
Acht Gaeilge ina thosaíocht ag Patsy McGlone
Creideann sé
gur féidir leis
an SDLP 
dúshlán Shinn
Féin a thabhairt
ar an talamh
náisiúnach

Anton Mac Cába

BEIDH Acht Gaeilge ina thosaíocht ag
Patsy McGlone, iarrthóir do chean-
naireacht an SDLP agus Comhalta den
Tionól Reachtach do Lár Uladh. 

Ag an bhomaite is í Margaret Ritchie,
an ceannaire reatha, an t-iarrthóir eile.
Má bhíonn an bua ag McGlone, beidh
sé ar an chéad Ghaeilgeoir riamh sa
phost.  Dúirt sé go bhfuil an Ghaeilge
an-tábhachtach dó. “Tá an Ghaeilge,
domsa go pearsanta, mar chuid an-táb-

hachtach den ionannas Gaelach,” ar
seisean. “Míníonn sé an-chuid rudaí
don ionannas Éireannach . Tá sé ar an
bhun-nasc leis an chúlra agus an stair,
le préamhacha cultúrtha na tíre.” Tá
beagnach an leathchuid den suíomh
idirlín s’aige i nGaeilge.

Tá sé mór le Dominic Ó Brolcháin,
Comhalta eile den Tionól Reachtach de
chuid an pháirtí atá le hAcht Gaeilge a
mholadh. Ceann de na fadhbanna a bhí
go dtí seo leis an Acht céanna ná go
raibh Nelson McCausland ón DUP ina

Aire Cultúir, Ealaíon agus Fóillíochta.
Aithníonn McGlone go bhfuil difear
anois ann agus Carál Ní Chuillín ó
Shinn Féin ina hAire.

Dar le McGlone, tá Acht Gaeilge táb-
hachtach mar gur thug Comhaontú
Aoine an Chéasta stádas oifigiúil don
Ghaeilge. “Má táthar ag caint ar
chomhionnnas measa don dá thraidis-
iún, caithfear toiseacht ar rudaí a
bhaineann leis an dá thraidisiún,” ar
seisean. “Agus ní hionann sin agus
airgead a thabhairt d’eagraíochtaí

Gaeilge.  Mar sin, tá Acht na Gaeilge ar
cheann de na tosaíochtaí atá agam i
dtaobh cúrsaí Gaeilge.”

Is é an tosaíocht is mó atá aige ná cúr-
saí geilleagair. “Tá an dífhostaíocht ag
méadú,”ar seisean. “Tá daoine as obair
nach raibh riamh as obair.” Mar sin, a
deir sé, tá sé riachtanach ag polaiteoirí
a ndícheall a dhéanamh ar son
bhuanseasmhacht eacnamaíochta
agus “dóchas a thabhairt don phobal i
gcoitinne, go háirithe do dhaoine óga.”

Saoránacht na
Gaelscolaíochta
17% de dhaltaí ina n-eachtrannaigh i
gceantair áirithe ach líon sách íseal
ar an iomlán
Seosamh Ó Riain

TÁ gluaiseacht na Gaelsco-
laíochta ag dul ó neart go neart
ó bunaíodh sa bhliain 1973 í. De
réir an eolais is déanaí atá ar fáil
dúinn, tá tuilleadh agus 41,000
páiste ag freastal ar scoileanna
lán-Ghaeilge (173 bunscoil, 40
iar-bhunscoil) thuaidh agus
theas. taobh amuigh den
Ghaeltacht. 

Agus ní hiad na hÉireannaigh
amháin atá ag dul i mbun an
Ghaeloideachais, ach an oiread,
agus tá líon na ndaltaí ó thar
lear ag dul i méid ó bhliain go
bliain.  

Níl staitisticí maidir le saorá-
nacht  na ndaltaí scoile á gcur i

dtoll a chéile sa Phoblacht ach
le cúpla bliain anuas, agus ní
raibh staitisticí ar fáil dúinn do
na Sé Chontae agus an t-alt seo
á chur chun páipéir.

Dar le Clare Walsh ó
Gaelscoileanna Teo., “In ain-
neoin go bhfuil líon na ndaltaí
de bhunús tíortha eile íseal i
gcoitinne – 1.5% sna bun-
scoileanna agus 1.3% sna hiar-
bhunscoileanna –  tá borradh
suntasach i roinnt scoileanna
(12-17%), agus tá fás le sonrú ó
mhí Mheán Fómhair 2009.”

Is sna háiteanna seo a leanas
atá na rátaí is airde de dhaltaí ó
thar lear le fáil: iarthar Bhaile
Átha Cliath,  Cill Dara, Cor-
caigh, scoil amháin i nGaillimh,

Luimneach agus Liatroim.
Mar gheall ar shuim na

ndaoine ó thar lear sa
Ghaelscolaíocht, soláthraíonn
Gaelscoileanna Teo. (i gcomhar
le heagraíochtaí Gaeilge eile)
bileoga eolais dátheangacha
faoin tumoideachas sna tean-
gacha seo a leanas: Gaeilge
agus Béarla, Rúisis, Rómáinis,
Polainnis, Fraincis, Por-
taingéilis, agus níl sé seo ach
ina thús.  Tá sé i gceist acu
amach anseo tuilleadh iniúchta
a dhéanamh ar ábhair mhar-
gaíochta do thuismitheoirí de
bhunús tíortha eile chun freast-
al níos fearr a dhéanamh orthu. 

Tá táblaí eolais le léamh ar
leathanach a 2.

Éirim agus Ealaín an Rinceora 

Iar dhamhsóir Riverdance, Aisling Drennan, lena pictiúr, ‘Red Rational Rumble’ a bhuaigh an
Gradam Freyer ag gradam ealaíne na mac léinn ag an RDS.  Beidh an taispeántas á thaispeáint i
nDámhlann Farmleigh go dtí an 7 Deireadh Fómhair.

An aon iontas
é go bhfuil
fuarchúis agus
soiniciúlacht
le feiceáil? L.16

Saoránacht na
Gaelscolaíochta

Taifid leighis ag
teacht aníos i
ngach áit –
seachas san áit
cheart
Katie McGreal

FUAIR bardaigh phobail
taifid leighis d’othair ón
Ospidéal Ginearálta i
Sligeach i mála bruscair sa
phortach i Mainistir Chnoc
Muaidhe i gCo. na Gaillimhe
ar an gCéadaoin seo caite. 

Seo an tríú cás den
chineál seo an mhí seo.

Fuaireadar taifid leighis
do 25 othar ó Ospidéal Bhéal
an Átha, Co. Mhaigh Eo i
mbosca bruscair in eastát
tithíochta sa cheantar níos
luaithe an mhí seo.

Chomh maith leis sin,

tháinig bean a bhí ag siúl a
madra ar thaifid leighis do
bhreis is 100 othar ón
Ospidéal Réigiúnach Lár
Tíre ar an Muileann gCearr
in ionad an ospidéil i Ros
Comáin.   

Tá eagla ar Peter Roche ón
gComhairle Chontae i nGail-
limh gur cuireadh an mála
sa phortach ionas go dtioc-
fadh duine éigin air agus go
mbeadh níos lú muiníne sa
Rannóg Sláinte Poiblí. 

Fiosróidh an Coimisinéir
Cosanta Sonraí an scéal seo,
chomh maith leis na cásan-
na eile timpeall na tíre. 

Neamhláithreachas
DE réir na tuairisce is déanaí ó
Chónaidhm Ghnólachtaí agus
Fhostóirí na hÉireann (IBEC) caill-
tear 11 milliún lá gach uile bhliain
de bharr neamhláithreachais ón
obair. 

Léiríonn an tuairisc go gcail-
leann oibrithe 5.98 lá ar an meán in

aghaidh na bliana, agus is ionann
sin agus ráta neamhláithreachais
de 2.58%. 

Is ag dul i bhfeabhas atá an ráta
ag dul, áfach, mar ba é 3.38% an
ráta neamhláithreachais a bhí ann
tráth na tuairisce deiridh sa bhliain
2004.

Bíonn an ráta neamh-
láithreachais is airde ag baint le
hionaid glaonna – 3.67% – agus an
ráta is lú le gnólachtaí bogearraí –
1.56%.

Moill ar Liúntais
Scoile
DE bharr go bhfuil thart ar 1,000
iarratas á ndéanamh in aghaidh an
lae ag tuismitheoirí ar an Liúntas
Éadaí agus Coisbhirt don scoilbhli-
ain nua,
tógfaidh sé
roinnt
seachtainí
fós chun
iad uile a
phróiseáil.
Sin an
méid a
thug an
Roinn
Coimirce

Sóisialaí le fios an tseachtain seo.
Is é 127,000 líon na dteaghlach a

fuair an liúntas go huathoibríoch i
mí an Mheithimh i mbliana. Fuar-
thas, áfach, 70,000 iarratas sa
bhreis air sin ó thús mhí Iúil.

Thug an Roinn le fios nach bhfuil
ach 27,500 ceann de na hiarratais
seo próiseáilte go nuige seo. 

Bás tragóideach i
nDún na nGall
THARLA bás tragóideach sna
huaireanta luatha inné nuair a thit
déagóir, 17, ó dhíon árasán saoire i
mBun Dobhráin, Co. Dhún na
nGall.

Cuireadh glaoch ar na Gardaí
chun teacht ar an láthair ag coim-
pléasc árasán Thír Chonaill ar
Bhóthar an Stáisiúin sa bhaile go
gearr roimh 3rn. 

Is ann a fuair siad corp duine,
arbh as tuaisceart Bhaile Átha
Cliath dó, ar an gcosán os comhair
an choimpléisc.

Creidtear go bhfuil seans ann
nach raibh an déagóir in ann fáil
isteach arís san árasán tar éis a
bheith amuigh agus go ndearna sé
iarracht dul isteach ann tríd an
díon. Is ansin a tharla an tragóid.

Tá na Gardaí i mbun fiosrúcháin
air, ach ní cheaptar go raibh aon
bheart coiriúil i gceist.

Cúigear Gafa – 
Coirloscadh i nDún
na nGall
GHABH na Gardaí cúigear fear de
thoradh an fhiosrúcháin ar shraith
tinte i gceantar Bhun Cranncha,
Co. Dhún na nGall.

Baineann an cás
seo le 11 tine i
roinnt
foirgneamh ó
thús mhí an
Mheithimh,
lena n-áirítear
foirgnimh gan chó-
naí, seideanna feirme, feithiclí
agus ionad sláinte.

Thug na Gardaí le fios go raibh
na hionsaithe randamach agus gur
tharla roinnt acu in áiteanna
iargúlta faoin tuath.

Is idir 17 agus 25 bliain d’aois atá
na fir atá gafa le cúpla lá anuas
agus ceistíodh iad ag stáisiúin na
nGardaí i mBun Cranncha agus
Leitir Ceanainn.

Scéim Ceardchumainn 
don Astráil
TÁ ceardchumann in éineacht lena
mhacasamhail san Astráil ag tab-
hairt lámh chúnta do cheardaithe
le tosú amach as an nua Down
Under. Tá ceadúnais éagsúla ag
teastáil ó leictreoirí, pluiméirí agus
ó speisialtóirí eile sula bhféadfaidís
tabhairt faoi airgead a shaothrú san
Astráil. Chuir an Ceardchumann
Teicniúil, Innealtóireachta agus
Leictreachais tús le scéim traenála
ionas go bhféadfaidh oibrithe de
bhunadh na tíre seo na doiciméid
uilig a theastaíonn a fháil sula
bhfágfaidh siad an seanfhód. Is le
Electrical Trades Union san Astráil
atá siad ag comhoibriú agus thug
oifigigh de chuid an cheardchu-
mainn le fios go bhfuil seans ann go
gcuirfear scéim dá leithéid  ar bun
le Ceanada chomh maith.

BLÚIRÍNÍ
NÁISIÚNTA

Seoltar scéalta chuig:
nuacht@gaelsceal.ie

Seosamh Ó Riain 

Ná bígí gan ‘Gaelscéal ar scoil’ i mbliana!
Le tacaíocht ó COGG, Comhar na Múinteoirí Gaeilge agus an tSeirbhís Tacaíochta Dara Leibhéal. 
San fhorlíonadh oideachais Gaelscéal ar Scoil i mbliana beidh :
• Nótaí don rang Gaeilge agus ceachtanna gramadaí gach seachtain i gcomhair an 

Teastais Shóisearaigh agus na hArdteistiméireachta le  Mícheál Ó Ruairc. 
• Nótaí  tacaíochta do mhúinteoirí, curtha ar fáil gach dara seachtain ag Comhar na 

Múinteoirí Gaeilge.
• Sraith phictiúr gach dara seachtain agus lámhleabhar i gcomhar leis an tseirbhís 

tacaíochta dara leibhéal chun an méid is mó a bhaint as an tsraith phictiúr sa rang.
• Nótaí don rang OSSP agus OSPS gach seachtain.
• Freisin, beidh ailt ghairmthreorach le Patricia Uí Fhlaithearta le fáil ar leathanaigh 

nuachta an pháipéir.

Bígí ag faire amach d'ábhar breise oideachasúil ar shuíomh Gaelscéal ar Scoil ag
www.gaelsceal.ie /oideachas  i rith na bliana freisin. 

Sampla d’ábhair a bheidh le fáil i rith na bliana :
• Ábhar cluastuisceana
• Ábhar léamhthuisceana
• Ábhar teagaisc bunaithe ar mhíreanna idirlín ( webisodes ) Ros na Rún agus Údar
• Ábhar físe ar théamaí an churaclaim OSSP agus OSPS

Tá síntiúis ar fáil do scoileanna ar phraghas íseal agus tá lascainí ar fáil i gcomhair orduithe
móra. 

Chun síntiús a ghlacadh téigh i dteagmháil leis an Chomhordaitheoir Oideachais 
Caroline Ní Chualáin ag  091-897766 nó seol ríomhphost chuig

caroline.nichualain@gaelsceal.ie

ar
scoilwww.gaelsceal.ie /oideachas

CLUAS SA CHEANNÁRAS
Lenár gcomhfhreagraí polaitiúil 
i dTeach Laighean, Colm Ó Broin

Scoilt sa
Lucht Oibre
faoi
mhaithiúnas
morgáistí
DÚIRT ceannaire Pháirtí an Lucht Oibre,
Eamon Gilmore, an tseachtain seo nár cheart
'maithiúnas morgáistí' forleathan a
dhéanamh. Tháinig an ráiteas sna sála ar
mhaíomh a rinne an t-eacnamaí Morgan
Kelly go bhféadfaí an fhadhb le morgáistí
nach féidir a íoc ar ais a réiteach le €6bn.

Tagann sé salach ar thuairimí an Aire
Coimirce Sóisialaí, Joan Burton – measann
sise go bhfuil gá le 'réiteach fiachais' do
dhaoine nach féidir leo a morgáistí a aisíoc.

I gcomparáid leis an mhéid a chosnóidh
tarrtháil na mbanc agus na bhforbróirí
maoine, €70bn nó níos mó, ní mór an méid é
€6bn, agus is cosúil go dtarlóidh sé fiú mura
ndéanfar é in ollphléasc mhór.

De réir tuairiscí tá maithiúnas fiacha
tosaithe ag na bainc cheana féin óir tuigeann
siad nach féidir leo gach cent a fháil ar ais ó
dhaoine atá ar bheagán airgid.

Tá port an Rialtóra Airgeadais Matthew
Elderfield athraithe le bliain anuas chomh
maith. Nuair a dúirt tuairisc an tSainghrúpa
ar Riaráistí Morgáiste agus Fiacha Pearsanta i
mí na Samhna nár cheart maithiúnas a
dhéanamh ar fhiacha, dúirt Elderfield, a bhí
mar bhall den ghrúpa, go raibh 'baol morálta'
ag baint leis – go dtabharfadh sé ugach do
dhaoine le hairgead gan a morgáistí a íoc.

Thug sé le fios i mí na Bealtaine áfach go
bhféadfadh maithiúnas a bheith mar chuid
d'iarrachtaí na mbanc ord agus eagar a chur
ar a leabhair chuntais.

Ní gá do na bainc a bheith buartha faoi
'bhaol morálta' iad féin áfach. Nuair nach
raibh siad in ann a gcuid fiacha a íoc ghlac an
cáin-íocóir leis an ualach. Dúradh linn go
dtitfeadh an córas airgeadaíochta as a chéile
mura ndéanfaimis é seo.  Tá gach seans go
bhfuil sé seo fíor, ach nach bhfuil sé aisteach
go bhfuil rialacha an gheilleagair socraithe sa
chaoi is go bhfuil ar ghnáthdhaoine a gcuid
fiacha a íoc ar ais, ach go gclisfí ar an gcóras
dá mbeadh ar na bainc an rud céanna a
dhéanamh. Tá bolgán maoine san Astráil faoi
láthair mar sin b'fhéidir gur cheart don rialtas
bannaí a cheannach i mbainc na tíre sin – má
phléascann an bolgán gheobhaidh muid ár
gcuid airgid ar ais ar aon chaoi is cosúil.

Idir an dá linn fógraíodh gur thug muintir
na hÉireann €20m do charthanais atá ag dul i
ngleic leis an ngorta sa tSomáil.

Tá géarghá leis an airgead seo óir tá na
mílte ag fáil bháis agus na céadta míle eile i
mbaol a mbáis. Dar leis na Náisiúin Aon-
taithe, d'fhéadfaí bia a chur ar fáil do gach
duine atá ag fulaingt sa tSomáil ar €520m. I
gcomparáid leis an méid atá caite againn ar
na bainc, ní bheadh mórán deacrachtaí ag
Éirinn íoc as tarrtháil iomlán na Somáile
muid féin.

Plus ça change,
plus c'est la
même chose
“The worst phase of the recession has passed and
a gradual upturn should be under way.”

Buille faoi thuairim cé a dúirt é sin – Brian
Lenihan, Brian Cowen? Ní hea, ach fear darbh
ainm Gene Fitzgerald, Aire Airgeadais de chuid
Fhianna Fáil in 1981. Cosúil leis an maíomh a
rinne Brian Lenihan go raibh an chuid ba
mheasa den chúlú airgeadais curtha dínn
againn, ní raibh tuar Fitzgerald cruinn ach an
oiread óir chuaigh cúrsaí eacnamaíochta go mór
in olcas. 

Bhí ar an rialtas £1.7bn a fháil ar iasacht in
1981, dhá uair an méid airgid a fuair siad in 1977
tar éis dóibh olltoghchán na bliana sin a
bhuachan le 50% den vóta.

Mhéadaigh líon na ndaoine as obair ó 84,000
in 1979 go 123,000 dhá bhliain níos déanaí.

Mí amháin sular foilsíodh an figiúr
dífhostaíochta do 1981 dúirt Fitzgerald sa Dáil:
“I am glad to say that all the unemployment indi-
cators are contrary to the unsupported and irre-
sponsible allegations made by...the prophets of
gloom in Opposition now who were such prophets
of gloom in Government in 1976 and 1977.”

Ceapadh rialtas mionlaigh de chuid Fhine
Gael agus an Lucht Oibre níos déanaí an bhliain
sin.  Agus é ag labhairt den chéad uair sa Dáil
mar Thaoiseach dúirt Garret FitzGerald, “In the
couple of hours since I was appointed
Taoiseach...I have learned something of the scale
of the damage done. I have to say I am shocked to
find the position is even worse than our most pes-
simistic...” Níor chríochnaigh FitzGerald an
abairt de bharr cur isteach ón bhfreasúra nua.

Lean sé ar aghaidh; “The scale of the mess is
beyond anything that had to be faced previously.
All governments have a difficult task at the start.
We face major problems.”

Dúirt an tAire Airgeadais nua John Bruton:
“The Irish Government cannot continue spending
over £1.40p for every £1 received.”

Tá an chomparáid idir an méid a tharla 30 bli-
ain ó shin agus an méid atá ag tarlú anois scan-
rúil agus scannalach. 

Is fíor go raibh drochthionchar ag cúrsaí eac-
namaíochta domhanda ar an ngeilleagar ag
deireadh na seachtóidí – d'ardaigh praghas na
hola 80% in 1978 – ach rinne polasaithe
craiceáilte an rialtais, a mhéadaigh caiteachas
agus a d'ísligh ioncaim, an chuid is mó den
dochar. Rinne Fine Gael agus an Lucht Oibre iar-
rachtaí an fiachas náisiúnta a ísliú, d'ardaigh
siad CBL, cáin ar alcól agus tobac agus chuir siad
cosc ar arduithe pá san earnáil phoiblí.

Rinne siad botún uafásach nuair a ghearr siad
CBL ar éadaí agus bróga, bróga páistí san
áireamh. Chaill siad tacaíocht an tsóisialaigh
Jim Kemmy dá bharr sin agus thit an rialtas.
Bhíothas ag spochadh as Bruton ar feadh na
mblianta faoi bhróga na bpáistí.

Tá botúin déanta ag an rialtas reatha agus tá
tacaíocht Teachta Dála amháin caillte acu
cheana féin. Tá an t-ádh orthu nach bhfuil gach
rud mar an gcéanna le 1981 áfach, óir tá fuílleach
teachtaí acu sa Dáil. Lé cúnamh Dé ní bheifear
ag scríobh faoi aithris ar an ngéarchéim thubais-
teach reatha in 2041.

Belt Up! Comharthaí maidir le sábháilteacht ar bhóithre ar bhóthar Chois Fharraige i nGaeltacht
Chonamara. Tá na comharthaí seo aonteangach agus ag spalpadh Béarla 20m ó dhoras Oifig an
Choimisinéara Teanga - 'Och, sure they all speak English anyway', ab é?

Och, sure they all speak English anyway



Gaeilgeoirí ag
cabhrú lena chéile

Acht Gaeilge ina thosaíocht ag Patsy McGlone
Ar lean ó leathanach a haon
Tá a fhios aige sin ó bheith ag plé

le daoine a thagann chuig an oifig
s’aige.

Ó thaobh cruthú jabanna, tá an-
tábhacht le gnónna beaga “atá suite
sa phobal. Caithfimid a fheiceáil cad
é mar a dhéanfaimid na gnónna seo
a fhorbairt, cúpla post a chur ar fáil i
gcónaí anseo agus ansiúd.” Tá táb-
hacht le postanna sa ‘new green
deal’ ó thaobh insliú tithe. Dhéan-
fadh sé airgead a shábháil sa chóras
sláinte.

Glactar leis go bhfuil fís s’aige don
SDLP níos náisiúnaí ná fís Margaret
Ritchie, cé nach ndeir sé sin glan
amach. Tá Éire aontaithe ina
thosaíocht aige. “Tá sé sa bhun-
reacht [ag an SDLP] go bhfuil sé mar
aidhm againn – aontú phobail na
hÉireann,” ar seisean. “Ní rud úrnua
atá ann - sin traidisiún a leag John
Hume agus Séamus Mallon síos.”

Tá deireadh anois leis an
bhforéigean. Is é an chéad chéim
eile ná “muinín a chothú, gur féidir
aontú a bhaint amach. Tig leis an tír
bheith aontaithe; muna bhfuil aontú

sa phobal ní fiú é. Cibé aontú a bhei-
dh ann, caithfidh sé bheith bunaithe
ar mheas idir an dá phríomhthrai-
disiún, agus ansin na daoine eile a
tháinig isteach.”

Dar le McGlone gur féidir dúshlán
Shinn Féin a thabhairt ar an talamh
náisiúnach: “Bhí muid traidhfil de
bhlianta ó shin san áit mar a bhfuil
siad anois.” 

Dar leis go bhfágfaidh an t-athea-
gar atá dá chur ar an SDLP é ábalta
dúshlán a thabhairt.

Luaíodh McGlone riamh le heite
den SDLP a bhí báúil le Fianna Fáil.
Trí bliana ó shn, dúirt sé in agallamh
ar An tUltach agus an Sunday Busi-
ness Post gur cheart don SDLP “con-
radh ar son an daonlathais shóisial-
ta [a dhéanamh] le Fianna Fáil.” 

Níl sé chomh dearfach anois
áfach. 

“Tá cairde agam i bhFianna Fáil,
Fine Gael agus an Lucht Oibre,” ar
seisean. “Anois agus an rialtas nua
ann, táimid ag obair go hiontach
maith leo. Ní gá nasc a bheith ann
leis an obair bheith ag dul ar aghaidh
againne.”

Tá straitéisí don pháirtí aige. “Níl
mé ag dul a lua leat anois,” ar
seisean. “Beidh roinnt mhaith oibre
inmheánaí agus canbhásála ann.
Beidh mé ar chruinnithe fud fad na
sé contae. Níl mé ag dul a rá le
páipéar nuachta cén uair a bheidh
an stuif seo le plé againne.”

Ar bhonn pearsanta, níor fhogh-
laim sé Gaeilge go ndeachaigh sé
chun na hollscoile agus é 19 mbliana
d'aois. Rinne sé céim sa Léann Éire-
annach ar Ollscoil Uladh, Cúil
Raithin, agus chaith sé an chéad
bhliain ann ag foghlaim Gaeilge.

Is as deisceart Chontae Dhoire dó
agus bhí sé ar mheánscoil Rainey
Endowed i Machaire Fíolta. Ba Phro-
tastúnaigh tromlach na ndaltaí. Tá
sé mór ar fad le daoine a bhí ar scoil
leis. Cinnte, bhí fadbhanna ann:
“Bhí mé ann le linn na dTrioblóidí.
Bhí buamaí ag pléascadh, bhí sé dea-
cair ag daoine sa scoil go raibh baill
teaghlaigh acu sna fórsaí slándála.”

Ach b’eispéireas iontach maith é:
“Scoil an-mhaith a bhí ann. Bhí
taithí agam ar dhaoine ó chúlraí eile,
agus is maith an rud é sin.”

Patsy McGlone, iarrathóir do chean-
naireacht an SDLP.

Glactar leis go bhfuil fís
s’aige don SDLP níos
náisiúnaí ná fís Margaret
Ritchie, cé nach ndeir sé
sin glan amach. Tá Éire
aontaithe ina thosaíocht
aige. “Tá sé sa bhunreacht
[ag an SDLP] go bhfuil sé
mar aidhm againn – aontú
phobail na hÉireann,” ar
seisean. “Ní rud úrnua atá
ann - sin traidisiún a leag
John Hume agus Séamus
Mallon síos.”

Imní go bhfuil iriseoirí á
gcur i mbaol ag an PSNI
Anton Mac Cába

TÁ imní ar idir oibrithe agus bhainisteoirí sna
meáin ó thuaidh mar go bhfuil an PSNI ag lorg
téipeanna agus griangrafanna ó chíréibeacha i
mBéal Feirste. 

Air seo, tá téipeanna nár craobhscaoileadh
agus pictiúirí nár foilsíodh. Rialaigh an Ard-
Chúirt i mBéal Feirste go raibh ar eagraíochtaí
meán iad seo a thabhairt do na péas. 

B’shin ainneoin go raibh 70 uair an chloig de
théipeanna ag an PSNI féin – nár amharc siad
féin orthu ag an phointe sin.

Tá an-imní ar Cheardchumann Náisiúnta na
nIriseoirí (NUJ) faoi seo – agus ar bhainistíocht
sna meáin. Tá aAn Belfast Telegraph agus an
News Letter ar dhá nuachtán a luaitear leis an
Aontachtachas. Tá siad ar na heagraíochtaí
meán a rinne gearán.

Tá Michael Fisher ina bhall de Choiste Gnó
na hÉireann den NUJ. Bhí sé mar Thuairisceoir
Thuaisceart Éireann ag RTÉ le blianta. Tá an-
imní air. “Thiocfadh leis beatha oibrithe sna
meáin a chur i mbaol dá bhfeicfí go rabhamar
ag bailiú faisnéise ar son na bpéas,” ar seisean.
“Ba cheart go mbeadh meas ar neodracht na
meán.” 

Is annamh a bhíonn an port céanna ón
mbainistíocht agus ón gceardchumann. Bhí
Máirtín Ó Muilleoir, príomhfheidhmeannach
an Belfast Media Group, ar aon intinn faoin
bhaol d’iriseoirí. “Is é ról na meán ná seirbhís
nuachta a chur ar fáil,” ar seisean. “Is faoi na
péas na sráideanna a choinneáil slán.”

Ní díospóireacht theibí seo. Chuir dún-
mharú an iriseora Martin O’Hagan ar an Lur-
gan mí Mheán Fómhar 2001 cor tábhachtach i
stair an Tuaiscirt. Bhris sin geis, nó ba eisean
an chéad iriseoir a dúnmharaíodh as bheith ina
iriseoir. Beidh sé níos éasca an chéad iriseoir
eile a mharú.  

Trí na Trioblóidí ar fad, níor maraíodh

iriseoir ar bith, ainneoin gur tháinig an Tuais-
ceart trí thréimhse iontach corraithe; mar
shampla, maraíodh 479 duine in 1972. Bhí
paraimíleataigh go mór in amhras faoi iriseoirí
– agus go háirithe paraimíleataigh dhílseacha.
Mar sin féin, thuig siad go mbeadh sé riach-
tanach go mbeadh achan taobh ábalta scéal
s’acu a insint. Cinnte, rinneadh bagairtí. Scaoil
an UVF Jim Campbell ón Sunday World in
1984, gur ghortaigh go dona é. D’fhuadaigh an
IRA i ndeisceart Ard Mhacha O’Hagan – ach
scaoil saor é.

Mí an Mheithimh i mbliana, scaoil easaon-
tóirí poblachtacha grianghrafadóir sa leis le
linn círéibe ag an Trá Gearr in oirthear Bhéal
Feirste. Ní fios ar d’aon ghnó é. Ina dhiaidh,
b’ábhar imní gur iarr na péas ar na meáin
fanacht amach ón cheantar.

Martin O'Hagan, dúnmharaigh dílseoirí é i 2001
agus ba é an t-aon iriseoir a dúnmharaíodh sna
trioblóidí mar thoradh ar a cheard. 

Katie McGreal

Beidh Seán Ó hAodha ag
rothaíocht ar rothar cleach-
taidh ar feadh ceithre lá, 12
uair in aghaidh an lae, ó 10-13
Deireadh Fómhair ó 12in-
12rn gach lá i mBarra an
Teampaill i mBaile Átha
Cliath chun airgead a bhailiú
dá chara Seán Ó Laighin. 

Cúpla lá ó shin fuair Seán
Ó hAodha amach go raibh
siad inchinne (brain tumour)
ag Seán Ó Laighin, 19 bliain
d’aois, atá ina bhall den
fhoireann pheile Gaeil na
nÓg. Tá Séan Ó hAodha ag
iarraidh cabhair a thabhairt
dó in aon bhealach gur féidir
leis. 

Fuair Seán Ó Laighin
amach trí mhí ó shin go raibh
siad inchinne aige. I ndiaidh
ceimiteiripe, radaiteiripe
agus stéaróidigh a fháil i
mBaile Átha Cliath, tháinig
sé chun solais seachtain ó
shin go mbeadh air dul thar
lear chun cóireáil cheart a
fháil mar ní féidir leis na hos-
pidéil in Éirinn déileáil le
siad den chineál seo. 

Tháinig Seán Ó Laighin ar
an ospidéal ‘The Burzynski
Clinic’ in Texas, sna Stáit
Aontaithe, áit ina bhféad-
fadh sé an choiréail cheart a
fháil. An t-aon fhadhb leis ná
an costas.

Tá breis is €80,000 ag
teastáil uaidh agus tá a chara
de cúig bliana, Seán Ó hAod-
ha, chun cabhrú leis ar an 10
Deireadh Fómhair.

“Is é an cara is fearr agam
riamh é,” a dúirt Seán. “Thug
sé an-chuid cabhrach dom
anuraidh nuair a bhí mé san
ospidéal de bharr fadhbanna
croí agus mar sin táim ag iar-
raidh cabhair a thabhairt dó.” 

Tá Club an Chonartha
chun roinnt oícheanta a
eagrú chun airgead a bhailiú
do Sheán agus cabhróidh Na
Gaeil Óga freisin. 

Tá cairde Sheáin Uí Laigh-
in ag súil le €500 a bhailiú in
aghaidh an duine.

Beidh eolas faoi na
himeachtaí ar fad ar fáil ar
leathanach Facebook Sheáin
Uí Laighin. 



NUACHT • 5GAELSCÉAL 
Dé hAoine, 26 Lúnasa, 2011

Cuairteoirí as an mBulgáir - Nely, Liyawa, Ioan agus Mariya ag casadh ag Fleadh Cheoil na hÉireann an tseachtain seo caite.  PIC: MÁIRTÍN DAVY

Níos lú daltaí
ag déanamh
staidéir ar an
nGaeilge
don GCSE
Katie McGreal

BHÍ ísliú de 195 ar líon na ndal-
taí ag bhí ag déanamh staidéir
ar an nGaeilge don Teastas
Ginearálta Oideachais Dara
Leibhéal (GCSE) i dTuaisceart
na hÉireann i mbliana. 

Ní dhearna ach 1.1% de dhal-
taí staidéar ar an nGaeilge i
mbliana, i gcomparáid le 9.7%
a rinne Fraincis agus 2% a
rinne Spáinnis ach caithfear
cuimhneamh nach ndéantar
staidéar ar an Ghaeilge i
scoileanna an Stáit, tuairim ar
leath de na scoileanna san
iomlán

Ba í an Ghearmáinis an t-aon
teanga a raibh na figiúirí di
níos measa ná an Ghaeilge. Ní
dhearna ach 0.6% de dhaltaí
staidéar ar an Gearmáinis. 

Ba í an Spáinnis an t-aon
teanga amháin ar tháinig ardú
ar an méid daltaí a rinne
staidéar uirthi ó anuraidh.
Rinne 5.4% níos mó daltaí
staidéar uirthi i mbliana agus
tháinig ísliú 16% ar an méid
daltaí a rinne staidéar ar an
nGearmáinis.     

Go ginearálta, d’éirigh níos
fearr le cailíní ná buachaillí sna

torthaí arís i mbliana. Fuair
6.5% de bhuachaillí grád A*
agus fuair 10.5% de chailíní an
grád céanna. D’éirigh le 71.3%
de bhuachaillí grád idir A* agus
C a fháil agus fuair 78.1% de
chailíní na gráid chéanna.  

D’éirigh le 8.5% de dhaltaí ó
Thuaisceart Éireann A* a fháil,
i gcomparáid le 8.9% anu-
raidh, ach chuaigh an figiúr sin
suas beagán i Sasana, sa
Bhreatain Bheag agus sna Sé
Chontae le chéile ó 7.5% anu-
raidh go dtí 7.8% i mbliana. 

Bhí laghdú ar an méid
daoine ar éirigh leo idir A* agus
C a fháil ó 75.3% anuraidh go
74.8% i dTuaisceart Éireann i
mbliana. 

Tá laghdú de 1.3% ar an
méid daoine a rinne na
GCSEanna i mbliana. Bhíodar
ag súil leis sin mar tá ísliú
leanúnach tagtha ar líon na
ndaltaí le cúig bliana anuas.   

Guíonn an stiúrthóir an
Chomhairle Churaclaim agus
Scrúdaithe, Anne Marie Duffy,
gach rath ar na daltaí anois,
“Tháinig ár ndaltaí amach le
torthaí iontacha arís, is ceart
dóibh a bheith fíor-bhródúil
astu féin.” 

Seachtain na mBuamaí 
Seosamh Ó Riain 

BHÍ ar an arm freastal ar thrí shuíomh ina
raibh buamaí le cúpla lá anuas, eachtraí a
chuirfeadh drochlaethanta na dtrioblóidí i
gcuimhne duit arís.

An Uaimh : Phléasc buama nuair a
d’oscail fear doras a thí ag Garrán na Feá,
An Uaimh, Co. na Mí ag 8rn maidin Dé
Céadaoin.

Bhain mionghortuithe don fhear, 48,
agus tugadh é chuig Ospidéal Mhuire
Lourdes, Droichead Átha, Co. Lú. 

Thug urlabhraí de chuid na nGardaí le
fios go ndearna an pléascadh damáiste
nach mór don teach. 

Ní fios fós cuspóir an ionsaí agus tá na
Gardaí i mbun fiosrúcháin ar an eachtra.

D’fhreastail speisialtóirí buamaí de
chuid an airm, an Meitheal Diúscartha
Ordanáis Phléascaigh (EOD), d’fhreastail
siad ar shuíomh an bhuamála agus
chaomhnaigh foireann theicniúil de chuid

na nGardaí láthair na coire i gcomhair tuil-
leadh iniúchta.

Tamhlacht : Thart ar 11in an oíche
roimhe sin, an Mháirt, fuarthas gaireas
buama os comhair tí i bPáirc Dhomhnach
Mór, Tamhlacht, in iarthar Bhaile Átha
Cliath. 

Thug an t-arm le fios gur tháinig EOD dá
chuid go dtí an áit ag leathuair tar éis meán
oíche agus rinne siad an gaireas slán. 

Níor phléasc an t-arm an buama faoi
rialú, ach tugadh an gaireas buama chuig
ionad de chuid an airm d’fhonn iniúchadh
sa bhreis a dhéanamh air.

Ionad Siopadóireachta Stigh Lorgan :Ag
labhairt dó inné dúirt urlabhraí de chuid
na nGardaí le Gaelscéal go bhfuarthas
gaireas buama eile in Ionad
Siopadóireachta Stigh Lorgan Dé Céadaoin
agus gur tháinig EOD de chuid an airm
chuig an ionad chun é a scrúdú.

Is gaireas bréige a bhí i gceist an babhta
seo, áfach.

Speisialtóirí buama de chuid an Airm,  an Meitheal Diúscartha Ordanáis Phléascaigh (EOD), ag teacht ag
Eastát Gharrán na Feá, An Uaimh, Co. na Mí Dé Céadaoin. Baineadh gortuithe d'fhear nuair a phléasc
buama tar éis dó doras tosaigh a thí a oscailt ag 8rn.[PIC.: LEON FARRELL/PHOTOCALL IRELAND]

An bhfuil an Chanáil Ríoga sábháilte?
Katie McGreal

DÉ Sathairn seo caite, fuair
fear bás sa Chanáil Ríoga ag
droichead an Bhaile Bhoicht i
mBaile Átha Cliath nuair a thit
sé isteach sa chanáil. Bhí sé 22
bliain d’aois agus tá na Gardaí
fós ag lorg eolais faoin eachtra.
Ach arís, ardaíonn an tragóid
seo ceisteanna faoi shábháil-
teacht na canálach.

“Bíonn ráillí in aice le
canálacha mar chuidiú i lim-
istéir uirbeacha,” a dúirt
Príomhfeidhmeannach Sháb-
háilteacht Uisce na hÉireann,

John Leech. 
Ach, dúirt sé go mbeadh ar

an eagraíocht measúnú riosca
a dhéanamh ar an gceantar
sular bhféidir leo cinneadh
ceart a dhéanamh air. 

In 2000 chuaigh Trevor
Deely ar iarraidh. Chonacthas
é den uair dheireanach ag dul
síos Bóthar Haddington ar an
mbealach abhaile i ndiaidh
cóisir Nollag ach níor bhain sé
an baile amach. Is cás oscailte
é cás Trevor Deely mar níor
éirigh le haon duine teacht air.

Chuaigh Damian O’Brien ar
iarraidh ag deireadh mhí na

Samhna ar a bhealach abhaile
ó chóisir i bPlás Percy, cón-
garach don droichead ar
Shráid Bhagóid a théann thar
an Chanáil Mhór. 13 lá ina dhi-
aidh sin tháinig na Gardaí ar a
chorp sa Chanáil Mhór. 

I gcás Trevor agus Damian,
bhí imní ar na Gardaí gur bádh
iad sa chanáil agus rinneadar
cuardach inti.  

Dar le John Leech, is istigh
sa tír is mó a bháitear daoine in
Éirinn: i gcanálacha, taiscí,
draenacha, aibhneacha,
lochanna, umair sciodair agus
mar sin. As na daoine ar fad a

bádh ó bhí 2006 ann, bádh 4%
acu i gcanálacha timpeall na
tíre. 

“Bíonn 34% de na daoine a
fhaigheann bás san uisce ólta.
Tagann freagracht phearsanta
i gceist sna cásanna sin, agus
sna cásanna sin ní haon chab-
hair iad ráillí; rachaidh daoine
tharstu,” dar leis an
bPríomhfheidhmeannach.

Níor tháinig Uiscebhealaí
Éireann, an comhlacht atá i
gceannas ar an gCanáil Ríoga
agus ar an gCanáil Mhór ar ais i
dteagmháil linn le freagra ar an
gceist seo.  

Guth an Bhaincéara
Is minic a chluineann muid faoi bhaincéirí agus ‘banksters’ fiú ach cé hiad, cad a dhéanann siad,
agus cad atá i ndán dúinn dar leo? Labhraíonn Fionán Ó Muircheartaigh le baincéir anaithnid ó
Morgan Stanley, banc infheistíochta, i Londain

Tráthnóna Dé Céadaoin 17
Lúnasa i gcathair Londan
suím síos le baincéir ó
Morgan Stanley, an
ceathrú banc

infheistíochta is mó ar domhan.
Tá rudaí ar eolas ag an bhfear seo

nach bhfuil agamsa, agus cuireann sé
sin ar mo mhíchompord mé.  I mí na
Samhna 2010 mhínigh sé dom go rab-
hthas ar tí tarrtháil airgeadais a
dhéanamh ar rialtas na hÉireann, fad
agus a bhí Noel Dempsey agus Der-
mot Ahern lasmuigh de Thithe an
Rialtais ag séanadh go raibh caintean-
na ar bun fiú. 

Cibé tuairim atá agat maidir le
baincéirí agus a ról sa ghéarchéim
eacnamaíochta, caithfear cluas a
thabhairt dóibh. 

Tá cuma thuirseach, chompordach
air agus é ar seachtain saoire. Tá áthas
air faoiseamh a fháil ón obair tar éis
míosa corraithí ag plé le margaí na
mbannaí. D’ainneoin fás leathbhliana
bhí margaí an domhain trína chéile
arís. Cad is cúis leis mar sin? 

“Shíl na margaí go raibh biseach ag
teacht ar an eacnamaíocht. Go stair-
iúil, bhí téarnamh (recovery) i gcónaí
ann dhá nó trí bliana tar éis gach aon
chúlú domhanda, seachas 1929.” 

Ba i 1929 a tharla cliseadh mór Wall
Street. An uair sin, thóg sé deich
mbliana ar Mheiriceá teacht aniar arís.
An dóigh leis go mbeidh meathlú mór
uimhir a dó againn?

“Ní dóigh liom é. Tá comharthaí
maithe ann, tá an earnáil chor-
poráideach láidir agus tá boilsciú
íseal.”

Is léir, áfach go bhfuil cúrsaí in
Éirinn agus san Eoraip go holc. Tá trí
thír tar éis bailout a fháil. Agus tá an
Spáinn agus an Iodáil – dhá thír
ollmhóra - ar easpa airgid. D’ainneoin
go raibh croílár na hEorpa ag fás ag tús
na bliana, léiríonn na figiúirí go bhfuil
moilliú ag teacht cheana féin ar an
bhfás sin. Labhraíonn an baincéir go
siúráilte ar réiteach na faidhbe:

“Uimhir a haon, caithfear an
ghéarchéim a chur ar an méar fhada
chomh fada agus is féidir chun deis a
thabhairt do na tíortha imeallacha fás.
Uimhir a dó, caithfidh an Ghearmáin
agus an Fhrainc cabhair a thabhairt”. 

Agus cén tslí ar féidir leo cabhair a
thabhairt? Eorabhannaí? Fiachas a
chur siar? Is cuma, a deir sé: 

“Níl sa tseafóid sin ar fad ach
maisiúchán. Is iad an Fhrainc agus an
Ghearmáin an t-aon dá thír ar féidir
leo [na fiacha a íoc]. 

Níl ach ‘endgame’ amháin ann,” a
dhearbhaíonn sé.

Ní aontaíonn gach éinne leis.  Tá an

ráta fostaíochta in Éirinn breis agus
14% agus is cosúil go bhfuil an eacna-
maíocht ag moilliú arís. Nach mbeidh
ar an tír diúltú sa deireadh thiar? 

Filleann an baincéir ar thuair-
míocht stuacánach oifigiúil an
chomhlachta:

“Dar lenár n-eacnamaithe, ní rogha

ar chor ar bith é diúltú na fiacha a
aisíoc.” 

Céard a tharlódh dá ndiúltóimis?
“Ócáid thromchúiseach a bheadh

ann.” 
Don Eoraip nó don domhan?
“Don domhan ar fad. Bheadh ban-

canna na hEorpa nochtaithe.

D’fhillfeadh muid ar 2008 arís… Stop-
fadh na bancanna de bheith ag tab-
hairt iasachtaí dá chéile agus dá
dheasca sin, ní bheadh siad ábalta
airgead a thabhairt do theaghlaigh
agus gnónna.” 

Is a leithéid de bhagairt is cúis leis
an gcaint ar “double dip” - neirbhís na

margaí agus an baol go mbeidh cúlú
eile ann.  Nuair a fhiafraím den
bhaincéir cad is cúis leis na creatháin
sna margaí i láthair na huaire, deir sé
nach fadhb nua é, ach go síolraíonn sé
ó chliseadh 2008. D’ainneoin go
gcuireann an domhan mór an milleán
ar bhaincéirí, deir sé gur thosaigh
bancanna ag tabhairt iasachtaí go
flaithiúil tar éis do rialtas Mheiriceá
Clinton brú a chur ar bhancanna
iasachtaí a thabhairt. Mar fhianaise,
luann sé Fannie Mae agus Freddie
Mac, comhlachtaí le tacaíocht an rial-
tais a chuir morgáistí ar fáil. Dar leis,
spreagadar iasachtaí ráscánta “chun
níos mó vótaí a fháil, seans.” 

Admhaíonn sé áfach, go bhfuil
milleán ar bhaincéirí a cheap go lean-
fadh an fás ar aghaidh go deo: “Ar
ndóigh sin is cúis leis,” a deir sé. 

Ach easpa fáis is cúis leis an “dara
babhta”.

“Bhí ar rialtais drochfhiacha a shlo-
gadh. Tá breis brú orthu mar gheall ar
fhiacha móra san Eoraip agus i
Meiriceá agus ar an easpa fáis nó
olltáirge intíre (GDP) laghdaithe.”

Deir sé go bhfuil rudaí níos measa
ná a cheap na margaí, agus sin is cúis
le híosghrádú rátáil chreidmheasa
Mheiriceá: “figiúirí fostaíochta, dío-
lachán carranna [i Meiriceá] – tá son-
raí na heacnamaíochta lag.”   

Tá ráflaí anois ann maidir le rátáil
na Fraince. Dearbhaíonn sé go bhfuil
an rátáil “go cinnte i mbaol.” 

Ach cad chuige a bhfuil na heacna-
maíochtaí is mó agus is láidre ag
fulaingt? Deirtear i measc eacna-
maithe go bhfuil athcheartú ar siúl i
measc tíortha an iarthair chun dul i
ngleic le teacht chun cinn na Síne
agus na hIndia. 

An bhfuil claochlú ar bun ar an
ngeilleagar domhanda?

“Caithfidh gur ‘game changer’ atá ar
siúl,” a deir sé, “a athróidh paraidím
iomlán na heacnamaíochta. Ní saine-
olaí eacnamaíochta mise áfach.
Baineann [an chaint seo] le réimse na
samhlaíochta.”

Is cosúil go bhfuil éiginnteacht na
margaí tar éis fiú amháin na baincéirí
is sotalaí a chiúniú.

Ní cheapann sé go bhfuil smacht
caillte againn ar an eacnamaíocht go
fóill, áfach. A mhalairt, dar leis: 

“Is iad polasaithe rialtais an rud is
tábhachtaí tar éis na géarchéime.”

N’fheadar an bhfuil muinín aige
sna rialtais an córas a chur ina cheart
arís, áfach. “Tá a lán scóip acu scriúáil
suas,” a bhagraíonn sé.

Beidh le feiceáil.
Nóta: Tá aitheantas an bhaincéara

ar eolas ag an eagarthóir 

Cad is cúis leis an gcúlú eacnamaíochta?
Luann eacnamaithe trí mhórchúis:

Maoiniú Ráscánta (Reckless Finance)
Le breis agus deich mbliana anuas, tá méadú

tagtha ar an méid iasachtaí atá tugtha ag bancanna
do chomhlachtaí, teaghlaigh, agus bancanna eile.
Mhair an fhlaithiúlacht a fhad agus a bhí eacna-
maíochtaí an domhain ag fás. Anois tá cúlú tar-
laithe agus ní féidir leis na daoine a fuair iasachtaí
an t-airgead a aisíoc leis na bancanna.  Dá dheasca
sin, níl sé ar chumas na mbancanna airgead a
sholáthar fiú do thograí a mbeadh brabús agus fos-
taíocht ag baint leo. 

Géarchéim Mhuiníne (Crisis of Confidence)
Tarlaíonn cúlú nuair a aithníonn na margaí bol-

gán (bubble). Síltear go bhfuil luach ró-ard ar scaire-
anna nó earraí ar nós tithe. Le cúlú is féidir na
praghsanna sin a cheartú. Nuair a íslíonn an
praghas íseal go leor, bíonn muinín ag infheisteoirí

i luach earraí agus socraíonn na margaí síos. Mar
gheall ar fhiacha móra agus easpa fáis sheasta, tá
an bhuairt ann nár tharla ceartú mór go leor ó bhí
2008 ann. Léiríonn míshocracht na margaí go
bhfuil infheisteoirí éiginnte cá háit is cóir dóibh a
gcuid airgid a chur. 

Géarchéim Fiachais Náisiúnta (Sovereign Debt
Crisis)

Nuair a chaitheann rialtas níos mó airgid ná a
thuilleann sé, bíonn easnamh aige. Glacann sé
airgead ar iasacht  i bhfoirm bannaí (bonds) ó bhan-
canna agus infheisteoirí, ar an tuiscint go n-aisíoc-
far na hinfheisteoirí seo le hús (interest). Má tá an
fiachas rómhór agus gan eacnamaíocht na tíre a
bheith ag fás, ceaptar nach n-éireoidh le rialtas na
hiasachtaí seo a aisíoc. Dá dheasca sin, ardaítear
rátaí úis ar na bannaí agus bíonn sé róchostasach
iad a aisíoc. Seo a chuir an Ghréig, an Phortaingéil
agus Éire ag lorg tarrthála (bailout).

Sagairt agus Mná Rialta na
Spáinne: “Fan amach uainn
a Naofacht!”
Tomás Mac Síomóin, an Íbéir

Ar an gcéad amharc duit,
shílfeá go raibh an Spáinn
thraidisiúnta, Spáinn
Naomh Eoin na Croise agus
Threasa Avila, tiontaithe

bun os cionn. Nó cad chuige Féile
Idirnáisiúnta na nÓg, mórfhéile “pop”
na hEaglaise Caitlicí, á cáineadh go cal-
lánach ag agóidithe ar shráideanna
Mhaidrid? 

Cad chuige a raibh siad sásta batráil ó
na póilíní a fhulaingt oíche i ndiaidh
oíche lena míshástacht le cuairt a Nao-
fachta, an Pápa, ar phríomhchathair na
Spáinne a léiriú? Nó ar thaispeáin na
léirsithe seo amhras agus imní ar sciar
nach beag d’óige na Spáinne nach
mbaineann ar chor ar bith le teach-
taireacht Benedictus XVI don Spáinn
agus d'óige Chaitliceach na cruinne? 

Mhínigh polaiteoirí áirithe agus
urlabhraithe de chuid na hEaglaise
Caitlicí abhus don Phápa go mba
“sheadáin” agus “bhithiúnaigh” iad na
hagóidithe seo.  Ní raibh cristianos de
base (bun-Chríostaithe), mná rialta
agus sagairt atá ag saothrú sna paróistí
bochta, ina measc, áfach. Chuir 50
sagart abhus a n-ainmneacha le ráiteas
in aghaidh chuairt seo an Phápa toisc
go raibh an caiteachas a ghabhfadh léi,
€100m ar a laghad, dochosanta i bhfi-
anaise fhulaingt na mbochtán tráth seo
na géarchéime.  Bheadh fáilte roimh an
bPápa am ar bith, a dúradar, ach ní
roimh an gcaiteachas seo ar chuairt
uaidh.

Chreid an leathmhilliún ógánach
Caitliceach, beagnach, a d'fhreastail ar
an bhFleá Idirnáisiúnta seo, gan dabht,
go raibh a gcreideamh á cheiliúradh
acu i gceann de na tíortha is Caitlicí ar
domhan.  Maítear gur Caitlicí iad 46m
de mhuintir na Spáinne, nó 92% den
daonra uilig.  Ach is í fírinne an scéil
anois ná nach maíonn ach 71% de
dhaonra na Spáinne gur Caitlicigh iad.
Ní fhreastalaíonn ach 13% de na
“firéin” seo go rialta ar an aifreann,
nuair a bhíonn teacht air, seanóirí a
bhformhór. Chuir ábhair shagairt uilig
na Spáinne nach mór, 1200 acu,  fáilte
roimh a Ró-Naofacht, Benedictus XVI,
in Ardeaglais de la Almudena i Maidrid.
Ach 1800 dá leithéid a bhí ann sa bhli-
ain 2000; níl ach 162 fear as an Spáinn
uilig ag gabháil le sagartóireacht i
mbliana. Tá fianaise an mheatha seo le
brath ar fud na tíre: séipéil ag titim óna
chéile, eaglaisí faoi ghlas nó tiontaithe
ina n-iarsmalanna.   Anuas air sin, is
cearta daonna abhus iad na luachanna
tuatacha úd a thagann salach go hiom-
lán le teagasc na hEaglaise – ginchealú,
an pósadh aoninscneach - a bhuíochas
le rialtas Pháirtí Sóisialach Oibrithe na
Spáinne (PSOE).  

Bhí an Eaglais, agus go háirithe an
Cairdinéal Antonio María Rouco
Varela, ceannaire chliarlathas na
Spáinne, taobh thiar de shraith de léir-

sithe móra “ar son an teaghlaigh thrai-
disiúnta” i Maidrid le blianta beaga
anuas. Faigheann an feachtas seo lán-
tacaíocht phríomhpháirtí an fhreasúra
- agus an páirtí is mó sa Spáinn - an Par-
tido Popular (PP), oidhrí Franco. Ní
tearc iad baill de chuid Opus Dei, an
ghluaiseacht scothaicmeach dheiseach
Chaitliceach, i gceannasaíocht an
pháirtí seo.  Gheall ceannaire an PP,
Mariano Rajoy, go gcuirfidh a pháirtí
siúd stop le “ró-liobrálú” na tíre nuair a
bheas siad i gcumhacht. Ní geallúint
fholamh aige í.  Léiríonn pobalbhre-
itheanna faoi láthair go ngnóthóidh an
PP móramh glan i dtoghcháin náisiún-
ta na Spáinne ar an 20ú Samhain seo
chugainn.        

Feictear don Chairdinéal Rouco
Varela  go bhfuil gá anois  le hathshois-
céalú na Spáinne.  Tá súil aige gur chuir
cuairt seo an Phápa gaoth i seolta an
fheachtais seo. Agus stocaireacht don
toghchán ar bun cheana féin, ní dhéan-
faidh cuairt a Ró-Naofachta dochar ar
bith do sheansanna an PP ach oiread. Is
rún oscailte é gurbh fhearr go mór leis
an gcliarlathas abhus a bheith ag plé
leis an PP sa rialtas ná leis an PSOE atá
ann faoi láthair.  Léirigh iompar chean-
nairí na gconlán éagsúla agus iad i
láthair an Phápa an teannas seo idir
Spáinn an tuatachais  agus Spáinn an
chléireachais. Chraith Uachtarán na
Spáinne, José Luis Zapotero (PSOE)
lámh leis an bPápa nuair a d'fháiltigh sé
roimhe. Lean Mariano Rajoy sampla
an Teaghlaigh Ríoga: chrom sé gur
phóg fáinne an Phápa. Chrom Méara
Mhaidrid, Alberto Ruiz-Gallardón (PP),
gur phóg fáinne an Phápa faoi dhó...

Ba léir ar a raibh scríofa ar mheirgí is
ar bhratacha lucht na hagóide go mba
bheag a spéis sna ceisteanna a d'ar-
daigh dioscúrsa an Phápa Benedictus
XVI: aontumha, frithghiniúint,
ginchealú etc. “An bhfuil Ratzinger i
ndáiríre faoin eitic a shiúntáil le cúrsaí
gnó? Cad chuige nár dhamnaigh sé an
nualiobrálachas?” a d'fhiafraigh an
mana ar mheirge amháin. €50m, ar a

laghad, d’airgead an Stáit a bheith á
chaitheamh ar an bhFéile mhór seo an
gad ba ghaire do scornaigh na n-
agóidithe seo.  Tiocfaidh an €50m eile
is gá ó na bainc agus ó na mór-insti-
tiúidí airgeadais. 

Cad chuige, a fhiafraíonn siad,
lacáistí móra á dtairiscint ag córas
poiblí iompair Mhaidrid do na
hoilithrigh óga fad is nach bhfuil an
buntáiste céanna á thairiscint do
dhífhostaithe óga na cathrach? Ní
fhaigheann na dífhostaithe céanna
tacaíocht ar bith ón Stát; bíonn siad ag
brath ar oineach a dtuistí.  Tá oideachas
maith ar chuid mhór de na hagóidithe
seo. Éilíonn siad postanna a thagann
lena gcuid cáilíochtaí – éileamh nach
féidir leis an rialtas a shásamh agus
réimeas na gciorruithe móra i bhfei-
dhm.  Bhí cnámh spairne eile ann. Ní
raibh ach 6.1% de na hoilithrigh Spáin-
neacha a bhí rannpháirteach san Fhéile
dífhostaithe i gcomórtas le 46%, ar a
laghad, d’óige na Spáinne. Tugann sé
seo le fios gur bhain formhór mór na n-
oilithreach óg le haicme na pribhléide
abhus. Tá feachtas athshoiscéalaithe
Rouco Varela dírithe ar an aicme
chéanna, is léir. Agus tá cluas na bod-
haire á tabhairt ag bunaíochtaí eaglasta
tuatacha agus eaglasta na tíre d’éilithe
lucht agóide. 

Tá scoilt chontúirteach shóisialta á
cruthú ag an neamhiomarbhá seo nár
mhaolaigh cuairt Benedictus XVI
puinn. Ach a mhalairt. Ar cailleadh deis
eile fós le bun-eitic na Críostaíochta a
léiriú, mar sin? Mhaígh Juan José
Tamayo, ceann de na diagairí is mó le
rá sa Spáinn, Dé Domhnaigh seo caite
gur chéim mhór ar gcúl cuairt seo an
Phápa d’iarracht an Taoisigh Zapatero
stát bunaithe ar luachanna tuatacha a
bhuanú sa Spáinn. Agus, thar aon rud
eile, ba “údar diomá” é, dar leis,  dóibh
siúd taobh istigh den Eaglais a bhfuil
súil acu le “heaglais de chineál eile”. 

Is cinnte go bhfuil an Cairdinéal
Rouco Varela sásta leis an mbreithíú-
nas seo. 

José Luis Rodríguez Zapatero, Príomh-Aire na Spáinne ag cur fáilte roimh an
Phápa Benedict XVI agus é ar chuairt sa tír sin an tseachtain seo caite.  

An Baincéir
Infheistíochta :
Cúis na faidhbe?

Is minic a chloistear lucht meán agus
polaiteoirí ag cur milleáin ar bhaincéirí,
infheisteoirí agus amhantraithe (specula-
tors) as an ngéarchéim eacnamaíochta. Ach
céard go díreach gnó an dreama seo?

Infheistíocht (Investment): 
Airgead a chur i mbanc nó scaireanna a chean-

nach ag súil go gcosnófar an t-airgead nó go n-
ardófar a luach.  

Amhantraíocht (Speculation): 
Cearrbhachas (gambling) ar infheistíocht nach

bhfuil chomh sábháilte sin. Tá riosca ann go
gcaillfear an infheistíocht ach is féidir brabús mór
a dhéanamh. Cáintear an cleachtas seo mar
déanann sé na margaí míshocair.

Banc Infheistíochta (Investment Bank): 
Ní gnáthbhanc le cuntais agus seirbhísí ar nós

morgáistí is ea é. Déanann bancanna
infheistíochta an infheistíocht ar son cliant ar
mian leo airgead a thuilleamh ar ghluaiseachtaí
na margaí. Ní hamháin go n-oibríonn na bancan-
na seo ar son infheisteoirí, ach infheistíonn siad i
scaireanna ar a son féin sula ndíolann siad ar
aghaidh le hinfheisteoirí iad. 

Mí-Úsáid
Bíonn bancanna infheistíochta ag láimhseáil

suimeanna ollmhóra airgid ar son comhlachtaí,
bancanna agus rialtas. An locht atá leis seo ná go
dtugann an t-airgead cumhacht dóibh tionchar a
imirt ar mhargaí. Mar shampla, i láthair na huaire,
agus imní le brath sna margaí, d’fhéadfaí méid
mór scaireanna áirithe a dhíol. Spreagfadh sé sin
díolachán domanó ar na scaireanna sin. Thabhar-
fadh sé sin an deis do na bancanna na scaireanna
a cheannach ar ais ar phraghas íseal agus brabús a
dhéanamh

Áras Morgan Stanley, Canary Wharf, Londain 
[PIC : FIONÁN ÓG Ó MUIRCHEARTAIGH]

Post mall de bharr seoltaí
i nGaeilge: An Post
Cuireann siad an milleán ar bhogearra “nach dtuigeann Gaeilge”
Katie McGreal

TÁ An Post ag cur an lochta as
moill a bheith ar an bpost ar na
seoltaí a bheith scríofa i
nGaeilge. 

Tháinig an scéal seo chun
solais nuair a fuair Síne Nic an
Ailí ó Chonradh na Gaeilge litir
go dtí a baile i mBaile na Man-
ach i mBaile Átha Cliath le
greamán mór air le ‘Important:
Delay caused by incorrect
postal address’ scríofa air i
mBéarla amháin. 

“Ní maith liom an focal
‘incorrect’. Ní seoladh míc-
heart atá ann,” a deir Síne. 

Dúirt An Post léi gur leis na
bogearraí a úsáideann siad
chun na seoltaí a léamh a
bhaineann an fhadhb. Ní

thuigeann na bogearraí seoltaí
Gaeilge – d’ainneoin gurb í an
Ghaeilge príomhtheanga
oifigiúil an stáit.

I litir go dtí an Coimisinéir
Teanga in 2010, dúirt An Post,
“Tá nósanna imeachta i scríb-
hinn againn le haghaidh cúin-
sí nach mbeadh oibrithe poist
eolach ar an nGaeilge, nó dá
mbeidís measartha líofa sa
Ghaeilge ach gan taithí acu ar
sheoltaí nach bhfaca siad
cheana.”  

Deir Damhnait Uí
Mhaoldúin ó Oifig an Choimis-
inéara Teanga nach gcaithfidh
An Post glacadh le litreacha le
seoltaí i nGaeilge. 

“Níl aon acht ná aon rud
dlíthiúil ann a deir go gcaith-
fidh siad glacadh le seoltaí i

mBéarla, is rud é a dhéanann
siad as a stuaim féin.” 

I ráiteas a thug An Post do
Gaelscéal, dúirt siad, “An t-aon
am nach nglacaimid le seoltaí i
nGaeilge ná nuair nach bhfuil
an t-ainm Gaeilge ar eolas ar
aon duine san oifig, go háirithe
in áiteanna iargúlta. Táimid ag
eagrú ranganna Gaeilge d’oib-
rithe An Post ionas go mbeadh
Gaeilgeoir amháin, ar a laghad,
i ngach oifig.”

Bhí beirt eile i dteagmháil le
Conradh na Gaeilge faoi seo,
duine amháin sna Clocha
Liatha i gCill Mhantáin agus
duine eile i Ráth Fearnáin i
mBaile Átha Cliath. 

Beidh Conradh na Gaeilge i
dteagmháil leis an gCoimis-
inéir Teanga mar gheall air seo.   

Éiríonn le 90%
de Dhaltaí
Gaeilge in Albain 
Agus 100% in Oileán Mhanainn, ach
cha raibh ach dalta amháin ann!
Anton Mac Cába

D’ÉIRIGH le thart ar 90% acu
siúd a rinne an dá scrúdú i
nGaeilge na hAlban ag Àrd Ìre
(‘Highers’ i mBéarla) gurb
ionann é agus Ardleibhéal. 

Ba do chainteoirí dúchais
ceann de na scrúduithe agus
d’fhoghlaimeoirí an ceann
eile. D’éirigh le 88.8% acu siúd
a rinne an scrúdú do chain-
teoirí dúchais. Tá an leibhéal
seo seasta le ceithre bliana
anuas. D’éirigh le 90.6% acu
siúd a rinne an scrúdú
d’fhoghlaimeoirí. Ba bhiseach
mór é seo ó 75.6% anuraidh. 

Ba í seo an chéad bhliain go
raibh mic léinn ábalta ábhar
eile, seachas Gaeilge na hAl-
ban, a dhéanamh trí mheán
na teanga sin. Rinne 11 mhac
léinn ó Sgoil Ghàidhlig
Ghlaschu an Ardmhatamatic
trí Ghaeilge. D’éirigh le 90.9%
acu.

Sa Bhreatain Bheag, d’éirigh
le 99.4% acu siúd a rinne an
scrúdú Breatnaise mar chéad
teanga sna scrúduithe
Ardleibhéil. Ábhar é seo atá

dírithe ar scoláirí ar scoileanna
Breatnaise, cainteoirí dúchais
agus daltaí a d’fhoghlaim an
teanga araon. Fuair 24.9% A
nó A*, méadú 5% le hais cúig
bliana ó shin. D’éirigh le 97.7%
acu siúd a rinne an scrúdú
Ardleibhéil sa Bhreatnais mar
dhara teanga. Fuair 16.3% acu
A nó A*. Ba laghdú 1.7% é seo
le hais dhá bhliain ó shin.

I Manainn, rinne mac léinn
amháin scrúdú Ardleibhéil i
nGaeilge Mhanann – agus
d’éirigh leis. B’as Scoil Ghra-
madaí Rhumsaa dó. Tá an
scrúdú seo bunaithe ar an
scrúdú i nGaeilge na hÉire-
ann. Tá tábhacht leis; den
chéad uair, tá Ardleibhéal i
nGaeilge Mhanann ar
comhchéim le hArdleibhéal i
scrúdú ar bith eile. Glacfar leis
mar cháilíocht d’iontráil
ollscoile.

Tá beocht úr i nGaeilge
Mhanann. Tá 100 dalta ag gab-
háil dó i meánscoileanna an
oileáin. Mar sin, beidh
Ardleibhéal i nGaeilge
Mhanann níos coitianta taobh
istigh de chúpla bliain.

Níl aon
éalú ann
do Ghaeil
Cheithre
Chontae
Tá a fhios
againn cá háit
a bhfuil tú!
Anton Mac Cába

IS féidir anois teacht go
héasca ar Ghaeilgeoirí
thar achar ceithre chon-
tae – Liatroim, an Cab-
hán, Sligeach agus Ros
Comáin a bhuíochas leis
an Eolaire Gaeilge atá
curtha ag Glór Cluainín i
gCo Liatroma ar líne. 

Dúirt Rossa Ó
Snodaigh, duine de bhu-
naitheoirí Ghlór Clu-

ainín, go bhfuarthas
maoiniú leis an Eolaire a
dhéanamh ó Bhord
Fiontair Chontae Liatro-
ma. Chuathas i
dteagmháil le cuid mhór
daoine. “Chuireamar
téacsanna chuig daoine
le Gaeilge le go gcuir-
feadh siad sonraí ar an
suíomh,” ar seisean.
“Bhí a lán daoine ag cur
rudaí isteach.”

Ar an eolas a thugann
daoine fúthu féin tá an
leibhéal Gaeilge atá acu
mar is d’achan duine sa
cheantar gur mhaith leo
Gaeilge a labhairt atá an
tEolaire. Ní raibh rún ag
an tús ach Co Liatroma a
chlúdach. Leathnaigh sé
amach go nádúrtha leis
an dóigh a bhfei-
dhmíonn gréasáin
shóisialta sa dúiche. Go
dtí seo níl duine ar bith
ann ó Chontae Fhear
Manach. Bhí an jab i
bhfad níos moille ná mar
a shíl an Snodach ag an
tús. “Is jab fiúntach mar
sin féin é,” ar seisean.

Buntáiste atá leis an
Eolaire ná go dtig le
daoine achan saghas
seirbhíse a fháil – trí
Ghaeilge. “Má tá dlíodóir
uait, tig leat é a
dhéanamh i nGaeilge,”
arsa Ó Snodaigh. 

EISIACH

Príomhfheidhmeannach
Nua ar Chomhairle na
Gaelscolaíochta 
Áine Ní Chuaig

CÉ nach bhfuil sé fógartha go
hoifigiúil go fóill, tuigtear do
Gaelscéal go bhfuil Micheál Ó
Duibh ainmnithe mar
Phríomhfheidhmeannach nua
ar Chomhairle na Gaelsco-
laíochta. 

Tá Comhairle na Gaelsco-
laíochta ar an bhfód ón bhliain
2000, chun an Ghaelsco-
laíocht a chur chun cinn agus a
spreagadh i dtuaisceart na
hÉireann. Cuireann an Roinn
Oideachais maoiniú ar fáil
dóibh.

Chaith Micheál seal mar
chathaoirleach leis an
eagraíocht POBAL agus tá sé
mar bhall de bhord stiúrtha
GAELSCOILEANNA TEO.
Nuair a bhí céim
dhochtúireachta bainte amach
aige sa bhfealsúnacht ó
Ollscoil Uladh Chúil Raithin,
chuaigh sé i mbun oibre in
earnáil na Gaeilge den chéad
uair mar Oifigeach Forbartha
Gaeilge le Pobal an Chaistil i
mBaile an Chaistil, Aontroim. 

Tar éis dhá bhliain agus stá-
das maoinithe bainte amach
ag Bunscoil an Chaistil, bhog

sé ar aghaidh agus thosaigh sé
ar phost nua mar Oifigeach
Forbartha le Comhairle na
Gaelscolaíochta. 

Tar éis trí bliana, fuair sé
ardú céime agus rinneadh

Ard-Oifigeach Forbartha de,
post a raibh go leor freagrach-
taí ag dul leis agus cúramaí a
bhain le forbairt straitéiseach
san earnáil na Gaelsco-
laíochta.

Micheál Ó Duibh

Rossa Ó Snodaigh



• 9GAELSCÉAL 
Dé hAoine, 26 Lúnasa, 2011

TRÁCHTAIREACHT

Ardán: Dáiríously, ná bígí
chomh piúratánach sin!

Alison Ní Dhorchaidhe

Ba mhaith liom mo thuair-
imí féin a roinnt ar cheist
na hathbheochana
Gaeilge, á plé anseo ag
Colm Ó Broin (1/7), Scott

de Buitléir (7/7) agus Aonghus Ó
hAlmhain (16/7).  Táim chun Gaeilge
Bhaile Átha Cliath a chosaint anseo.
I dtosach, aontaím le Scott nuair a
deir sé gur rud nádúrtha é go bhfuil
canúintí éagsúla Béarla ann i mBaile
Átha Cliath, agus go gciallaíonn seo
go mbeadh canúintí éagsúla Gaeilge
ann freisin. 

Is cathair iltíreach í BÁC, agus mar
sin, tá blasanna, nósanna cainte
agus teangacha de chuile shórt ann.
Agus cruthaíonn sin rud nua,
comhtháthú de shórt éigin. Beidh an
Ghaeilge in ann maireachtáil sna
cathracha óir tá siad i lár na nua-
aoise. 

Tá an Ghaeilge ag athrú sna
cathracha, óir tá sí in úsáid ag
daoine ar bhealaí éagsúla. Ní mór do
Gaeilgeoirí an t-alt ag an teangeolaí
Brian Ó Broin san Irish Times
(16/1/2010), 'Schism fears for Gaeil-
geoirí', a léamh. Deir sé go bhfuil an
teanga ag athrú go radacach, agus go
bhfuil canúint nua ag teacht chun
cinn sna cathracha. Feictear dó nach
bhfuil aon fhianaise ann go bhfuil an
Ghaeilge ag fáil bháis go huile is go

hiomlán. Dar leis, is fianaise mhaith
í seo, go bhfuil an Ghaeilge ag athrú.
Nach gciallaíonn sin gur teanga
bheo bhríomhar atá inti? Athríonn
teangacha an t-am ar fad, agus is rud
nádúrtha sin. Tá an Ghaeilge á cur in
oiriúint don saol nua-aimseartha seo,
agus is comhartha seo de theanga
shlán. 

Le gairid, tháinig mé ar fhocail ar
hibrid nó cros-síolach atá iontu:
dáiríríously?! agus dochreideable!
Fuaireas an chéad ceann ó chraoltóir
Baile Átha Cliathach, agus an dara
ceann ó chailín Gaeltachta as Rann
na Feirste (mar fhreagairt don leas a
bhain mé as an bhfocal dáiríríously ar
Twitter). Chuala mé céard-ever
freisin agus mé sa gcéad bhliain de
mo bhunchéim! 

Píosa spraoi a bhí sna focail seo
nuair a cruthaíodh iad, ach cuireann
siad in iúl go bhfuil daoine ag éirí níos
compordaí leis an Ghaeilge agus an

Béarla a bheith taobh le taobh lena
chéile sa tír seo agus gur rud
nádúrtha é go mbeadh tionchar acu
ar a chéile. Ní hamháin go raibh, go
bhfuil agus go mbeidh focail Bhéarla
ag teacht isteach sa nGaeilge, chon-
acthas gur chruthaigh tionchar na
Gaeilge leagan nua den Bhéarla (.i.
Béarla Éireannach) ó thaobh
comhréire, foghraíochta agus
nathanna de. Freisin, tá focail 'ar
iasacht' ón nGaeilge agus ón
nGàidhlig le feiceáil sa mBéarla
(galore, brogue, pet, glen, keen, bard,
srl). 

An rud a chuireann faitíos go mór
mór orm ná an deighilt seo atá rí-
shoiléir i measc lucht na Gaeilge. Is
cuimhin liom ráiteas ag Yeats faoi
Éirinn, rud éigin mar "an tír chomh
beag sin, ach an iomarca fuatha inti"!
Tá an ceart aige! Is mionphobal é
pobal na Gaeilge, agus ba chóir go
mbeidh muid aontaithe agus ag

réiteach lena chéile! Ach níl sin mar
atá, faraor. An fhadhb is mó atá
againn ná go bhfuil daoine de lucht
na Gaeilge ródháiríre agus
róchoimeádach. Bímse ag rá go
mbeidh an dán céanna ag an
nGaeilge is a bhí ag an Laidin mura
mbímid cúramach. Caithfear na sri-
anta atá curtha ar an nGaeilge ag na
híonaithe a scriosadh. Is mithid
dúinn teacht chun cinn na teanga a
scaoileadh agus saoirse a thabhairt di
ionas go mbeadh sí ina teanga bheo.
(Ní hé sin le rá go scriosfar struchtúr
na teanga, ach díreach na hathruithe
teanga nádúrtha a ligean isteach.) Is
cuid den phobal í teanga, agus cuir-
fear í in oiriúint don phobal atá dá
húsáid. Athbheochan atá i gceist

againn, nó athbhreith – ciallaíonn sin
go mbeidh tréithe nua ag teacht
isteach sa teanga, a chabhróidh léi
maireachtáil sa gcomhthéacs nua-
aimseartha. Athraíonn teangacha le
riachtanais an phobail atá dá n-úsáid.
Ná bígí piúratánach, tugaigí saoirse
don Ghaeilge agus sábhálfaidh sí í
fhéin!

Is blagadóir agus file í Alison, as
Baile Átha Cliath ó dhúchas í, ach a
bhfuil cónaí uirthi anois i dTearmann
Feichín, Co. Lú. Bhain sí amach a
céim Mháistreachta sa Nua-Ghaeilge
le UCD anuraidh. Tá sé i gceist aici
Dochtúireacht a thosnú an bhliain
seo chugainn. Tabhair cuairt ar a
blag ag an seoladh seo: http://alison-
nidhorchaidhe.blogspot.com/

Gaeilge Laighean
Agus an díospóireacht seo faoi
Ghaeilge Laighean agus Gaeilge
Bhaile Átha Cliath, inniu agus sa
stair, á plé, is mithid a lua go bhfuil
cuid mhór eolais ar fáil ar Ghaeilge
Laighean. Ar ndóigh tá go leor
taifeadtaí agus ábhar scríofa i
nGaeilge Ó Méith ar fáil agus tá
taifeadtaí agus ábhar scríofa ar fáil
i nGaeilge Chill Chainnigh.
Maidir le háiteanna eile de,
scríobh Donn Piatt ‘Gaelic Dialects
of Leinster’ siar in 1933 má tá an t-
ádh ar dhuine é a fháil agus tá alt
sa leabhar ‘Stair na Gaeilge’ dar
teideal ‘Na Canúintí a Theacht
chun Solais’ a phléann leis an
ábhar seo. 

Seosamh Ó Riain 

Fáilte roimh do chuid tuairimí i gcó-
naí, tá muidne in Gaelscéal fíorb-
huíoch astu, agus más fíor an sean-
nath, beatha teanga í a labhairt, is
amhlaidh gur ríthábhachtach di

freisin dul i mbun pinn chomh minic agus is
féidir.  Seol tuairimí chuig www.gaelsceal.ie,
Twitter, Facebook, nó is féidir litir a sheoladh
chuig Gaelscéal, An Chuasnóg, Baile Ard, An

Spidéal, Co. na Gaillimhe.
Bíonn fáilte roimh phíosaí ‘Ardán’ i gcónaí

fosta, roinn do thuairim, cuir daoine ar an
eolas faoi do smaointe.

Bhuel, cé nach raibh ach scéal beag ann ó
thaobh líon na bhfocal de, is mó aird dár gcuid
léitheoirí a tharraing an scéal ‘Wikipedia mí-
cheart?’ le hÁine Ní Chuaig, a bhain leis an
mhéid Gaeilge atá á labhairt sa Spidéal, i
nGaeltacht na Gaillimhe.

“Bíonn an fhírinne searbh” a scríobh Bríd Ní

Fhatharta!
“Aontaim go hiomlán libh, is minic a bhí mé

ar an Spidéal agus Gaeilge is mo a chloistear
fós,” arsa Benjamin Burroughs, agus lean sé air
“Ach rud amháin tá an Spidéal ar imeall na
fíor-Ghaeltachta, tosnaíonn an Ghaeilge leath
bhealach ó na Forbacha.” 

Scríobh Maria Connolly “Ó Bhearna go
Carna ..... Spidéal ina measc!” 

Ní mó ná sásta a bhí Orla leis an alt seo áfach,
“Is féidir le haon duine Vicipéid a cheartú.

Cén fáth nach scríobh tú an rud ceart ar an
suíomh sin? Bíodh é sin déanta agat i bhfad
níos taipe ná an píosa seo a scríobh...”

Ar an láimh eile, bhí Maria an-tógtha leis an
scéilín seo “Maith bhean Áine, píosa deas
scríbhneoireachta!!”

Maidir le teachtaireacht ar Facebook gur
maith le 3,000 duine leathanach Facebook
Gaelscéal, dúirt Seán Ó hAdhmaill “Maith
sibh!” agus scríobh Maria Connolly “Míle
Fáilte, coinnigh suas an deá-obair!”

CAD A DEIR SIBH?

Le gairid, tháinig mé ar
fhocail ar hibrid nó cros-
síolach atá iontu:
dáiríríously?! agus
dochreideable! Fuaireas
an chéad ceann ó
chraoltóir Baile Átha
Cliathach, agus an dara
ceann ó chailín Gaeltachta
as Rann na Feirste (mar
fhreagairt don leas a
bhain mé as an bhfocal
dáiríríously ar Twitter).

Máithreachas agus pióg úll
Conall Ó Móráin

Tá seanscéal grinn ann faoi
na laethanta go raibh John
F Kennedy mar Uachtarán
ar Stáit Aontaithe
Mheiriceá, Nikita

Kruschev ina Uachtarán ar an Aontas
Sóivéadach agus Harold Wilson ina
Phríomh-Aire ar an Ríocht Aontaithe.
Um Nollaig chuir iriseoir glaoch ar an
triúr agus d’fhiafraigh sé díobh céard
ba mhaith leo mar bhronntanas Nol-
lag. 

D’fhreagair Kennedy go han-dáiríre
gur mhaith leis go mbeadh cosc ar
chogaíocht agus go mbeadh deireadh
le gorta. Bhí Kruschev chomh trom-
chúiseach céanna agus dúirt sé gur
mhaith leis go mbeadh saoirse ag an
gcine daonna agus go mbeadh
dóthain lena ithe ag cách. Nuair a
chur an t-iriseoir glaoch ar Harold
Wilson dúirt seisean gur mhaith leis
péire slipéar agus píopa nua le
caitheamh.  

Is scéal fonóideach atá sa mhéid
thuas ar ndóigh ach sa lá atá inniu
ann déanann muid an fhonóid chéan-
na fúthu siúd, go mór mór fúthu siúd
a bhíonn i gceannas orainn,
polaiteoirí go minic go mbíonn
ardaidhmeanna dá moladh acu –
ardaidhmeanna go bhfuil nó gur
chóir go mbeadh gach aon duine ina
bhfabhar, deireadh a chur le gorta,
mar shampla. 

Tá téarma ag Meiriceánaigh ar
ardaidhmeanna den sórt sin – deir
siad go ciniciúil go bhfuil na
polaiteoirí úd i bhfabhar an
mháithreachais agus pióga úll, is é
sin, rudaí maithe nach féidir argóint
ina gcoinne.

Nuair nach mbíonn Gay Byrne ar
thóir uachtaránacht na tíre tá post
aige mar Chathaoirleach ar an Údarás
um Shábháilteacht ar Bhóithre agus é
ag cur i gcuimhne dúinn go minic ar
an raidió gur chóir dúinn bheith cúra-
mach ar na bóithre. Ní aon drochrud
an méid sin.  Ach uaireanta bíonn blas
an mháithreachais agus na bpióg úll
ag baint leis an méid a deir sé agus
níos measa, an bealach a ndeir sé é –
ar nós seanleaid go bhfuil eolas an
domhain aige agus an t-eolas ag luí go
trom ar a ghuaillí.  

Sin mar a bhí sé agus é ag rá linn go

mbeadh ísliú mór ar líon na ndaoine a
marófaí de bharr na gceamaraí luais
atá anois poncaithe ar roinnt mhaith
dár gcuid príomhbhóithre. Seo in ain-
neoin gur ar fho-bhóithre na tíre,
agus iad ag taisteal ró-mhear, a
mharaítear formhór acu siúd go
mbíonn timpistí bóthair bainteach le
luas acu. Tá sé taispeáinte am i ndi-
aidh a chéile gurb iad na mótarb-
healaí na bóithre is sábháilte sa tír
agus cead againn tiomáint orthu ag
120ksu. 

Cosúil leis an máithreachas agus an
phióg tá sé deacair argóint i gcoinne

an méid a deir Byrne.  Is ‘rud maith’ é
nach mbeadh muid ag tiomáint
róthapa. Ach, tá figiúirí foilsithe i
Sasana an tseachtain seo a thaispeá-
nann gur chun donais a théann muid
go minic de bharr na gceamairí céan-
na agus nach mbíonn ceangal i gcónaí
idir na ceamaraí agus ísliú ar líon na
dtimpistí.  

Níl na ceamaraí sa tír seo, ar bhonn
leathan, ach le bliain anuas ach tá siad

trasna na Breataine ó 1992.  Tá thart ar
6,000 suíomh ceamara acu agus
luach €120 milliún d’fhíneálacha dá
ghineadh acu in aghaidh na bliana i
Sasana. Tá roinnt mhaith daoine sa
Ríocht Aontaithe den tuairim gur
modh iad na ceamaraí chun airgead a
bhailiú don rialtas.

De réir na bhfigiúirí in Humberside,
áit go bhfuil 89 ceamara acu, ní raibh
aon athrú ar líon na dtimpistí ag 20%
des na láithreacha ach d’ardaigh líon
na dtimpistí ag seacht gcinn déag acu.
I nGleann Thames bhí suíomh
amháin in Aylesbury gur tháinig ardú
faoi cheathair ar líon na dtimpistí le
hais mar a bhí roimh dos na ceamaraí

a bheith suiteáilte.
Ní féidir bheith cinnte cén ceangal

atá idir na ceamaraí agus aon athrú,
chun maitheasa nó chun donais, a
tharlaíonn dá bharr. Seo é an ceacht.
Ní cóir dúinn bheith cinnte go bhfuil
ceangal díreach idir cúis agus éifeacht.
Gan taighde, gan figiúirí níl ach an
tseanphióg sin dá hithe againn arís. Ní
bhfaighidh muid sin go dtí go n-
aibíonn muid agus go mbíonn an rial-
tas, áitiúil agus lárnach, níos oscailte
lena gcuid eolais. Is linne, saoránaigh
na tíre, an t-eolas. Muidne a dhíol as
tríd ár gcuid cánach. Ní cóir go
mbeadh aon bhac in aon chor curtha
orainn an t-eolas sin d’aimsiú nuair is
féidir é.

Is cuma an ar cheamaraí, ar an
gcóras leighis nó ar oideachas atá an
Stát, thar ár gcionn, ag caitheamh ár
gcuid airgid, ba chóir go mbeadh a
fhios againn an cur amú airgid atá ann
nó an caitheamh dearfach atá ann. Ní
chuirfidh mórán daoine i gcoinne
caitheamh ar chúrsaí Stáit go
mbaineann saoránaigh buntáiste as. 

Dá n-imeofá isteach i seomra ranga
ar mheánscoil agus an cheist a chur ar
na daltaí laistigh, “An gcabhraíonn
ceamaraí luais le hísliú a dhéanamh ar
líon na dtimpistí ar bhóithre?,” cheap-
fainn go mbeadh gach lámh san aer
agus iad ag aontú gur fíor é. Ach de
bharr an taighde Shasanaigh tá a fhios
againn anois nach féidir bheith cinnte
faoin mhéid sin fiú.

Is fíorbheagán oscailteachta atá sa
tír seo, rud a bhaineann, b’fhéidir, leis
an ocht gcéad bliain a chaith muid mar
choilíneacht de chuid na Breataine. Tá
sé i bhfad thar am an méid sin a chur
taobh thiar dínn más fíor. Agus muid
dár riar féin le hochtó bliain anois
cheapfá go bhfuil sé in am go mbeadh
fonn ar ár riarthóirí na fíricí a chur os ár
gcomhair ionas gur féidir linn ar fad,
an tír bhídeach seo, ár nguthanna agus
ár dtuairimí a chur le haon
díospóireacht ar chaiteachas Stáit, go
mór mór anois gan aon airgead thart.

Obair agus drochobair
Aindrias Ó Cathasaigh

Tá earnáil amháin de gheil-
leagar na hÉireann atá ag
fás go rábach, ar ndóigh,
ag méadú go leanúnach le
trí bliana anuas: an

dífhostaíocht. Fógraítear figiúr
oifigiúil chuile mhí, thíos seal de
bheagán, thuas seal de bheagán. Ach

bíonn a fhios againn i gcónaí gur
drochscéal a bheas ann, céimeanna
éagsúla den uafás céanna.

Tá a léamh féin ag chaon tráchtaire
ar a bhfuil i ndán do chúrsaí eacna-
maíochta thall is i bhfus. Cúlú breise
atá romhainn dar lena lán, cé go
bhfuil siad ann a cheapann go dtioc-
faidh feabhas éicint ar chúrsaí. Tá
mórán chuile dhuine ar aon fhocal
faoi rud amháin, áfach: fiú má tha-
gann an tuar faoin tairngreacht is
dóchasaí amuigh, is beag a bhainfear
de na scuainí fada dífhostaíochta úd.

Cén chaoi ar féidir slí beatha agus
saol ceart a chinntiú do na céadta
mílte atá gan obair? Ní hiad na figiúirí

amháin a léiríonn méid na faidhbe
seo. Tá an cheist chomh deacair sin
gur fearr le cuid mhaith daoine í a
sheachaint. Cuireann siad seo obair ar
fáil, ach is drochobair í.

Is í an duine atá in ainm is a bheith
i gceannas ar an bhfadhb an duine is
mó atá dá seachaint. Tá dian-
mhachnamh dúr domhain déanta ag
Joan Burton uirthi, agus is é a thoradh
go bhfuil neart de na daoine
dífhostaithe dá ndeoin féin, ag iar-
raidh a bheith ar an deol mar stíl beat-
ha.

Má tá an stíl beatha seo chomh
mealltach sin, tuige nach roghnaíonn
an t-aire féin í, seachas a bheith dá

híobairt féin ar mhaithe le muintir
mhíbhuíoch na hÉireann? Bhuel, ní
bhfaigheadh sí ach €188 sa tseachtain
as saol seo an mhada bháin, agus tá
stíl beatha aici faoi láthair a chos-
naíonn €181,000 sa mbliain orainn.

Tugann bearna mar sin ar pho-
laiteoir scaradh lena cuid prionsabal,
má bhí a leithéid aici, agus caitheamh
leis na boicht mar chine coimhthíoch
gan bhéasa. Seanscéal atá ann,
chomh sean le tairiscint cáca Marie
Antoinette ar a laghad. Is fusa go mór
dóibh a mhaíomh gur daoine
dífhostaithe is cúis leis an
dífhostaíocht ná glacadh lena milleán
féin.

Is bréag ‘fostóirí’ a thab-
hairt ar an lucht gnó, i
ndáiríre, mar ní cuspóir
dóibh daoine a fhostú. Is
cuspóir dóibh brabach a
dhéanamh, agus ní
fhostaíonn siad ach a
laghad daoine agus is gá
chuige sin. 

De réir na bhfigiúirí in
Humberside, áit go bhfuil
89 ceamara acu, ní raibh
aon athrú ar líon na dtimp-
istí ag 20% des na
láithreacha ach d’ardaigh
líon na dtimpistí ag seacht
gcinn déag acu. I nGleann
Thames bhí suíomh
amháin in Aylesbury gur
tháinig ardú faoi cheathair
ar líon na dtimpistí le hais
mar a bhí roimh dos na
ceamaraí a bheith suit-
eáilte.

Garda Adrian Corcoran le ceamara luais - ach an gcuidíonn siad le líon na
dtimpistí a ísliú? [PIC CHOMHAID : PHOTOCALL IRELAND] 

Má dhiúltaíonn daoine do jab
suarach ar phaidhe íseal, níl siad ach
ag leanacht lorg an aire, nár chaith lá
ina teachta Dála ariamh gan tuarastal
ró-ard a tharraingt as. Má dhiúltaíonn
daoine an cárta leighis a ligean uathu,
is ciallmhar an mhaise dóibh é i stát a
dhéanann cúram níos fearr de
shláinte na mbancanna ná sláinte an
phobail. Deir Bruton — agus saoithe
eile de chuid an Lucht Oibre léi — go
mbainfear deol de dhaoine nach
rachaidh faoi shúistí a cuid scéimean-
na. Bhí lear mór scéimeanna den sórt
seo ann sa gcúlú deireanach. Chaitheá
sé seachtainí ag foghlaim le balla a

thógáil, sé seachtainí ag foghlaim le
balla a leagan, agus an t-am ar fad ag
seachaint súil an mhiontíoránaí a bhí i
gceannas ort. Fiú mara mbíonn siad
chomh beagmhaitheasach an iarraidh
seo, ní laghdóidh scéimeanna dá fhe-
abhas an dífhostaíocht. B’fhéidir
dóibh cuidiú le duine amháin post a
fháil in ionad duine eile, ach fanfaidh
líon na bpostanna mar an gcéanna. Ní
dhéanfar ach aiteacha i scuaine an
deoil a bhabhtáil.

Cibé tairbhe a bhíonn le baint as an
oiliúint seo ar uaire, ní bhíonn na
scéimeanna ann leis an dífhostaíocht
a chloí. Is é a n-aidhm daoine a chia-

padh den deol, go nglacfaidh siad le
jab uafásach ar leath-thada, nó go
rachaidh siad ar imirce, fiú. Cuirfidh
scéimeanna cuma níos fearr ar na
figiúirí, ach ní réiteach ar bith ar an
gcruachás féin iad.

Níl de straitéis ag an rialtas ach an
tseansúil chéanna go dtiocfaidh bor-
radh faoin ngeilleagar aríst. Ba amaid-
each an té a chuirfeadh geall go bhfuil
a leithéid de bhorradh chugainn,
áfach. Agus má thagann féin, ní gá a
chor ar bith go dtabharfaidh sé postan-
na leis.

Is bréag ‘fostóirí’ a thabhairt ar an
lucht gnó, i ndáiríre, mar ní cuspóir

dóibh daoine a fhostú. Is cuspóir
dóibh brabach a dhéanamh, agus ní
fhostaíonn siad ach a laghad daoine
agus is gá chuige sin. 

Más féidir leo a theacht le foireann
níos lú, bíonn iachall orthu bata is
bóthar a thabhairt do sciar acu agus a
gcostais oibre a mhaolú — sin nó bain-
fidh a gcuid iomaitheoirí an gnó
díobh. Is ionann stair na heacna-
maíochta agus stair na seifteanna, na
ngléasanna, na dteicneolaíochtaí le
líon a gcuid fostaithe a laghdú.

Tá an dífhostaíocht ina toradh
nádúrtha ar an gcóras seo. Tá feidhm
thábhachtach aici sa gcóras, go

deimhin. Teastaíonn meid áirid
dífhostaíochta uaidh le bagairt an
deoil a dhéanamh ar oibrithe, sa gcaoi
go nglacfaidh siad le páidhe is coin-
níollacha níos measa.

Ar bhonn eile a chaithfeas muid an
geilleagar a atógáil. Níl dóthain oibre le
fáil ag freastal ar dhúil an bhrabaigh,
dúil atá tite go tóin poill ar aon nós.
Ach bheadh neart oibre le déanamh ag
freastal ar riachtanais na ndaoine. Is é
an chéad chéim, más linn an
dífhostaíocht a chur uainn, a thuiscint
go bhfuil muid buailte le ceann caoch,
nach dtig linn a ghabháil ar aghaidh
gan malairt treo a dhéanamh amach.

Gaddafi, fear mire, fear misniúil
Eoghan Ó Néill 

Allahu Akbar!
Altú le Dia! 
Tá deachtóir eile ar lár.
Agus is mé atá sásta. 
Guím rath ar phobal na Libia.
I bhfad i bhfad ó shin loic Muam-

mar Gaddafi orthu agus ar a réabhlóid
féin nuair a thosaigh sé ag creidiúint
gurbh é féin an réabhlóid. 

Chinn sé nárbh éigean dó oibriú
chun tacaíocht an phobail a fháil agus
a choinneáil. 

Shocraigh sé gur namhaid seachas
taca dó é parlaimint shaor nó meáin a
bheadh trioblóideach in amanna. 

‘L’État, C’est Moi’ a d’fhógair Louis
XIV. 

‘Is Mise an Réabhlóid’ a d’fhógair
Muammar Gaddafi. 

Buaileann an taom céanna gach
deachtóir. 

Ba é an coimhthiú sin ón phobal a
thug faill do ECAT (NATO) teacht
isteach agus an Libia a ionradh faoi
seach.

Nó sin a tharla.
D’ionraigh ECAT an Libia faoi seach

agus tá an uile sheans anois ann go
mbeidh an Libia ina puipéad ag an
Iarthar amach anseo. 

Tá sé róluath le bheith iomlán cin-
nte cén treo a rachaidh cúrsaí.

Ach níl mé muiníneach.
Nuair a fheiceann tú Silvio, Nicolas

agus David ag marcaíocht chugat ar a
n-each bán chun do shábhála bíodh a
fhios agat go bhfuil tú i bponc!  

Pobal bocht na Libia. 
Ó theach an diabhail go teach an

deamhain. 
B’fhéidir go bhfuil mé mícheart. 
Ba mhaith liom a chreidbheáil go

bhfuil ábhar ceannairí i measc lucht

éirí amach a bheidh láidir go leor
chun fíor-réabhlóid a dhéanamh as
cogadh cathartha na Libia. 

B’fhéidir, nuair a thosóidh lucht éirí
amach ag cuardach tríd smiongar na
bunáite ag Bab Al Azizya, go dtioc-
faidh siad ar na doiciméid sin a
insíonn dóibh go raibh Silvio, Nicolas
agus David (agus Tony is Gordon
roimhe) chomh geallmhar ar
Ghaddafi tráth is atá siad ar rialtas
Benghazi anois. 

Sna doiciméid sin tá cur síos ar an
luach €607m d’airm a dhíol Berlus-
coni, Sarkozy is Cameron leis an

Choirnéal Gaddafi ó 2005 go dtí
Feabhra na bliana seo.

€607m!
Raidhfilí is gunnáin is eitleáin is

gléasanna céasta a d’úsáid saighdiúirí
is péas Gaddafi chun déagóirí is léir-
sitheoirí Benghazi is Brega is Zlitan a
mharú is a chéasadh.

Sin an cineál cairde atá chun pobal
na Libia a tharrtháil anois! 

Ná creid duine ar bith go bhfuil an
tIarthar sa ghnó seo ar mhaithe le
cearta phobal na Libia.

Is sraith-ionraitheoir é an tIarthar. 
Le 100 bliain tá an tIarthar ag ion-

radh is ag smachtú tíortha Afracacha
is Arabacha ar mhaithe lena
ndúshaothrú. 

Ar mhaithe lena n-ola is a mianraí a
ghoid. 

Chuige sin bhain siad úsáid as
sclábhaíocht, as cinedhíothú, as
críochdheighilt, as imtheorannú, as
ollmharú, as céasadh, as baghcait, as
léigir, as smachtú pobal, as díothú
chultúr na ndúchasach agus as fiche
seift eile.

Agus gach uile uair a rinne siad é
dúirt siad nach raibh i gceist acu ach
leas an phobail. 

Ar a laghad deich mbliana ó shin
b’éigean dóibh ‘dodgy dossier’ a chu-
madh le dul i mbun doirteadh fola.

An iarraidh seo ní raibh sin féin de
dhíth.

Tá ‘Broken Britain’ ag dul anois a
tharrtháil ar ‘Broken Libya.’

Tá siad ag dul a GHOID na hola.
Nó cheana féin tá na comhlachtaí

móra ó BP na Breataine go Ein na
hIodáile, ag fógairt don tsaol go bhfuil
siadsan chun na conarthaí a fháil
chun ola na Libia a thógáil.

Ag lucht an bhua a bhíonn an
chreach. 

Agus déanfaidh siad an Libia a
chreachadh. 

Tá daoine ann in Éirinn, tromlach
daoine b’fhéidir, a chreideann go
bhfuil an Libia éagsúil ó gach ionradh
eile a rinne an tIarthar.

Feiceann siad an éagsúlacht daoine
a ghlac páirt sa chogaíocht. An t-
ídealachas s’acu. An misneach s’acu. 

Ba mhaith leo a chreidbheáil go
mbeidh an Libia éagsúil.

Ach monuar, ní dóigh liom go
mbeidh. 

Cuir ceist ort féin. Cad chuige an
Libia?

Dá mbeadh an tIarthar buartha faoi
chearta daonna chuirfeadh siad
smachtbhannaí ar Iosrael as a bheith
ag tógáil áitribh ar na Tíortha Gafa. 

As a bheith ag sárú gach dlí
idirnáisiúnta, rialacha na Náisiún
Aontaithe san áireamh.

Cad chuige Benghazi seachas
Homs na Siria?

Nó abair le pobal Éimin nó le
cosmhuintir an Bhairéin go gcaith-
fidh siadsan fanacht.

Ní dhearna an tIarthar a ladhar a
chur isteach i ngnóthaí an
Mheánoirthir riamh ar mhaithe le
cearta daonna a chosaint.

Mar fhocal scoir, is bithiúnach é an
Coirnéal Gaddafi.

Ach in ainneoin gach a ndeir lucht
na seomraí nuachta compordacha
agus polaiteoirí atá ar a sáimhín só ina

n-oifigí galánta in Whitehall ní clad-
haire é.

Tá misneach ag a mhac Saif al Islam
fanacht sa Bhearna Bhaoil seachas
teitheadh.

Agus b’fhurasta acu teitheadh. 
Mar an gcéanna ag a athair, más fíor

go bhfuil seisean in Tripoli go fóill.
Ach ár ndóigh bhí misneach acu sin

ar chroch is ar chéas Gaddafi iad
cionn is nár aontaigh siad leis.

Níl insint fhurasta shimplí amháin
ar aon scéal. 

Mar sin molaim daoibh glacadh go
fonnmhar le mana an bhealaigh theil-
ifíse, Russia Today. ‘Question More.’

Tá daoine ann in Éirinn,
tromlach daoine b’fhéidir,
a chreideann go bhfuil an
Libia éagsúil ó gach ion-
radh eile a rinne an
tIarthar. Feiceann siad an
éagsúlacht daoine a ghlac
páirt sa chogaíocht. An t-
ídealachas s’acu. An mis-
neach s’acu. Ba mhaith leo
a chreidbheáil go mbeidh
an Libia éagsúil. Ach
monuar, ní dóigh liom go
mbeidh. 

Muammar Gaddafi يفِاذَّقَلا رمَّعَمُ



12 • TRÁCHTAIREACHT GAELSCÉAL 
Dé hAoine, 26 Lúnasa, 2011

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

An té atá thíos,
buailtear cos air...
A chara, 
Léigh mé píosa ar an Examin-
er ar an Mháirt seo caite le
Sean Moncrieff agus 'siad na
cinnlínte a bhí aige ná... 'Tá sé
in am deireadh a chur le
béalchrábhadh (hypocracy)
na Gaeilge' inar léirig sé
laigeacht agus
neamhaitheachas na teangan
náisiúnta in Éirinn. Bhí sé ag
tagairt don mhéid dhaltaí
scoile san Dara leibhéil a bhí
ag iarraidh éalú ó staidéar na
Gaeilge mar ábhar na hÁrd-
teiste agus an fhírinne go
bhfuil níos mó de bhuntáistí
ag baint le  cáilíocht in aon
cheann des na theangacha
eile m.s., Gearmáinis, Frain-
cis, Spáinnis agus araile. Ní
féidir dul ina choinne in a lán
des na phointí a bhí á léiriú

aige ach bhraithfeá an
dearcadh fuar, doicheallach
céanna ina thuairimí maidir
le teanga álainn na Gaeilge,
ag an am céanna agus is trua
sin.

Bhí mé díreach tar éis
staitisticí na hArd-teiste sa
Ghaeilge a léamh ar
"Gaelscéal" agus ag cur an dá
chuntas le chéile, tá sé dea-
cair bheith muiníneach faoi
thodhchaí na teangan. Rogh-
naigh beagnach 64% Ardleib-
héal sa Bhéarla agus 28% sa
Ghaeilge,52% sa bhFraincis
agus fuair 14% de dhaltaí an
Grád A nó B san Ardleibhéal i
nGaeilge. Bhí uimhir mór de
mhic-léinn nár thóg an
Ghaeilge mar ábhar in aon
chor de bharr deacrachtaí
fhoghlamtha éigin chomh

maith agus caithimíd bheith
tuisceanach faoi sin ar aon
nós.

Caithimíd an cheist a chur,
an bhfuil an dalta ábalta
úsáid a bhaint as cháilíocht sa
Ghaeilge insan tír seo maidir
le post buan, lán-aimseartha
(seachas na daltaí ag dul le
haghaidh múinteoireachta)
agus i gcontráracht, má tá
Fraincis líofa ag duine, úsáid-
fidh sé a cháilíocht san Ábhar
Fraincise ar imeacht dó thar
lear. Níl spás go leor don
Ghaeilge maidir le slite
bheatha agus seirbhísí poiblí
insan tír ghlas álainn seo... 

Mise le meas
Eilís Uí Bhriain
Caisleán Uí Liatháin
Co. Chorcaí

CEIST na Seachtaine

Léitheoirí Gaelscéal ag iarraidh
‘Gobbledegaeilge’ a fhoghlaim!
Treasa Bhreathnach 

NÍ minic a bhíonn léitheoirí Gaelscéal ar
aon intinn faoi cheist na seachtaine, ach
an tseachtain seo b’amhlaidh a bhí agus
sibh ag tabhairt bhur bhfreagraí ar cheist
na seachtaine seo.  Is í an cheist a
chuireamar oraibh ná: ‘Bítear ag caint ar
‘gobbledegaeilge’ maidir le doiciméid
oifigiúla agus eile i nGaeilge ach cad ba
cheart do Ghaeil a dhéanamh agus
coincheap úr don teanga á phlé?’  

Bhí ceithre rogha agaibh ach níor ghlac
oiread is duine amháin leis an rogha gur
cheart dúinn a bheith sásta Béarla, agus
é sin amháin, a úsáid leis an stát.  

Shíl 5.3% agaibh gur cheart focail
Bhéarla a úsáid sa Ghaeilge agus bhí
mearbhall ar 5.3% eile agaibh nach raibh
freagra na ceiste seo ar eolas agaibh in
aon chor.  Ba é an ceathrú rogha rogha na
coitiantachta, le 89.5% agaibh a cheap
gur ceart focail nua a chumadh – agus a
fhoghlaim. 

Ba léir, mar sin, go bhfuil formhór
léitheoirí Gaelscéal ag iarraidh an teanga
a fhorbairt trí fhocail agus téarmaíocht a
bhaineann le saol an lae inniu a bheith
mar chuid dár dteanga ársa, agus gurb é
an t-aon bhealach leis seo a dhéanamh
ná trína bheith ag cur lenár bhfoclóir trai-
disiúnta. 

An gciallaíonn sé seo go bhfuil sé éasca

do léitheoirí Gaelscéal doiciméid
oifigiúla agus eile i nGaeilge a léamh?
Bhuel, ní fhéadfá é sin a rá ach is dócha
go gciallaíonn sé go bhfuil léitheoirí
Gaelscéal sásta breis iarrachta a
dhéanamh agus iad á léamh agus táthar
sásta cur lena bhfoclóir nua-aimseartha
Gaeilge féin. 

Ceist na Seachtaine seo: 

Chosain mí-úsáid alcóil €3.7 billiún ar
an stát suas go dtí 2007, dar le tuarascáil
de chuid Fheidhmeannacht na Seirb-
híse Sláinte (FSS).  Tá an FSS ar an rialtas
cáin a ardú ar alcól chun dul i ngleic leis
na fadhbanna agus na costais a
chruthaíonn sé dóibh.  An síleann sibh
gur cheart dóibh é seo a dhéanamh?

•         Ba cheart, tá damáiste do-chrei-
dte á dhéanamh ag alcól ar mhuintir na
hÉireann

•         Níor cheart, tá an praghas ar
phionta ró-dhaor cheana féin

•         Ní bheadh anseo ach bealach eile
don rialtas chun tuilleadh airgid a fháil
óna gcáiníocóirí, agus ní ar mhaithe le
sláinte na ndaoine céanna

•         Níl a fhios agam 

Slán le Gadafaí – ach slán 
ag an chogadh?

AGUS Gaelscéal ag dul i gcló ní raibh a
fhios ag an domhan cá hait ar rith Muam-
mar Gadafaí. Ach bhí a fhios againn go
raibh cogadh sibhialta faoi lán seoil sa
Libia.

Cibé locht atá ar Ghadafaí, táthar ann
atá dílis dó i gcónaí agus atá ag troid leo,
cuid mhaith den phríomhchathair,
Tripoli, faoi smacht acu agus áiteanna
eile sa tír lena chois, d’ainneoin iad a
bheith faoi ionsaí NATO i rith an ama. 

Thaobhaigh NATO le taobh amháin sa
chogadh sibhialta seo, ná creidimis ar
feadh oiread is soicind an tseafóid sin faoi

chosaint na sibhialtach, sibhialtaigh ar
thaobh amháin a bhí i gceist acu.

Agus gnáth-chogaíocht a bhí ar siúl acu,
cé na sibhialtaigh a bhí á gcosaint acu
agus iad ag ionsaí saighdiúir de chuid
Ghadafaí amuigh san fhásach?

Tá gach seans ann faraor, i dtír chomh
treibhach is atá an Libia, go leanfaidh an
troid ar aghaidh. An bhfuil NATO chun
leanúint ar aghaidh ag cuidiú leis na
reibiliúnaithe, fiú má tá siad aitheanta
mar rialtas oifigiúil sa tír?

Níl aon dabht ann ná gur tíoránach a bhí
i nGadafaí, agus gur ceart é a ruaigeadh.

Ach cé hiad na reibiliúnaithe – fíor-
dhaonlathaigh? An bhfuil muid cinnte de
sin?

Ní bhfuair muid aon fhreagra ar an scéal
agus ní dócha go raibh mórán foinn ar lei-
théidí Sky News an cheist a chur fiú. 

An bhfuil NATO cinnte nach bhfuil siad
ag tacú leis an Ioslamachas a bhfuil siad
ag troid ina choinne san Afganastáin? 

Táthar ag súil go mbeidh deireadh leis
an chogadh seo go luath, go mbeidh
athmhuintearas ann agus go mbeidh
daonlathas ann. Is beag ról a bheas ag
buamaí NATO sa phróiseas sin.   

Ceachtanna teangan le
foghlaim ónár gcomharsain
Páidí Ó Lionáird 

“AN maith leat Maggie Thatcher?” a
fiafraíodh díom; “Ní maith!” arsa
mé; “An maith leat an Prionsa Séar-
las?” a d’fhiafraigh sé díom arís; “Ní
maith liom!” arsa mé mar fhreagra
agus, leis sin, bhí lán-chead isteach
agam. Cóisir cois trá ar láthair cam-
pála i dtuaisceart na Breataine Bige,
cúpla míle amach ón mbaile Rhyl, a
bhí ann. An bhliain, 1985 agus mé ag
freastal ar Eisteddfod na Breataine
Bige den gcéad uair (saghas Oireach-
tas ár gcomharsan Ceilteacha ach
níos mó). 

Ócáid spleodrach a bhí ann agus
bhíos-sa ann mar pháirt de
thoscaireacht campa samhraidh
‘Ógras’, eagras óige de chuid Chon-
radh na Gaeilge, eagras a raibh baint
nach beag agam leo ar feadh roinnt
blianta, cuid de na blianta ab fhearr
de m’óige. Tuilleadh faoi sin uair
éigin eile ach sa chás seo, ba chúis
oscailte súl a bhí ann gan aon agó. 

Bhíos ag teacht in aois gur
thuigeas go rabhas i measc mion-
laigh a labhair Gaeilge mar chuid dá
ngnáth-dhioscúrsa laethúil, gan gá
aon mhachnamh ná smaoineamh a
dhéanamh faoi. Bhíos ar mo chéad
chuairt ar thír ina raibh mionlach ag
labhairt teanga Cheilteach eile dá
gcuid féin (bíodh is gur mó i bhfad a
mionlach labhartha siúd ná ár mion-
lach féin sa bhaile) i measc comhlu-
adair ag a raibh an Béarla mar
phríomh-theanga chumarsáide i
measc an phobail. 

Bhain an méid a chonaic mé geit
asam. Bhain agus las sé tine fúm ag
an am gcéanna. Ógánaigh, cosúil
liom féin, ag teacht ó chian is ó chón-
gar agus iad ag dul i mbun feach-
tasaíochta frith-Bhéarla agus lucht a
labhartha ar bhonn ad-hoc,
neamhoifigiúil ach éifeachtach. 

Bhí buíonta ag taisteal timpeall i
ngluaisteáin le stánacha péinte agus
iad ag scriosadh amach aon
chomharthaíocht bhóthair a bhí i
mBéarla agus ag scríobh an leagain
Bhreatnaise ina áit.

Ní raibh aon leithscéal ach an
oiread. Bhí bród agus tírghrá le tab-
hairt faoi ndeara agus na ráitis agus
na gníomhartha frith-ríochta seo á
gcur i bhfeidhm. 

Bhíos faoi gheasa ag na buíonta
óga seo, cuid acu a chonac agus iad
ag glacadh dhúshlán na bpóilíní fiú. 

Má bhí, ní raibh aon ghéilleadh le
teacht ó mo ‘chairde’ nua, a bhí
diongbháilte gur acu san amháin a

bhí an ceart, beag beann ar aon ghi-
olla stáit, stát nár aithníodar agus a
chuirfeadh iachall orthu iad a fhrea-
gairt i dteanga nárbh í a dteanga
dhúchais í. 

Bhí ócáid nó dhó nuair nár chaith
na póilíní chomh maith céanna leis
na hagóidithe. I gcaitheamh na
tréimhse ceithre nó cúig lá ina rab-
has ag freastal, chonac na scórtha
Bratacha Aontais (Union Jack) á ndó,
cuid acu ag na cóisirí a bhí iomadúil
gach oíche ach cuid acu á ndó in situ,
ar foluain os cionn foirgnimh
oifigiúla rialtais, hallaí baile agus a
leithéid. 

Radharcanna spleodracha agus
floscacha a bhí iontu i súile leaid óig
as iarthar Chorcaí, deirimse libh. 

Gabhadh cuid de na hagóidithe
seo agus iad ar bharr na gcrann brataí
agus cuireadh i gcillíní iad. Ba chuma
leo. Bhí a dteachtaireacht seachadta
agus a bpointe déanta acu.

Bhíos ag scríobh an tseachtain seo
caite faoin ndroch-staid ina bhfuil
ceantracha agus bailte éagsúla idir
Albain agus an Bhreatain Bheag. Is
beag feabhas atá tagtha orthu idir an
dá linn, táim cinnte. 

Tá, áfach, rud amháin déanta ag
muintir na Breataine Bige nach
bhfuil éirithe linne a bhaint amach
anseo. 

Cím toradh an tsaothair ar fad ó
1985 anois. Réitíg sibh féin do riar
maith figiúirí anois.

In 1991 bhí díreach os cionn
leathmhilliún duine (18.7%) in ann
an Bhreatnais a labhairt mar theanga
dhúchais. Deich mbliana ina dhiaidh
sin agus bhí fás 74,000 duine nó 2.1%
ar an líon áirithe sin (20.8%),
cothrom le hiomlán de 582,000
duine. 

Inniu, de réir na bhfigiuirí oifigiúla
is déanaí (2011) tá os cionn 800,000
duine in acmhainn í a labhairt mar
theanga dhúchais agus bíodh is go
bhfuil 180,000 acu san ina gcónaí
taobh amuigh den Bhreatain Bheag
(an formhór acu i Sasana ach ais-
teach agus suimiúil go leor 25,000
acu i réigiún Chubut na hAirgintíne),
fágann sin go bhfuil fós os cionn
611,000 ag labhairt na Breatnaise
mar theanga dhúchais! 

Sin fás isteach is amach de 120,000
duine idir bliain mo chéad chuairte
ar an dtír agus anois. Suim atá
cothrom freisin (agus mar ábhar
buartha) le líon iomlán na gcainteoirí
Gaeilge anseo!

Nílim á rá gurb ionann cás agus
scéal na Breataine Bige agus leigheas
ar ár gcás anseo. Tá a bhfadhbanna
acu sa Bhreatain Bheag freisin áfach.
Ó thaobh an Eisteddfod de fiú, tá

níos mó Béarlóirí ag freastal ná
riamh – rud a bhí doshamhlaithe in
1985. Téann siad mar gur chuala siad
faoin spórt ar fad atá ar fáil ann. Is
amhlaidh an scéal é leis an Oireach-
tas anseo! An chraic rómhaith!

Tá fadhbanna eile freisin. 
Ar ndóigh tá a gcainéal teilifíse,

S4C, ag craoladh le nach mór 30 bli-
ain (1982) ach tá formhór a lucht
féachana os cionn aois an phinsin.
Titfidh a mbuiséad fá £7 milliún an
bhliain seo chugainn go £83 milliún.
Nár bhreá le TG4 a ngearán?

Tá sé ráite ag foinsí éagsúla eile go
bhfuil líon na gcainteoirí dúchais
Breatnaise ag titim fá líon 3,000 gach
uile bhliain. Caithfidh mé a rá, san áit
a rabhas-sa ar saoire le déanaí, gur
dheacair san do chreidiúint – cumas
sa Bhreatnais mar choinníoll fos-
taíochta san óstán inar fhanas fiú!

Tá éirithe le muintir na Breataine
Bige a dteanga a choimeád beo agus
a neartú in aghaidh cheannas an
Bhéarla. Ghlac cosmhuintir lab-
hartha na teanga seilbh agus frea-
gracht dá n-oidhreacht agus fuair
siad na huirlisí caomhnaithe a bhí de
dhíth mar gur éiligh siad iad. 

Tá go leor ceachtanna léirithe
dúinn faoi cheist na Gaeilge. 

Nach bhfuil sé thar am dúinn iad
d’fhoghlaim?

Gabhadh cuid de na
hagóidithe seo agus iad ar
bharr na gcrann brataí
agus cuireadh i gcillíní iad.
Ba chuma leo. Bhí a
dteachtaireacht seachadta
agus a bpointe déanta acu.
Bhíos ag scríobh an
tseachtain seo caite faoin
ndroch-staid ina bhfuil
ceantracha agus bailte
éagsúla idir Albain agus an
Bhreatain Bheag. Is beag
feabhas atá tagtha orthu
idir an dá linn, táim cinnte.
Tá, áfach, rud amháin
déanta ag muintir na
Breataine Bige nach bhfuil
éirithe linne a bhaint
amach anseo. 

Lucht agóide de chuid Chumann na Breatnaise i mbun agóide i gcoinne polasaí aonteangach ollmhargadh thall sa Bhreatain Bheag. Le 40 bliain anuas bhain
gníomhairí Breatnaise úsáid as an "ghníomh díreach" chun cearta teanga a bhaint amach. Chaith na céadta seal i ngéibhinn mar gheall air seo. D'ainneoin na
héifeachte a bhí ag na taicticí seo ar pholasaithe an stáit i leith na Breatnaise, níor lean gníomhairí in Éirinn a sampla.

Iascaireacht thionsclaíoch agus í
inbhuanaithe – dea-scéal faoin tuinnín
Pól Mac Cana 

Bhí Gairis Meallta Éisc
(GÉM) (Fish-Aggregating
Devices) mar bhunús leis
an bhuairt faoi thitim i
líon na dtuinníní in aigéin

an domhain. Ach tá dea-scéal anois
ann don tuinnín.  

Is cláir ar snámh iad na GÉManna.
Tá tarchuradóirí raidió orthu agus
scaiptear amach ar na haigéin iad.
Meallann na cláir seo éisc agus i ndi-
aidh roinnt seachtainí, aimsíonn na
hiascairí na cláir arís trí radathonnta
(radio waves).  Scaoileann na hias-
cairí eangacha móra - eangacha
peas-saighneoireachta (purse seine
netting) - thart timpeall ar na
GÉManna ansin agus ceapann siad
suas le 100 tonna d’éisc in aon iar-
racht amháin.

De dheasca éisc óga a bheith ag
tarraingt ar na GÉManna agus á
marú, tá locht curtha ar an tionscal
seo faoin titim dhochrach atá tagtha
ar an líon tuinníní mórshúileacha.
Níl ach 13% dá líon nádúrtha fágtha
anois.  Agus, tá speicis eile tuinnín i
mbaol fosta, mar shampla an tuinnín
buí.

Lena chois sin, leis an mhodh ias-
caireachta seo, ceaptar a lán speiceas
nach sprioc na hiascaireachta iad,
agus nach bhfuil luach sa mhargadh
orthu.  Ina measc siúd, áirítear tur-
tair na míolta draide .

Ag aithint na faidhbe seo dóibh,
d’fhéach dhá dhream le fuascailt ar
an scéal a aimsiú.  

Sa Bhreatain, d’éirigh le lucht na
timpeallachta brú a chur ar na
hollmhargaí móra ansin stad a chur
le díol iasc a cheaptar ar an dóigh
mhillteach seo.  Agus ar an taobh eile
den chruinne, tá oileánaigh agus
náisiúin san Aigéan Ciúin ag cur
srian ar úsáid na GÉManna ina n-
uiscí féin.

Tá an Bhreatain ar an dara
tomhaltóir is mó ar domhan i dtaca
le tuinníní i gcanna.  Ba é sto-
caireacht Greenpeace ansin a chuir
ina luí ar thromlach na n-ollmhargaí
na táirgí atá bunaithe ar GÉManna a
bhaint ó na seilfeanna.  

Tá súil ag lucht na timpeallachta
go mbeidh tionchar nach beag aige
seo ar na hollmhargaí i dtíortha eile.
Creideann siad go bhfuil an ráchairt
ar éisc nach gceaptar le GÉManna ag
méadú san Ísiltír, in Aotearoa (an
Nua-Séalainn), agus san Astráil.  

Maidir leis na hoileánaigh san
Aigéan Ciúin, tá ocht n-oileánstát i
gceist:  Stáit Chónaidhme na

Micrinéise, Cireabaití, Oileáin Mar-
shall, Nárú, Oileáin Palau, Nua-
Ghuine Phapua, Oileáin Sholomón
agus Tuvalu.  Bhunaigh an t-ochtar
seo grúpa dá gcuid féin darb ainm
Páirtithe de Chomhaontú Nárú leis
an tionscal iascaireachta a chaomh-
nú.  Sa cheantar seo, meastar go
bhfuil luach £3 billiún ar thionscal na
dtuinníní.

Sna hoileánstáit seo, cuirtear béim
anois ar an duántacht – bíonn meith-
leacha iascairí áitiúla ar na báid
áitiúla ag ceapadh na n-iasc ar dho-
ruithe, seachas le heangacha peas-
saighneoireachta (purse seine net-
ting).  Is iad na buntáistí atá leis an
chóras seo: níl mórán fóirdheontas
de dhíth; tá méid níos lú breosla ag
teastáil; agus cuireann sé i bhfad
níos mó fostaíochta ar fáil do na
daoine áitiúla. 

Toisc nach mbíonn na héisc brúite
isteach chomh dlúth sin in eangacha
móra mar a tharlaíonn sa chóras

GÉM, síltear go mbíonn blas níos
fearr ar éisc na ndoruithe.  Is maith a
thuigtear i saol na cócaireachta go
mbíonn blas ar leith ar fheoil ó ain-
mhí a d’fhulaing pian fhada ag am a
bháis.  Ó thaobh na n-iascairí de,
faigheann siadsan praghas níos fearr
ar a bhfáiteall de thoradh
chaighdeán a n-iasc sa mhargadh.

Creideann saineolaithe, dá
mbeadh stop curtha leis na GÉMan-
na ar fad, go n-ardódh líon na dtuin-
níní mórshúileacha aibí faoi thrí.
Mar sin, tá siad dóchasach dá
mbeadh cosc san Aigéan Ciúin ar an
iascaireacht pheas-saighneoireachta
thar achar de mhéid na hIndia, go n-
éireodh leo líon na dtuinníní a
chobhsú don todhchaí, agus tionscal
inbhuanaithe a dhéanamh de.  Ar an
bharr seo, ní bheadh dochar chomh
dona sin déanta do na speicis eile a
cheaptar de thaisme.

Má oibríonn an beart seo atá
eagraithe ag na náisiúin bheaga,

nach bhfuil iontach saibhir, tionchar
a imirt ar mheon na stát ollmhór,
b’fhéidir go bhfuil réabhlóid intinne
romhainn: cumhacht a thabhairt ar
ais do phobail áitiúla seachas an
chumhacht uile a bheith dírithe ar
phócaí doimhne scairshealbhóirí
anaithnide thar lear sa ghear-
rthréimhse.  B’fhéidir gur thús é seo
le réabhlóid tuisceana ar dhóighean-
na níos fearr le hacmhainní bia a
chinntiú don todhchaí do chách.

Is mithid dhá mhantra shainiúla a
fhógairt arís go forleathan, is dócha:

Mahatma Gandhi:  “Earth provides
enough to satisfy every man's need,
but not every man's greed.”

Oren Lyons, Taoiseach ar Náisiún
na Onondaga (Iroquois):  “Is é an
chéad sainordú a thugtar dúinn mar
thaoisigh a chinntiú go nglactar gach
cinneadh ar mhaithe le leas agus fol-
láine an tseachtú glúin atá le teacht.”

Tá na hoileánaigh san Aigéan
Ciúin ina n-eiseamláir dúinn ar fad.

Níl an sprioc bainte amach acu go
fóill ina hiomláine, ach tá siad ag tab-
hairt faoin dúshlán.

¡Viva la Revolución!

Gluais
Gairis Meallta Éisc (GÉM) :
fish-Aggregating Devices 
Radathonnta : radio waves
Tuinnín Mórshúileach : Big
Eye Tuna 
Tuinnín buí : yellow Tuna 
Turtair : turtles 
Míolta draide : sharks 
Eangacha peas-saigh-
neoireachta : purse seine 
netting 
Radathonnta : radio waves

GÉM ag mealladh iasc [PIC : GREENPEACE / ALEX HOFFORD] 

An Tuinnín Mórshúileach

'Purse seine netting'

Feoil an tuinnín

FOLÚNTAIS / CÚRSAÍ

An  bhfuil folúntas agat?
Tóg fógra le  Gaelscéal, lascaine  le  fáil ar  an leathanach  folúntais.
Déan teagmháil le Patricia  ag  086–0234251 nó  fograi@gaelsceal.ie

www.oegaillimh.ie

Spéis agat i bpost maith le
Gaeilge?

Tapaigh do dheis agus 
bain cáilíocht aitheanta

ollscoile amach!
Tá na cúrsaí iarchéime seo a leanas le fáil in
Ollscoil na hÉireann, Gaillimh in 2011-2012: 

• MA / Dioplóma Iarchéime
(Ateangaireacht Chomhdhála) 

• MA / Dioplóma Iarchéime (Aistriúchán
Reachtaíochta agus Dlí) 

• Ard-Dioplóma (Léann an
Aistriúcháin) 

Eolas: 
091 869 022 / 595101 
ateangaistriu@oegaillimh.ie 
www.oegaillimh.ie/acadamh 

www.oegaillimh.ie

Comhalta Ollscoile (Teagasc agus Taighde) 
sa Tíreolaíocht – Conradh Téarma Shocraithe

Spriocdháta:  15 Meán Fómhair 2011
Sonraí/nós imeachta iarratais:
Chun tuilleadh eolais a fháil agus le hiarratas a dhéanamh ar
an bpost thuas, téigh chuig www.publicjobs.ie  
Is fostóir comhionannas deiseanna í 
Ollscoil na hÉireann, Gaillimh.

Fáiltítear roimh iarratais ar an bpost seo a leanas i gColáiste 
na nDán, na nEolaíochtaí Sóisialta & an Léinn Cheiltigh:

AR MHAITH LEAT DÚSHLÁN NUA?
AR MHAITH LEAT POST MAITH LE DEIS 

DO CHUID GAEILGE A ÚSÁID?

• Ard-Dioplóma sa Dlítheangeolaíocht 
agus san Aistriúchán Dlíthiúil; agus

• Ard-Dioplóma san Aistriúchán Dlíthiúil

Earcaíonn an tAontas Eorpach aistritheoirí dlíthiúla agus dlítheangeolaithe
go tráth rialta. Tá ganntanas ar an AE faoi láthair maidir le haistritheoirí
dlíthiúla agus dlítheangeolaithe le Gaeilge.

Ó Dheireadh Fómhair 2011 go Bealtaine 2012 tairgfidh Óstaí an Rí cúrsaí
páirtaimseartha ardleibhéil chun rannpháirtithe a chumasú le cur isteach ar
fholúntais mar aistritheoirí dlíthiúla le Gaeilge agus dlítheangeolaithe le
Gaeilge le hInstitiúidí an AE.

Seasfaidh na cáilíochtaí seo freisin don té ar suim leis fostaíocht taobh
amuigh d’Institiúidí an AE.

Ní foláir d’iarrthóirí ar mian leo dul ar na cúrsaí seo a gcumas sa Ghaeilge a
léiriú i scrúdú iontrála a reachtálfar in Óstaí an Rí, Sráid Henrietta, Baile
Átha Cliath 1 an 13 Meán Fómhair 2011 ag 6pm.

Ní foláir d’iarrthóirí ar an gcúrsa dlítheangeolaíochta, de bhreis air sin,
céim chuí sa dlí a bheith acu nó a bheith cáilithe mar abhcóide nó mar 
aturnae in Éirinn nó sa Ríocht Aontaithe.

Iarratais ar áiteanna ar na cúrsaí le bheith istigh faoi 4pm 
Déardaoin, an 8 Meán Fómhair 2011. 

Foirmeacha iarratais & tuilleadh eolais ar fáil ag www.kingsinns.ie
agus ó : dmaccarthaigh@kingsinns.ie 087-2368364.

Leascheannaire, RTÉ Raidió na Gaeltachta

Cuireann RTÉ Raidió na Gaeltachta seirbhís iomlán raidió ar fáil 
do phobal na Gaeltachta agus do lucht labhartha na Gaeilge ar 
fud na tíre. 

Cuireann muid fáilte roimh iarratais ar phost mar Leascheannaire 
– ról eagarthóireachta sinsearach le freagracht as oibríochtaí 
eagarthóireachta agus iriseoireachta an stáisiúin.

Má tá scileanna ceannaireachta agus bainistíochta den scoth agat, 
chomh maith le tuiscint láidir ar an earnáil craolacháin náisiúnta, 
tabhair cuairt ar: www.rte.ie/careers 

Is é Dé hAoine 16 Meán Fómhair 2011 an dáta deiridh a nglacfar 
le hiarratais.

Is fostóir comhionannas deiseanna é RTÉ.www.rte.ie

(16 uair sa tseachtain)  
i Scoil  Chuimsitheach

Chiaráin,  
An Cheathrú Rua,  
Co. na Gaillimhe.

Gach eolas agus
foirm iarratais le fáil

ón bPríomhoide  
fón 091 595215. 

Cúntóir 
riachtanais

speisialta
ag teastáilIarrtar iarratais ar an bpost mar

Chúntóir Riachtanas Speisialta 
i nGairmscoil Éinne, Cill Rónáin

Cé nach mbeidh dualgais mhúinteoireachta ar an té a cheapfar, beifear ag súil go mbeidh
sé/sí in ann oibriú go sonrach le mac léinn riachtanas speisialta le go mbeidh ar chumas an

mhic léinn sin a  bheith rannpháirteach go héifeachtach i gcláir oideachasúla na scoile.  

Is féidir tuilleadh sonraí a fháil ó shuíomh Gréasáin an Choiste Gairmoideachais ag 
www.countygalwayvec.com

Is é an dáta deiridh a nglacfar le hiarratais ná Dé Aoine, 2 Meán Fómhair, 2011 ar a 4.00 i.n.

Seosamh Mac Donncha, Príomhoifigeach Feidhmiúcháin, Coiste Gairmoideachais Chontae
na Gaillimhe, An Coiléar Bán, Baile Átha an Rí, Co. na Gaillimhe. Teileafón: (091) 874526. 

COISTE GAIRMOIDEACHAIS 
CHONTAE NA GAILLIMHE

An aon iontas é go  
agus soiniciúlacht   

Le cuimhne na ndaoine,
bhain teannas agus uaire-
anta foréigin le deireadh
mhí an Mheithimh/tús
mhí Iúil i gCúige Uladh –

tús an “Fhéilire Oráistigh”, tús le
“Cur i gcoinne an Fhéilire
Oráistigh”. I mbliana, áfach, chon-
acthas an trioblóid ba mheasa le
roinnt mhaith blianta - fearg
nihilíoch ag brúchtadh i gcodanna
d’Aontroim Thoir agus d’Oirthear
agus d’Iarthar Bhéal Feirste.

Bhí cúiseanna éagsúla leis na
fadhbanna a d’eascair in Oirthear
Bhéal Feirste – ag brath ar pé taobh
ar éist tú leis: bhain siad go
príomha le taispeántas nirt ó
cheannaire dílseach  a bhí ag teacht
chun cinn – nó bhain siad le fadhb
leanúnach loitiméireachta agus
amhsóireachta á fulaingt ag Pro-
tastúnaigh ina gcónaí in aice leis an
mBalla Síochána,   fadhb a thion-
scain ó dhrong ar leith d’ógánaigh
fhrithshóisialta ag oibriú ón Trá
Ghearr. Chuir an dá thosca sin leis
an teannas, ar ndóigh, ach is é an
chúis gur mhéadaigh an trioblóid
chomh tapa sin agus a mhéid sin ná
líon ollmhór fear óg atá dubh dóite
tearcoilte míshásta
dífhostaithe/neamh-infhostaithe
agus an iomad ama acu a bheith in
Oirthear Bhéal Feirste anois, agus i
ngach ceantar dílseach lucht oibre
eile chomh maith.

I bhfianaise daoine a bheith ag
glacadh páirte i gcíréibeacha in
Oirthear Bhéal Feirste go háirithe,
cuireadh ar a súile do thráchtairí cé
chomh neamhsheasmhach agus

atá an Próiseas Síochána i ndáiríre,
go háirithe nuair nach raibh an
chuid ba mhó de na daoine i gceist
beirthe go fóill, nó nach raibh siad
ach ina lapadáin nó in aois bun-
scoile nuair a bhris an tsíocháin
amach – más é sin a tharla – i 1998.
Cén fáth nár léigh siad an script a
scríobh scothaicme na polaitíochta
agus na meán dóibh (gan trácht ar
an líon do-áirithe “speisialtóirí-i-
gcúrsaí-coimhlinte” eachtracha a
leanann de bheith ag breathnú
orainn mar chás trialach foirfe)?

Bheadh cúpla caveat oiriúnach
ag an bpointe seo: trioblóid logánta
a bhí ann nach raibh chomh drá-
matúil i ndáiríre agus a léiríodh sna
meáin phríomhshrutha agus sna
meáin shóisialta araon – d’fhéadfaí
a rá faoin dá cheann acu siúd
freisin go raibh siad “dubh dóite”
agus “míshásta” de dheasca a bhei-
th ag plé le 2011 leadránach seachas
1981 uafásach. Níl an trioblóid seo
inti féin ina bagairt don Phróiseas
Síochána; ach má bhreathnaítear
níos géire ar roinnt sonraí ón dá
cheantar is mó inar tharla fadhban-
na, feictear comharthaí rabhaidh
eile a léiríonn fuarchúis, nó fiú an
tsoiniciúlacht féin, i measc
chosmhuintir an Aontachais faoin
dóigh ar oibrigh Comhaontú 1998
amach.

Sa chéad Toghchán Tionóil a
reáchtáladh tar éis Chomhaontú
Bhéal Feirste, ba é 66.6% céatadán
na vótálaithe in Oirthear Bhéal
Feirste (84.62% Protastúnach de
réir an daonáirimh is déanaí) agus
60.9% an céatadán in Aontroim

Thoir (87% Protastúnach). I
dtoghchán na bliana seo caite ba
iad 53.6% agus 47.8% na céatadáin
faoi seach. I dTuaisceart Éireann,
mar a bhíodh líon na vótálaithe os
cionn 75% ar an meán go rialta
roimh 1998, tá fianaise i ndáiríre

sna céatadáin sin go bhfuil soini-
ciúlacht fhuarchúiseach ag fás go
han-tapa seachas diaidh ar ndiaidh.

An Pobal Aontachtach amháin?
Ach an bhfuil sé teoranta do

cheantair láidre Aontachtacha (os

cionn 80%)? Níl. Sa vótaíocht
“thras-phobail” dheireanach  a
reáchtáladh ar an ábhar:

• Mheas 21% den phobal go raibh
jab maith á dhéanamh ag an bhFei-
dhmeannas.

• Ní raibh aithne dá laghad ag

Ba shamhradh fada ‘te’ é sa Tuaisceart
le foréigean ag briseadh amach ón dá
thaobh, amharcann Paul Watterson
ar an phobal Aontachtach agus ar na
fáthanna éagsúla is cúis leis an fhearg i
measc chuid den phobal sin san am atá
i láthair 

An taobh eile den dhílseachas,
mórphictiúr ar Bhóthar Bhaile
Nua na hArda [PIC : JOHN BAUCHER]

AN RÁS
AG FÁS

beatha

Agus tuairimíocht ann fós faoi cé eile a bheas san iomaíocht d’Uachtaránacht na 
hÉireann, tá capall dorcha as Muineachán tar éis a hata a chaitheamh isteach chró. San agallamh 
eisiach seo le nós*, míníonn Conchubhair Mac Lochlainn a bhuntáistí mar iarrthóir, an nasc atá 
aige le muintir na Libia agus agus an aithne a chuir sé ar Rós Thrá Lí...

*

beatha Cístí cola 
aon duine?
S



Tá mé ag tabhairt cuid mhór airde ar na 
cláir fhaisin a bhíonn ar an teilifís na 
laetha seo agus mé ag iarraidh dul i 

dtaithí ar na cineálacha éadaí a oireann dom 
agus a chuireann cuma mhaith orm.

I ndiaidh dom fáil amach cén cruth 
coirp atá orm - piorra dar le suíomh idirlín 
amháin, orláiste dar le ceann eile agus 
gan ceachtar acu bheith ceart dar liom! - 
shocraigh mé dul sa tóir ar an ghúna foirfe.

Tá a fhios ag gach duine gan stríoca 
cothrománacha a chaitheamh agus tú rud 
beag thar meachán, gur fearr sraitheanna 
agus ábhar rufaí a sheachaint agus gurb 
iad na stríoca ingearacha do chara is fearr i 
gcónaí, ach cén fáth nár dhúirt duine ar bith 
do na dearthóirí faisin nach dtagann sciorta 
gairid do gach duine?

Chuala mé ar na mallaibh go gcaithfidh 
mainicíní bheith cosúil le crochadán 
éadaí, iad díreach thuas is thíos gan rud ar 
bith sa lár, ach an ionann sin agus a rá go 
gcaithfidh na sciortaí stopadh ag bun an 
chrochadáin?

Is cailín measartha ard mé, timpeall 
5’7”, agus mar sin de tá cosa réasúnta fada 
agam, idir 32 agus 34 ag brath ar na bróga, 
agus cé go bhfuil mé ag traenáil liom agus 
ag obair go crua, tugann mo stócach “Chun 
Li thighs” orm ar fad!

Do dhuine ar bith nach n-aithníonn an 
t-ainm sin, carachtar í amach as an chluiche 
Street Fighter a bhfuil másaí móra uirthi.

Ní miste liom an leasainm seo óir tá a 
fhios agam go bhfuil dúil aige sna leasracha 
móra ach taobh amuigh de sin déarfainn 

nach iad an chuid is fearr do mo cholainn!
Ar aghaidh liom ar an torraíocht seo 

fríd siopaí Bhéal Feirste go ndeachaigh an 
ghriain i bhfostú ach gúna ar bith ní bhfuair 
mé - gach gúna a thriall mé orm, is ar 
éigean gur chlúdaigh sé mo thóin!

Anois tá am agus áit ann le do thóin a 
thaispeáint (go háirithe má bhíonn tú ag 
iarraidh an aird a bhaint de do mhásaí Chun 
Li) ach ní ar an tsráid le linn an ‘tsamhraidh’ 
Éireannaigh seo.

Lena chois sin, is mise an cinéal duine 
a bheadh ag coimhéad amach fá choinne 
duine a bheith gléasta go contráilte agus 
dá mba mise duine eile ag amharc orm sna 
gúnaí sin, bheinn a rá “cé a shíleann sí is í 
leis an chulaith ghairid sin uirthi?! Ní aici 
atá na cosa don chinéal sin!”

Mar sin de cad iad na roghanna atá 
agat?

Tá mé tinn tuirseach bheith ag 
caitheamh riteoga, nó teanntaí mar a 
thugann muintir Bhéal Feirste orthu, tá mé 
dubh dóite leis an bhriste géine, tá mé ag 
dul as mo mheabhair leis na leggings, ba 
mhaith liom mo chosa a thaispeáint gan 
mo thóin a nochtadh os comhair an tsaoil 
mhóir!

Bíonn cleasanna éagsúla ag gach cailín, 
agus oireann cuid de na roghanna sin 
go maith do chuid mhór, ach is cosúil go 
bhfanfaidh mo chosa i bhfolach go dtí go 
gcaillfidh mé tuilleadh meacháin, nó go dtí 
go n-athraíonn an stíl arís agus go mbeidh 
gnáthbhean cosúil liomsa le mo mhásaí 
Chun Li in vogue arís.

beatha

*

Pócaí lána
is tóin tinn...

Téann Caoimhe Ní Chathail ar
thóir gúna a oireann dá cruth coirp

 bhfuil fuarchúis
 le feiceáil?

thart ar aon trian den daonra ar
chúigear de na hAirí – leath de na
cinn roinne.

• Dúirt beagnach trí cheathrú
(72%) de na daoine a ceistíodh nach
ndearna an cineachadh aon
difríocht dá saol.

Fiú i gcás vótaíochta a choimisiú-
naigh (agus a bhí fabhrach dóibh is
dócha nó faoi bhrú uathu fiú) Fei-
dhmeannas Stormont, dúradh go
raibh 57%  sásta go leor leis an
gcineachadh – líon nach raibh
chomh hiontach ard sin.

Is cosúil nach bhfuil muinín a
thuilleadh as an gcóras rialachais a
d’eascair ón bPróiseas Síochána ag
cuid mhaith den phobal – ní
hamháin Aontachtaithe.

Ag breathnú ar an gcás ó thaobh
na nAontachtaithe amháin de, cad
is cúis leis an scoiteacht ó Stormont
agus dá réir sin go loighciúil ón
bPróiseas Síochána?

Ar an gcéad dul síos d’fhéadfadh
go hiarbhír gur vótáil tromlach
beag de na hAontachtaithe i
gcoinne an Chomhaontaithe i Reif-
reann 1998. Is rud é seo a dhearb-
haigh an DUP i gcónaí: bhí an
vótáil, maidir le hAontachas, cosúil
le 51–49%, 52–48 i gcoinne. De bhrí

gur vótáil tromlach foriomlán de os
cionn 40% i bhfabhar, níl an tuair-
im seo ábhartha ach maidir le
hanailís a dhéanamh ar
fhuarchúis/shoiniciúlacht na nAon-
tachtaithe i leith an phróisis fós,
ach taispeánann sí freisin go bhfuil
sí tógtha ar bhonn sách daingean.

Mar sin féin, tá os cionn 12 bhli-
ain imithe ó bunaíodh an
Comhaontú agus riarachán lánfhei-
dhmiúil éifeachtach: nár chóir go
dtosódh sé sin ar an mbonn
naimhdis a dhíothú diaidh ar ndi-
aidh? Nuair a luaitear mar cheann
de “éachtaí” an Fheidhmeannais,
ar tharraing an DUP aird air, sear-
manas bronnta MTV a bheith ag
teacht go Béal Feirste, shleamh-
nódh abairt mar “gach uile dheis a
thapú go héadóchasach” isteach sa
cheann. 

Agus pé duáilcí a chuirfí i leith
Caitríona Ruane, ní chuirfí ina leith
gur fheidhmigh sí go hiomlán agus
go héifeachtach ina cuid post
aireachta. Chomh maith leis sin, de
bhrí nach raibh an Tionól ag fei-
dhmiú go hiarbhír ar feadh bea-
gnach leath den tréimhse sin,
cuireadh cosc le dul chun cinn
fiúntach de chineál ar bith.

Níl dealramh eacnamaíoch ar
bith le Tuaisceart Éireann fós, tar
éis 12 bhliain de shíocháin, agus
chuirfeadh sé fo-chúige den Aontas
Sóivéadach réamh-1989 i
gcuimhne do dhuine. Níl ach dul
chun cinn an-bheag déanta maidir
leis an ngaireas stáit a
dhíchóimeáil, ar gaireas é a choin-
níonn cuid mhór den daonra i
bpost sa mhaorlathas earnála
poiblí, i bpost “pobail” nó i bpost in
eagraíocht neamhspleách stáit
(quango) – post atá compordach
ach neamhtháirgiúil. Leoga, is
cosúil gurb é an sprioc eacna-
maíoch is mó atá ag an Tionól an
status quo stálaithe sin a choin-
neáil – seachas iarracht a
dhéanamh é féin agus a thoghthóirí
a thiomáint amach as an gcrios
compoird agus geilleagar atá
iomaíoch go hiarbhír a chruthú ar
féidir leis déileáil níos fearr leis an

gcineál cúlaithe chrua lena bhfuil-
imid thíos. 

Gan an geilleagar forásach
neamhspleách sin (agus córas
oideachais atá oiriúnach don fhei-
dhm), níl aon seans ann go dtioc-
faidh na fireannaigh dubh dóite
míshásta a luaigh mé ar bhealach
níos dearfaí lena gcuid fuinnimh
agus a gcuid ama a chaitheamh.

Paraimíleataigh fós i réim
Ar chúiseanna realpolitik níl dul

chun cinn ar bith déanta chun an
smacht atá ag na paraimíleataigh
fós i gceantair dhílseacha lucht
oibre a dhíothú. Ina ionad sin is
cosúil go ndearnadh conradh
neamhscríofa Áibhirseora de
shaghas éigin eatarthu agus na
húdaráis – fad agus a leanann siad
orthu gan ach a bpobal féin a
sceimhliú seachas an pobal
Caitliceach, is féidir leo stria-
pachas, mangaireacht drugaí agus
cambhrú cosanta a eagrú chun pé
méid airgid is mian leo a ghnóthú.
Ní go dtí go gcuireann siad an
“Próiseas” i mbaol (i.e. go
ndéanann siad iarracht ionsaí a
dhéanamh ar Chaitlicigh aonair nó
ar Chaitlicigh mar phobal), agus
ansin amháin, a bhagraíonn an Stát
freagairt de chineál ar bith orthu –
fad agus a iompraíonn siad (na
paraimíleataigh dhílseacha) iad
féin “i gceart”, leanfaidh siad de
bheith ag fáil ómóis neamhthuillte
ó rialtas na hÉireann agus ó rialtas
na Breataine.

Chun go mbeadh “Próiseas” in
ann “síocháin” ciallmhar de
chineál ar bith a chruthú go hiarb-
hír, ní mór go nochtfaí go hiomlán
agus go trédhearcach coireanna an
“chogaidh” agus gníomhaíochtaí
an uile dhuine a chuir leis an uafás.
Glactar go drogallach leis anois gur
thug an Comhaontú, dár vótáil an
tromlach, maithiúnas ginearálta
sna coireanna sin agus gan an
maithiúnas ginearálta sin gur
dócha go mbeimis sáite go fóill i
gcogadh cathartha suarach
seicteach. 

Fiú má admhaítear é sin maire-

ann míshástacht an-mhór de
dheasca gur cosúil nach ndéanfar
nochtadh ach ar aon taobh amháin.
Murar féidir le ceannaire Shinn
Féin a thabhairt air féin a admháil
go raibh sé ina chomhalta den IRA
fiú, ní bheidh sé de shásamh ag
teaghlaigh íospartaigh La Mon, mar
shampla, a fháil amach cé hé an
duine atá freagrach as dúnmharú
na ndaoine ab ansa leo.

Ach ar a laghad tá Síocháin
againn... a bheag nó a mhór, in ain-
neoin na bPoblachtánach easaon-
tach agus na bparaimíleatach
dílseach. 

Fíor, agus in aon áit eile sa
domhan iartharach daonlathach
thabharfaí “normálta” ar an gcineál
saoil is féidir leis an gcuid is mó
againn a chaitheamh anois – a bhei-
th in ann freastal ar sheirbhísí
Cuimhneacháin nó pionta a ól ar ár
suaimhneas, gan a bheith buartha
go séidfear san aer muid nó go
lámhachfar muid toisc gur muidne
na daoine míchearta “san áit mhíc-
heart ag an am mícheart”. 

Ach níl sé “normálta” go
ndírítear fós ar chomharsanachtaí,
ar shéipéil, ar mhaoin
Oráisteach/de chuid Léigiún na
Breataine/de chuid CLG agus, i
bhfad níos tábhachtaí, ar dhaoine
toisc iad a bheith ciontach i bheith
“ar an taobh eile”. An bhfuil sé
“normálta” go ndéanann Ballaí
Síochána codanna móra de Bhéal
Feirste a dheighilt óna chéile fós (12
bhliain ar aghaidh is amhlaidh go
bhfuil níos mó díobh ann ná mar a
bhí ann an tráth a síníodh an
Comhaontú)?

Ní oidhreacht den scoth i ndáiríre
í – nach fíor? An aon iontas é go
bhfuil fuarchúis agus soiniciúlacht
le feiceáil?

Is aontachtóir ‘soiniciúil’ é Paul
Watterson i mBéal Feirste. Tá sé féin
fostaithe i láthair na huaire agus ag
obair in earnáil an oideachais.
Bhlagáil sé le trí bliana ina bhlag
féin, ‘A Pint of Unionist Lite’, agus
bíonn sé ag blagáil ó ham go ham ar
‘Slugger O’Toole’.

An t-iarAire Oideachais, Caitríona
Ruane. Chuir seasamh s’aici i leith
an 11+ isteach ar aontachtóirí go mór

Taobh amuigh den Oráisteachas. Rae Bayne, Alan Bayne agus Heather Col-
houn as an Chorr Chríochadh, Co. Thír Eoghain ag siúl ar Ros Neamhlach, Tír
Chonaill i mbliana. [PIC : ROWLAND WHITE/PRESSEYE]



Réalta inniúil
TG4 ag
glacadh páirte
i scannán 
Gaillimheach
Áine Ní Chuaig

CUIREADH tús le taifeadadh an scan-
náin ‘Seven Songs for Amy’ an tseach-
tain seo i gCathair na dTreabh. Is
dráma grinn atá ann, suite in Iarthar
na hÉireann, atá á thaifeadadh i
suíomhanna ar fud chontae agus
chathair na Gaillimhe faoi láthair. 

Is ceoltóir/amhránaí atá sa
charachtar Seán Ó Máille as Gaillimh,
atá ag casadh i mbanna ceoil. Leantar
scéal Sheáin agus a chairde – turas
deacair ach aistear thar a bheith gre-
annmhar, a mheascann cairdeas, grá
agus coir  nach raibh súil ar bith leo.
Nuair a dhúisíonn sé maidin a lae
pósta, ins an áit mhícheart agus gan
air ach a fhobhrístí, tá a fhios aige go
bhfuil rudaí ag dul chun donais.
Téann sé i gcomórtas leis an réalta
pop domhanda ‘JJ’ ansin chun a
chailín Amy a fháil ar ais.

Ghlac Áine Lally as an Spidéal páirt
mar thuairisceoir sa scannán. “Tar
éis píosa a dhéanamh sa stiúideo le
hEimear Ní Chonaola ar dtús, rinne
mé féin agus an ceamaradóir Dave
Fenwick tuairisc bhréige thar ceann
Nuacht TG4 faoin amhránaí mór le rá
JJ,” a deir Áine. “Bhain muid an-
spraoi as an lá ar seit in éineacht leis
an gcriú. Bhí muid in éineacht le criú
an scannáin i gcroílár chathair na
Gaillimhe ar feadh roinnt uaireanta
an chloig. Níor ghlac mé páirt in aon
scannán roimhe seo agus mar sin bhí
sé iontach uilig an cineál sin taithí a
fháil. Chuir mé an-spéis sa mhodh

oibre a bhí ag an gcriú scannáin agus
bhí mé ag foghlaim uathu.”  

Is i gCinn Mhara atá ‘Sonny & Skye
Productions’ lonnaithe, an comh-
lacht atá taobh thiar den léiriúchán.
Tá an scannán faoi stiúir Konrad
Begg, fear a bhfuil ainmniúchán
BAFTA agus EMMY bainte amach
aige. Is í Fiona Graham a chomh-
scríobh an scéal agus is í atá mar
léiritheoir ar an tionscnamh. 

Is é an t-aisteoir Sean Maguire (a
bhain cáil amach sa sobalchlár East-
enders) atá ag déanamh na príomh-
pháirte agus is í Lorna Anderson as
Albain atá i bpáirt a ghrá ghil. “Is
leaid álainn é Sean Maguire,” a deir
Áine Lally. “Bhí sé éasca labhairt leis.
Tháinig sé chomh fada linn agus
ghabh sé buíochas as páirt a ghla-
cadh sa scannán. Duine réchúiseach
é agus ní raibh aon leisce air rud ar
bith a theastaigh ón stiúrthóir a
dhéanamh. Ón méid a chonaic mé, is

cosúil go raibh sé an-deas leis an
gcriú scannánaíochta chomh maith.”

I measc na n-aisteoirí eile sa chliar,
tá an Gaillimheach Aindrias de Staic
(Mise Raiftearaí le Sónta Teo.),
Patrick Bergin (Sleeping with the
Enemy), Ford Kiernan (Gangs of New
York) agus Olwyn Boyle (Fair City).
Tá an banna Alabama 3 ag glacadh
páirte sa scannán freisin. Ba iad a
bhain cáil amach leis an amhrán
‘Woke up this morning’ sa chlár cáil-
iúil ‘The Sopranos’.

Déanfar roinnt den scannánaíocht
i Nua-Eabhrac sa bhFómhar agus
beidh muid ag súil leis an scannán a
fheiceáil ar an scáileán an bhliain seo
chugainn.

Éisteachtaí ag
an Acadamh i
Stiúideo Cuan
Áine Ní Chuaig

REÁCHTÁLFAR éisteachtaí don Dio-
plóma i gCóiriú agus Stáitsiú an
Cheoil Thraidisiúnta i Stiúideo Cuan,
An Spidéal ar an Máirt agus Céadaoin
(30 & 31 Lúnasa) ó 10.00-1.00in. Más
damhsóir, ceoltóir nó amhránaí tú,
agus gur spéis leat tabhairt faoin
gcúrsa i mbliana, ní mór duit
teagmháil a dhéanamh le Stiúrthóir
Acadúil an Chúrsa – Marianne Ní
Chinnéide. 

Tá an cúrsa seo á reáchtáil ag
Acadamh na hOllscolaíochta Gaeilge
i gcomhar le Stiúideo Cuan Teo. Tá
an cúrsa feiliúnach dóibh siúd ar
mhaith leo a gcuid scileanna a fhor-
bairt sna réimsí seo a leanas: teoiric
an cheoil, stair an cheoil agus stáitsiú
agus léiriú an cheoil thraidisiúnta. Tá
áit do chúigear déag ar an chúrsa
agus tógfar san áireamh aon duine a
bhfuil réamhthaithí aige/aici sna

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

Na milliúin caillte ag pobal i gConamara
de bharr diúltú feilm ghaoithe
Máirtín Ó Catháin

TÁ €12.5m caillte ag úinéirí talúna – daoine a
raibh lámh acu i gcimín sléibhe a bhformhór – de
bharr chinneadh an Bhoird Phleanála in aghaidh
na feilme gaoithe i gceantar Leitir Mucú agus
Mhuicineach Choille i gConamara. Tá teideal
talúna ag na daoine seo sa gcimín a bhí rogh-
naithe le haghaidh na muilte gaoithe; tá 1,000
heicteár ann. Ar léas a thógfaí an talamh uathu
agus thitfeadh úinéireacht an chriathraigh ar ais
orthu aríst nuair a bheadh an téarma thart.
Tuigtear go raibh socrú déanta go n-íocfadh an
dream a bhí ag dul i mbun na feilme

leathmhilliún euro sa mbliain le scór tionónta sa
gceantar idir Doire an Fhia agus Leitir Mucú.
Bhraithfeadh an roinnt amach a bheadh ar an
airgead ar na scaranna a bheadh ag duine nó
teaghlach sa gcimín. Ach de réir scéalta sa gcean-
tar ní bheadh tionónta ar bith ar íocaíocht níos
ísle ná €20,000 sa mbliain. Mhairfeadh an socrú
sin ar feadh 25 bliain. 

Bhí réiteach dá dhéanamh freisin le cistí airgid
a chur ar fáil do chumainn spóirt i gceantar na
Ceathrún Ruaidhe, Ros an Mhíl agus Chamuis.
Tuigtear go raibh €100,000 sa gciste sin. 

An comhlacht Gaoi an Iarthair Teo a bhí i mbun
na scéime gaoithe sa gceantar.  Thug Comhairle

Chontae na Gaillimhe cead pleanála ach chuir An
Taisce, Iascaireacht Intíre na hÉireann agus roin-
nt daoine eile agóid chuig an mBord Pleanála.
Mhol an cigire a rinne scrúdú ar an achomharc go
dtabharfaí an cead pleanála ach go mbeadh coin-
níollacha leis. Ach nuair a cuireadh tuarascáil an
chigire faoi bhráid an Bhoird Phleanála iomláin –
suíonn an Bord iomlán go rialta – shocraigh siad-
san go ndiúltófaí don fheilm ghaoithe. Dúradar
nach mbeadh an fhorbairt seo ag teacht le nádúr
na timpeallachta i gConamara agus go bhféad-
fadh sé dochar a dhéanamh don turasóireacht. 

Bhí 27 crann gaoithe ceaptha a bheith ann agus
bheadh cuid acu 130 méadar ar airde.

Críoch le BA i nGnó &
Cumarsáid sa GMIT

Áine Ní Chuaig

NÍ bheidh an Baitsiléir Ealaíon i
nGnó agus Cumarsáid ag dul ar
aghaidh in Institiúid Teicneo-
laíochta na Gaillimhe-Maigh Eo
(GMIT) i mbliana. Cé go raibh an
cúrsa seo ar cheann de na cúrsaí
ba mhó éileamh le roinnt blianta
anuas, is cosúil nach amhlaidh a
bhí i mbliana.

I ráiteas a chuir an GMIT ar fáil
do Ghaelscéal, deir an tOifigeach
Cumarsáide Regina Daly: 

“Rinneadh cinneadh níos
luaithe i mbliana an BA i nGnó
agus Cumarsáid a fhionraí de
bhrí nach bhféadfaí an clár a chur
ar siúl i ngeall ar líon beag na n-
iarratasóirí. Rinne Oifig Ion-
trálacha GMIT teagmháil leis na
hiarratasóirí ag an am agus
baineadh de liosta na Lár-Oifige
Iontrála é. Chuaigh ionadaí ón
Scoil Ghnó i dteagmháil le roinnt
múinteoirí gairmthreorach i
scoileanna i gConamara chun an
cinneadh a chur ar a súile dóibh.”

Ivor Carroll, Áine Lally agus Dave Fenwick ó Nuacht TG4 leis an aisteoir Sean Maguire i gCathair na Gaillimhe i rith na
seachtaine.

healaíona. Is cúrsa lánaimseartha ó
Mheán Fómhair go Bealtaine atá i
gceist agus seasfar táille an chláir
don mhac léinn. 

Is féidir d’áit a chur in áirithe ach
glaoch ar 091-869103 / 087-9080194
nó ríomhphost a sheoladh chuig mar-
ianne.nichinneide@oegaillimh.ie

Taispeántas
d’Éadaí 
Traidisiúnta
in Inis Oírr
Áine Ní Chuaig

TÁ cáil mhór ar éadaí traidisiúnta
Oileáin Árann le fada an lá agus ó
tharla go b’shin cuid den seansaol atá
imithe uainn anois, shocraigh
meitheal ban in Inis Oírr taispeántas
d’éadaí traidisiúnta an oileáin a chur
le chéile. Tá an taispeántas, atá lon-
naithe in Áras Éanna, ag baint úsáide
as sean-ghrianghraif le léargas a
thabhairt do chuairteoirí ar fhaisean

gléasta na ndaoine san am atá caite.
Thug cuairteoirí chun na n-oileán

suntas i gcónaí don bhealach a
mbíodh na daoine gléasta mar go
raibh faisean éadaigh faoi leith acu a
cruthaíodh le himeacht na gcianta.
Bhí sé bunaithe ar an ábhar a bhí ar
fáil sa timpeallacht sceirdiúil as ar
fáisceadh iad. Ba chúis iontais é gléas
na n-oileánach do dhaoine a thug
cuairt ar Oileáin Árann mar gur
bhreathnaigh siad difriúil ó dhrea-
manna eile in Iarthar na hÉireann
mar gheall ar an mbealach a
gcaithidís an gléas traidisiúnta.
Chaith siad na pampooties mar
shampla (bróga déanta as craiceann
bó) agus an bheilt ar a dtugtar ‘crios’.
Ar ndóigh, bhí an seál an-choitianta i
measc na mban.

Mhair na héadaí traidisiúnta in
Oileáin Árann níos faide ná mar a

mhair siad in aon áit eile in Éirinn
agus dá bharr seo tarraingíonn siad
aird sa lá atá inniu ann trí obair
ealaíontóirí, grianghrafadóirí, eitneo-
laithe agus scríbhneoirí ar nós John
Millington Synge. Mairfidh an tais-
peántas go deireadh na míosa agus tá
gach eolas le fáil faoi ó Áras Éanna
(099-75150) nó seol ríomhphost
chuig: araseanna@eircom.net  

Cnuasach
Nua
Filíochta le
seoladh i
nGaillimh
Áine Ní Chuaig

SEOLFAR an tríú cnuasach filíochta
leis na Skylight Poets in Amharclann
na mBan Rialta i nGaillimh ar an
Aoine 2ú Meán Fómhair ag 6.30in. Is
grúpa scríbhneoirí iad na Skylight
Poets a thagann le chéile gach tráth-
nóna Déardaoin le dul i mbun ceard-
lainne in Ionad Ealaíon na Gaillimhe
ar Shráid Dominic agus tá siad ar an
bhfód le thart ar sé bliana.

D’fhoilsigh siad an chéad chnu-
asach ‘Lady Gregory’s Townhouse’
in 2009 faoi stiúir an fhile agus
léiritheora Kevin Higgins. Tháinig
an dara cnuasach ‘Behind the
Masks’ amach in 2010.

Meascán d’ábhar ilghnéitheach
atá sa chnuasach nua seo, atá foil-
sithe i gcomhcheangal le Doire
Press. Tá ardmholadh faighte ag
‘Mosaic’ cheana féin ó chuid de
shárscríbhneoirí ár linne. Deir Mary
O’Malley: “Tá go leor sa chnuasach
seo a mbainfear sásamh as, ó scríbh-
neoirí nua a bheag nó a mhór agus
glórtha atá cloiste cheana chomh
maith céanna, ach an rud is suntasaí
agus is suimiúla ná an éagsúlacht
ábhar agus stíleanna.”

“Is toradh den obair atá ar siúl ag
pobal scríbhneoirí atá sa mbail-
iúchán seo. Arís agus arís eile, mús-
claíonn na dánta go beacht, an
uigeacht agus an fhírinne a
bhaineann le saol an duine agus na
castachtaí a thagann leis. Tá greann
ann chomh maith leis an mbrón ach

tá ceiliúradh ann freisin,” a deir
Moya Cannon.

Is ceathrar eagarthóirí atá bain-
teach le gach bailiúchán agus is iad
Sarah Clancy, Des Kavanagh,
Deirdre Kearney agus Kevin O’Shea
atá i mbun eagair ar Mosaic. Dán
Gaeilge amháin darb ainm “Lá an
tSeanphinsin” atá sa chnuasach
agus é scríofa ag Deirdre Kearney. Is
as an Ómaigh i gCo. Thír Eoghain do
Dheirdre ó dhúchas ach tá sí ina
cónaí i gcathair na Gaillimhe ó 1983.

Beidh na filí ag léamh a gcuid
saothair ag ócáid darb ainm Over
the Edge Writers Gathering i
Músaem na Gaillimhe ar 9ú Meán
Fómhair agus ina dhiaidh sin ag
Féile Ealaíon an Chlocháin ar 16ú
Meán Fómhair.

Tá siopa fíona Thomas Woodberry
ar an tSráid Láir i nGaillimh ag
déanamh urraíochta ar an bhfáiltiú
in Amharclann na nBan Rialta ar 2ú
Meán Fómhair ag 6.30in agus cuir-
fear fáilte roimh chách chuig an
ócáid.

Ranganna
Gaeilge i
Maigh Eo
don
Fhómhar
Áine Ní Chuaig

TÁ Togra Mhaigh Eo de Chonradh na
Gaeilge Chaisleán an Bharraigh ag
reáchtáil Ranganna Gaeilge do
dhaoine fásta agus do scoláirí bun-
scoile agus meánscoile, chomh
maith le club scoile agus ciorcail
chomhrá ar fud Mhaigh Eo.

Tosóidh na ranganna ag tús mhí
Dheireadh Fómhair agus beidh
rogha ranganna Gaeilge ag gach leib-
héal ar fáil. Bunaithe ar na ranganna
agus ar na himeachtaí teanga eile a
chuirtear ar fáil i rith na bliana,
beidh deis ag daoine scrúdú a
dhéanamh chun Teastas Eorpach na
Gaeilge (TEG) a bhaint amach i
gcomhar le hOllscoil Mhaigh Nuad.

Is córas scrúdaithe agus cáilíochta
d’fhoghlaimeoirí fásta Gaeilge ón
mbonnleibhéal suas go dtí an t-
ardleibhéal atá i gceist le ‘TEG’. For-

braíodh an córas tástála seo in Ionad
na dTeangacha in Ollscoil na hÉire-
ann, Maigh Nuad chun córas teasta-
saithe a chur ar fáil d’fhoghlaimeoirí
fásta Gaeilge gur mhaith leo siol-
labas struchtúraithe teanga a
leanúint agus torthaí a gcuid foghla-
ma a fheiceáil ar bhonn pearsanta
agus proifisiúnta. Scrúdaítear na cei-
thre scil: labhairt, cluastuiscint,
léamhthuiscint agus scríbh-
neoireacht. 

Beidh na ranganna ar siúl ar feadh

uair go leith, tráthnóna amháin sa
tseachtain ar feadh deich seach-
taine. Coinnítear líon na ndaoine i
ngach rang íseal i gcónaí agus
cuirtear béim mhór ar ran-
npháirtíocht agus riachtanais an
mhic léinn. Ní mór áit a chur in
áirithe roimh ré mar go bhfuil
uasmhéid ar an líon a nglacfar leo i
ngach rang. Is féidir tuilleadh eolais
a fháil ó Bhrídín ag 094-90-22444 /
087-9781166 / eolas@con-
radhmhaigheo.ie 

An ruaig ar lucht ceamara i mBaile ‘Ac Conghaile 
Máirtín Ó Catháin

CUIREADH an ruaig ar lucht ceamara an
tseachtain seo caite ón bpáirc shaoire i gCona-
mara ina gcaitheann an t-iar Thaoiseach Brian
Cowen agus a theaghlach tréimhsí sa
samhradh. Tuigtear gur tharla an eachtra seo le
seachtain anuas agus go raibh Brian Cowen sa
teach so-ghluaiste atá aige sa bpáirc shaoire i
mBaile Ac Conghaile (Baile Conaola) san am.  

De réir mar a deir daoine san áit bhí an t-
iarThaoiseach agus a bhean Mary tar éis a
theacht ann an oíche roimhe sin. Tá go leor
tithe so-ghluaiste agus carabhán sa bpáirc

shaoire seo – cuid acu ag polaiteoirí. Tá an
pháirc shaoire buailte ar ghalfchúrsa Bhaile Ac
Conghaile. Ansin atá a gcomórtas bliantúil ag
Cumann Gailf Thithe an Oireachtais an tseach-
tain seo. 

De réir na dtuairiscí go háitiúil bhí an dream
a raibh an trealamh ceamara acu taobh amuigh
d’imeall na páirce carabhán agus shíl roinnt
daoine go raibh an ceamara dírithe ar an bpáirc.
Scaipeadh an scéal agus tháinig úinéirí talúna
ar an láthair.  

Tuigtear gur stopadh carr lucht an cheamara
agus gur dhúradar go raibh roinnt scanná-
naíochta ar bun acu thart ar na tránna. Dúirt

duine amháin a chonaic an carr go raibh tre-
alamh ceamara agus fuaime ann. Dúirt an fear
seo freisin – fear a bhfuil talamh aige le taobh
na páirce saoire – gur chuir sé ceist ar na fir cé
hiad féin. Níor hinsíodh sin dó. 

Cé nach bhfuil aon chruthúnas ann, ceaptar
go mb’fhéidir go raibh an dream ceamara ag
coinneáil súile ar an iar-Thaoiseach.  

Tá aithne mhaith ar Brian Cowen agus a
theaghlach i mBaile Ac Conghaile agus tá siad
ag teacht ann le fada. Creideann daoine thart sa
gceantar nár cheart go mbeifí ag fiach ar an iar-
Thaoiseach agus a theaghlach agus iad ar
shaoire phríobháideach.

Cathy Molly in éindí le Valerie, Peadar agus Roseanna Bailey ag freastal ar an Aifre-
ann bliantúil ar Chnoc Leitir Móir tráthnóna Dé Luain seo caite.



Céimeanna
carthanachta
Seosamh Ó Riain

TÁ fear ar baineadh géag leis roinnt
blianta ó shin ag siúl an tseachtain
seo  ó Bhaile Átha Cliath go Luim-
neach ar son an charthanais,
Cumann na hÉireann um Chosaint
Leanaí (ISPCC).  ‘One step at a time’ is
ainm don tionscnamh dúshlánach
ardaidhmeannach seo.

Fear misniúil mórchroíúil cróga is
ea Simon Baker, 44, atá ag tabhairt
faoin turas 240km idir an Luan agus
an Satharn.  Is as Brixton, Londain
Thiar Theas, é agus bhain timpiste
thragóideach dó agus é ag obair mar
scafallóir. Thit sé tríd an urlár uach-
tair de theach agus ba é an toradh air
sin ná go raibh ar Simon cos bhréa-
gach a úsáid.

Tá sé ag dul i ngleic leis an tsiúlóid
fhada seo, áfach, gan cúnamh na
coise bréige. Maidí croise amháin a
bheas aige. 

Oscailt súl a bhí ann do Simon
nuair a chuala sé faoi pháistí atá go
dona tinn nó fiú i mbéal an bháis a
dtugann an carthanas Éireannach,
Bubblegum, amach iad ar thurais
aeraíochta chun faoiseamh a thab-
hairt dóibh. Mar gheall ar
dheacrachtaí na n-ógánach seo
tháinig athrú ar dhearcadh Simon,

rud a chuir ar a chumas déileáil lena
chás féin i bhfad níos fearr.

Chuir sé tús lena iarrachtaí ar son
na gcarthanas, agus sa bhliain 2008
rith sé maratón Chathair Bhaile Átha
Cliath le cabhair péire maidí croise i
sé huaire agus 42 nóiméad. Éacht a
bhí ann a bhain áit amach dó sa
Guinness Book of Records.

Is féidir dul chun cinn Simon ar an
tsiúlóid go Luimneach a leanúint ar
Facebook agus Twitter agus téigh
chuig
www.mycharity.ie/event/simonbak-
er/ chun airgead a dheonú a
rachaidh chun sochair an ISPCC.
Cúis iontach maith í.

Féile
Draíochta
Katie McGreal

BEIDH an Fhéile Draíochta ar siúl
Déardaoin seo chugainn, 1 Meán
Fómhair in Óstán Chúirt Camden ó
9rn – 5in.  Beidh ceardlanna agus
léachtanna le daoine éagsúla ar siúl i
rith an lae. Cultúr agus oidhreacht
na hÉireann, traidisiúin agus mio-
taseolaíocht na hábhair a bheidh á
bplé agus beidh imeachtaí draíochta,
leighis agus fáistine ar siúl freisin. 

Beidh tú in ann cuairt a thabhairt

ar dhaoine leighis, léamha síceacha a
fháil nó bodhrán nó coinnle a chean-
nach ag margadh ar an lá freisin.  

Beidh roinnt comórtas ar siúl,
damhsa boilg agus seans do laochra
a scileanna a léiriú chomh maith le
comórtas gléasta do dhaoine sa chu-
laith is fearr. Tá tuilleadh eolais le
fáil ó info@feiledraiochta.com nó
www.feiledraiochta.com.      

Loch Garman

Féile Ceol Cé
Katie McGreal

TÁ an eagraíocht Ghaeilge, Na
Macallaí, i Loch Garman ag eagrú
féile Gaeilge, cheoil agus chultúir,
Ceol Cé, an deireadh seachtaine seo i
mBaile Loch Garman ón 26 – 28ú
Lúnasa 2011. 

Tosóidh an fhéile ar an Aoine le
ceolchoirm le Soul Kitchen  i dteach
tábhairne Sky and the Ground ag
10in.  Ar an Satharn, beidh taispeán-
tas de na ceirdeanna traidisiúnta ar
siúl i gCearnóg Selskar an lá ar fad.
Tosóidh an ceol ar an lá ag 3.30in le
ceol Samba ó The Wild Turkeys agus
amhráin ó The Red Chair. Ag 5.30in
beidh an banna ceoil Pugwash ann
agus beidh The 4 of Us ann ag 7.15in.
Seinnfidh siad ceolchoirm acústaice
agus ina dhiaidh sin beidh an

ceoltóir Liam Ó Maonlaí ar an stáitse.
Nuair atá an cheolchoirm sin thart

beidh ceolchoirm eile ar siúl sa Sky
and the Ground leis an mbanna ceoil
Kodakid ag 10.30in.

Críochnófar an fhéile ar an Domh-
nach le Natty Wailer ag casadh sa
Sky and the Ground ag 8in. Is í seo
an t-aon cheolchoirm thar an
deireadh seachtaine a bhfuil costas
ag baint leis. Tá ticéid ar fáil ar €10. 

Tá tuilleadh eolais ar fáil ó 087 913
5271 nó oifig@lochgarman.ie.

LAIGHIN
NUACHT

Seoltar scéalta chuig:
nuacht@gaelsceal.ie

Gaeltacht Ráth
Chairn ag fás
Katie McGreal

IDIR Ghaelcholáiste, shuíomhan-
na tí ar díol agus cúrsaí ollscoile ar
fáil sa cheantar, tá Gaeltacht Ráth
Chairn ag fás. 
Tá trí shuíomh tí á dhíol ag an
gComharchumann faoi láthair
chomh maith le roinnt tithe atá á
ndíol go príobháideach. 

Deir Pádraic Mac Craith  ón
gComharchumann go bhfuil siad
ag súil le lánúin atá chun a bpáistí
a thógáil le Gaeilge. 

“Ní gá go mbeadh Gaeilge ag an
mbeirt ach caithfidh fonn a bheith
orthu a bpáistí a thógáil le Gaeilge.
Bheadh sé níos fearr dúinn dá
mbeadh Gaeilge ag an máthair ach
is féidir Gaeilge a bheith ag an
athair. Caithfidh Gaeilge a bheith
ag duine amháin,” a dúirt Pádraic. 

Is féidir leis na tuismitheoirí dul
go ranganna Gaeilge más gá agus
bheadh ar na páistí freastal ar an
naíonra nó ar an nGaelscoil atá sa
cheantar freisin.

Tá Gaelcholáiste acu freisin

chomh maith le cúrsaí ollscoile
páirtaimseartha a thosóidh i mí
Mheán Fómhair na bliana seo. 

Beidh muintir Ráth Chairn in
ann cúrsa tríú leibhéal sa Ghaeilge
a dhéanamh sa cheantar agus, má
bhíonn suim acu ann, beidh siad
ábalta cúrsa dioplóma a
dhéanamh freisin. Tá na cúrsaí
seo á gcur ar fáil i gcomh-
pháirtíocht le hOllscoil na hÉire-
ann, Gaillimh.

Labhair an Comharchumann i
Ráth Chairn le hOllscoil na hÉire-
ann, Maigh Nuad ar feadh tamaill
ach ní raibh suim acu sa
smaoineamh.

Má tá suim agat i suíomh a
cheannach beidh ort labhairt leis
an gComharchumann ionas gur
féidir leo cinneadh a dhéanamh,
bunaithe go háirithe ar do chumas
teanga agus ar an bhfonn atá ort
do pháistí a thógáil le Gaeilge.
Dúirt Pádraic nach bhfaigheadh
aon duine cead pleanála muna
mbeadh an Comharchumann
sásta leo.

Ceant maoine 'anásta' i mBÁC
Colm Ó Broin

BEIDH ceant ar mhaoin 'anásta'
(distressed) in Óstán Shelbourne i
mBaile Átha Cliath an mhí seo
chugainn le réamhphraghsanna
ag tosú ag €20,000.

Is é seo an tríú ceant a reáchtáil
an comhlacht maoine Allsop i
gcomhar le Space Auctioneers.

Beidh sé ar siúl ar 23 Meán
Fómhair agus i measc na maoine a
bheas ar fáil beidh ceithre aonad
gnó agus 14 árasán i mBóthar na
ngCloch i mBaile Átha Cliath 7 le
réamhphraghas de €850,000.

Is é sin an mhír is daoire agus is

é árasán i mBun Dobhráin ar
€20,000 an ceann is saoire.

Tá teach trí leaba ar an gCarraig
Dhubh san ardchathair ar ceant le
réamhphraghas de €275,000 mar
aon le hárasán ar €55,000 i mBaile
Bhlainséir.

Tá cúig árasán ar fáil ó €425,00
i Ráth Garbh.

Is é an teach leis an réamh-
phraghas is ísle ná ceann i
gClóirtheach i gContae Uíbh Fhailí
ar €30,000.

Tá árasán agus aonad siopa i
nGuaire, Contae Loch Garman ar
€50,000 á cheantáil chomh maith.

Beidh 74 mír ar fáil san iomlán,

40 ceann i mBaile Átha Cliath, idir
mhaoin áitritheora agus mhaoin
tráchtála.

Dúirt Stephen McCarthy ó
Space Auctioneers go bhfuil siad
ag súil le héileamh mór ar an
gceant.

Tá na tithe srl atá á gceantáil i
seilbh glacadóirí ar son banc agus
iasachtóirí morgáiste éagsúla atá
ag iarraidh luach éigin a fháil
orthu.

Séanann na heagraithe go bhfuil
siad ag iarraidh bolgán an mhar-
gaidh mhaoine a chothú an
athuair agus dúirt go bhfuil ar na
bainc fáil réidh leis an maoin seo,

agus tuilleadh atá le teacht.
D'fhreastail thart ar 800 duine

ar an gcéad cheant a d'eagraigh
Allsop i mí Aibreáin agus thar-
raing sé aird na meán domhanda.
Bhí thart ar 10% de na cean-
naitheoirí lonnaithe thar lear.

Shéan Space Auctioneers go
raibh níos lú daoine ag an dara
ceant a reáchtáladh i mí Iúil agus
dúirt go raibh éileamh láidir ar na
tithe agus árasáin a bhí ar fáil.

Díoladh go leor de na tithe agus
árasáin a bhí ar fáil ar dhá nó trí
huaire an réamhphraghais a bhí
orthu ach bhí an meánphraghas
34% níos mó ná an réamh-

phraghas.
Cheannaigh táirgeoir guthán

teach ar Bhóthar Ailesbury le
réamhphraghas de €1.4m ar
€2.325m.

Díoladh teach i Stigh Lorgan ar
€280,000, €5,000 níos mó ná an
réamhphraghas, áfach. 

Deir Fergal McManus ó
dhlíodóirí Morgan McManus i
Muineachán gur gá do chean-
naitheoirí a bheith ar a n-airdeall
agus iad ag ceannacht maoine ag
ceant agus nár mhór dóibh a bhei-
th go hiomlán ar an eolas faoi
forálacha an chonartha díolacháin
sula gceannaíonn siad rud ar bith.

Príomhfheidhmeannach Thaisce Chultúrtha Bharra
an Teampaill, Dermot McLaughlin, agus an cathaoir-
leach, Matt McNulty, ag lainseáil Oíche Chultúir i
gCaisleán Bhaile Átha Cliath le hOifigeach Ealaíon
Dhún na nGall, Traolach Ó Fionnáin, Micheál Mac
Aoidh agus an tAire Ealaíon, Oidhreachta, Gaeltachta
agus Oileán, Jimmy Deenihan.



Múscraí

Líon mór 
iontrálacha
agus imeachtaí
ag seó Bhaile
Bhúirne-Chúil
Aodha
Seán Ó Loingsigh

BHÍ líon mór iontrálacha agus raidhse
imeachtaí éagsúla ag Taispeántas
Bhaile Bhúirne-Chúil Aodha a
reachtáladh i bPáirc Choláiste Íosagáin
Dé Domhnaigh seo caite.

Bhíothas buartha go leanfadh báis-
teach na maidine nuair a cuireadh tús
leis an seó ach bhí an lá tirim sa chuid
ba mhó den 14ú taispeántas ó
reachtáladh an chéad cheann in 1997.

Sara cuireadh tús le moltóireacht na
gcapall thug ball de Choiste an Tais-
peántais, Noel Ó Loingsigh, ómós do
Willie Ó Murchú, úinéir áitiúil capall, a
fuair bás le déanaí agus ag a raibh
capaill ar taispeáint ag an seó nuair a
bhí sé 95 bliain d’aois anuraidh.

Bhuaigh Ciarán Ó Fathaigh as Inis
Céin dhá chorn bhuana don láir óg
agus don searrach ab fhearr ag an
dtaispeántas agus ba é Séamus Ó
Liatháin ó Chloch na Coillte a bhuaigh
an buan-chorn don gcapall óg faoi trí
bliana d’aois ab fhearr ar taispeáint.

I gcomórtas na bólachta bronnadh
dhá dhuais chéad áite ar Bhertie agus
ar Chriostóir Ó Deasúna ó Bhaile Mhic
Íre dá ngamhain fireann Charolais
agus don dtarbh ab fhearr sa rannóg
chéanna. 

Bhí an gamhain ab fhearr sa rannóg
gearradharcach ag Diarmuid Mac
Coitir ó Réidh na nDoirí agus bhí
Antóin Ó Céileachair ó Chuimín sa
dara háit i rannóg na ngamhna firean-
na Limousine.

Bhain Tim Ó Briain ó Bhaile Bhúirne
an chéad agus an dara duais i rannóg
na mbudóg búistéara agus ba é Noel
Mac Suibhne ó Mhaigh Chromtha a
thug leis an duais don mbeithíoch
mairtfheola ab fhearr ag an seó.

I rannóg na gcaorach fuair Pádraig Ó
Tuama ó Chúil Aodha an cheád duais
do phéire caorach Jacob agus bron-
nadh an duais iomlán do phór Jacob
air chomh maith.

Bíonn suim mhór i gcónaí sna
comórtais tarraingt téide agus
chaitheamh punainne a reachtáladh
mar is gnách sa tráthnóna taobh
amuigh d’ollphuball an bheáir, mar a
raibh lucht leanúna na peile tar éis
féachaint ar an gcluiche ar an dteilifís
idir Ciarraí agus Maigh Eo.

Cathair Chorcaí

An tSeachtain
Oidhreachta
faoi lán seoil i
gCorcaigh
Seosamh Ó Riain

CHUIR Gael Taca an-dua orthu féin
chun imeachtaí thar a bheith suimiúil
a chur ar bun don tSeachtain
Oidhreachta agus níl deireadh fós leo
siúd, ná baol air.

Ó Aoine go deireadh na féile ar 28

Lúnasa, beidh deis agat blaiseadh a
fháil de stair na cathrach áille seo idir
shiúlóidí, amhráin, óráidí, fhilíocht
agus tuilleadh.

Bíodh is go mbíonn muintir Chorcaí
ag déanamh gaisce as na míorúiltí a
tharla agus a tharlaíonn sa chathair
agus gach a mbaineann léi, tá tuil-
leadh fós le rá, ar ndóigh, agus beidh
stair chathair na reibiliúnach á plé le
linn na siúlóide treoraithe dátheangaí
dar teideal Walking on Water ar an
Aoine.

Is é an treoraí a bheas i mbun na
hócáide suimiúla seo ná Ken Cotter
agus beidh tionchar an uisce ar fhor-
bairt na cathrach ina ábhar cainte.
Cuirfear tús leis ar 22 Cé Uí Shúilleab-
háin, Dé hAoine, 26 Lúnasa ag 11rn.

Chomh maith leis sin, tabharfaidh
Aodán Ó Sé léargas ar an amhrán
clúiteach An Ghile Mear leis an bhfile
Seán Clárach Mac Dónaill ag ócáid Dé
hAoine ag 7.30in. Gach seans go léifear
píosa filíochta leis an bhfile agus go
ndéarfar cúpla amhrán. Beidh an-
spraoi agus scléip ann.

Cuirfear clabhsúr le ceiliúradh
Ghael Taca Dé Sathairn, 27 Lúnasa
nuair a dhéanfaidh Séan Pól Mac
Coitir cur síos ar sheanfhocail agus
logainmeacha na tíre in Ionad Ghael
Taca, 22 Port Uí Shúilleabháin ag 11rn.

Mar is gnách, bíonn fáilte is fiche i
gcónaí roimh chuairteoirí in Oifigí
Ghael Taca i gCorcaigh. 

Le haghaidh tuilleadh eolais féach:
www.gael-taca.com nó cuir glaoch ar
(021) 4310841.

Scéalta an Chláir
Seosamh Ó Riain

Campa
Samhraidh i
gContae an
Chláir
THARLA an campa samhraidh

‘Súgradh le Chéile’ den dara bliain as a
chéile i gContae an Chláir le deireanas
agus is faoi stiúir Mhichelle Uí
Dhabhráin agus Orla Uí Fhaoláin a bhí
sé.

Is i mBaile Uí Bheacháin agus i Lios
Dúin Bhearna i dtuaisceart an chontae
a thit an scléip go léir amach i mbliana
agus bhí breis agus daichead páiste
páirteach sa champa.

Bhí an iliomad imeachtaí ar siúl, ina
measc ceol, drámaíocht, ealaín,
cluichí, tóraíocht taisce agus turais
dúlra sa cheantar, agus gach uile
imeacht trí mheán na Gaeilge. 

Is iontach an meascadh páistí a
ghlac páirt sa champa agus ní amháin
go raibh rannpháirtithe as Contae an
Chláir ann ach as Tiobraid Árann,
Baile Átha Cliath agus Corcaigh
chomh maith.

Borradh faoin
nGaeilge ag
Aonach na
bhFeirmeoirí
TÁ borradh suntasach faoin nGaeilge
ag Aonach na bhFeirmeoirí atá ar an
bhfód i mbaile na hInse le breis agus
seacht mbliana anuas, agus é ar siúl
gach Aoine ó 8rn go 2in. 

Ba é Breandán Mac Fhionnghaile,
Oifigeach Forbartha leis an eagraíocht
An Clár as Gaeilge agus fear a mbíonn
seastán aige ag an aonach, a chuir dlús
leis an teanga ann tar éis gur thug sé
faoi deara thar na blianta go raibh
neart Gaeilge ag roinnt de lucht gnó an
aonaigh, ach nach raibh sí á cur chun
cinn ná, mar a déarfá, i lár an aonaigh i
gceart.

Chuaigh Breandán chun cainte le
Dominic Ó Liatháin, Cathaoirleach na
nDíoltóirí, d’fhonn infheictheacht
agus úsáid na Gaeilge a láidriú. 

Ba é toradh air sin ná go bhfuil cei-
thre chomhartha mhóra Gaeilge le
feiceáil, ceann ar gach bealach isteach

Seoltar scéalta chuig:
nuacht@gaelsceal.ie

Comharthaí luasteorann i
mBéarla amháin in Inis
Seosamh Ó Riain

AN CLÁR : Tuairiscíodh do Gaelscéal gur
cuireadh roinnt comharthaí luasteorann in airde
i mbaile na hInse i mí Iúil as Béarla amháin.  Ní
amháin sin ach go bhfeictear comharthaí
bóthair go mion minic timpeall an chontae agus
gan ach Béarla orthu.

Is ar Bhóthar na Tulaí, a cheanglaíonn baile na
hInse leis an mótarbhealach M18, atá na
comharthaí luasteorann seo i mBéarla. Tá an
M18 mar chuid de Chonair Thairseach an
Atlantaigh idir Luimneach, Inis agus Gaillimh.

Rinne lucht labhartha na Gaeilge sa cheantar
gearán oifigiúil le hOifig an Choimisinéara Tean-
ga láithreach bonn. Tharraing an Oifig sin an
cheist anuas le Comhairle Baile na hInse dá réir

agus chuir an Chomhairle in iúl gur ordaíodh
comharthaí tráchta gan aon téacs orthu ar chor
ar bith, agus gur tháinig sé aniar aduaidh orthu
nuair a seachadadh na comharthaí le téacs orthu
– agus sin as Béarla amháin. Dhearbhaigh an
Chomhairle, áfach, go gcuirfear clúdach le háb-
har cuí amach anseo ar an téacs Béarla ar na
comharthaí sin.  

Rinne Gaelscéal roinnt iarrachtaí labhairt le
hinnealtóir bóithre na Comhairle, Liam Murphy,
faoin scéal seo, ach níor éirigh linn teacht i
dteagmháil leis.  

Chonacthas roinnt comharthaí tráchta eile
timpeall Chontae an Chláir ar a bhfuil téacs
Béarla amháin, rud atá ag sárú Acht na dTean-
gacha Oifigiúla (2003) go huile is go hiomlán. Níl
seo, ar ndóigh, ag teacht ar fad leis an gcinneadh

le gairid de chuid An Clár as Gaeilge Teo. duais
Ghaeleagras na Seirbhísí Poiblí i gComórtas
Ghlór na nGael 2010 a bhronnadh ar Chomhairle
Contae an Chláir.

Mínítear na dualgais atá ar eagraíochtaí stáit i
leith na Gaeilge ó thaobh comharthaí tráchta de
go breá soiléir ar shuíomh idirlín an Choimis-
inéara Teanga mar a leanas: 

“Tá úsáid na Gaeilge ar chomharthaí tráchta
na tíre ar an léiriú is feiceálaí de pholasaí an stáit
i leith ár dteangacha oifigiúla, Gaeilge agus Béar-
la. 

Caithfidh údaráis bhóithre na tíre cloí leis na
dualgais atá leagtha orthu maidir le húsáid na
dteangacha sin ar chomharthaí tráchta faoin
Lámhleabhar do Chomharthaí Tráchta/Traffic
Signs Manual.”   

Baill de Chumann Honda 50 Ghaeltacht Mhúscraí (Tadhg Ó Duinnín agus Conor Ó Luasa) ag bronnadh seic €3,900 i
dtábhairne an Mhuilinn oíche Dé Sathairn seo caite ar lucht Baill de Chumann Honda 50 Ghaeltacht Mhúscraí (Tadhg
Ó Duinnín agus Conor Ó Luasa) ag bronnadh seic €3,900 i dtábhairne an Mhuilinn oíche Dé Sathairn seo caite ar lucht
Choiste Scrín Ghobnatan, an cisteoir Donncha Ó Duinnín sa lár, de thoradh turais a reáchtáil an cumann gluaisrothar
chun airgead a bhailiú don obair chothabhála a bhíonn ar bun ag coiste na reilige i mBaile Bhúirne. PIC: Ó LOINGSIGH

go dtí an t-aonach, agus tá Gnó le
Gaeilge ar fáil ag breis agus leath de na
seastáin. 

Scéalta Chorca 
Dhuibhne
Breandán Mac Gearailt

Rás an
Bhuailtín
NUAIR a lonraíonn an ghrian tráth seo
bliana i gCorca Dhuibhne bíonn an áit
ag sceitheadh le turasóirí agus
caitheann an pobal áitiúil an seanch-
lúmh díobh féin. Sampla de sin b’ea an
deireadh seachtaine seo caite mar go
raibh daoine ann go raibh ar a gcumas
bheith ag trí mhór-ócáid. Bhí daoine
ag Rás an Bhuailtín, ag Féile Rósanna
Thrá Lí - mar go raibh Dáithí Ó Sé ón
gceantar ina fhear tí agus cailín ó
Chorca Dhuibhne, Síle Ní Dheargáin ó
Bhaile na Saor roghnaithe mar rós ó
Chontae Chiarraí don gcomórtas -
agus bhí daoine a thug geábh ar Pháirc
an Chrócaigh le sásamh a bhaint as
aclaíocht ‘Gooch’ Cúipéir agus fuin-
neamh fuadrach Thomáis ‘Féasógach’
Uí Shé.  

Ócáid an-suáilceach b’ea Rás an
Bhuailtín. Bhí  an lá go breá, aoibh na
sástachta ar cheannaithe, óg agus
aosta, agus daoine ag rith, ag
rothaíocht nó ag siúl, cuid acu ná
measfá go brách a ghlacfadh páirt in
aon saghas ráis. Samplaí ná an tOl-
lamh Diarmaid Feirtéar ó COBÁC, gur
de Fheirtéaraigh Dhún Séann é, a bhí
sa dara háit sa rás 7km, agus Páidí
‘Mhárthain’ Mac Gearailt a bhí ar an
gcéad duine de na siúlóirí a ghabh thar
an líne. Bhí 8km ar na rothaithe. Is ea,
go deimhin, ba lá don gclann é agus

bhí sin soiléir, mar go raibh mná agus
fearaibh agus páistí i gcóistí acu agus
iad ag siúl agus ag bogshodar, nó
páistí an-óg ar rothair. Bhí bonn ar fáil
do gach páiste a ghlac páirt agus
duaiseanna don gcéad triúr. Bhí
duaiseanna dos na daoine fásta, fir
agus mná agus fé 18 mbliana.
Cuireadh bia blasta róstaithe ar fáil do
chách a ghlac páirt i gclós Scoil Bhaile
an Fheirtéaraigh (an Buailtin). Bhí an
cócaire, an tábhairneoir Dónal Ó
Catháin chomh tapa agus chomh
héifeachtach le Henry Shefflin ag
dáileadh bia. 

Roinnfear brabús na hócáide ar
Bhord na nÓg CLG na Gaeltachta agus
Coiste Láthair Shúgartha an Bhuailtín. 

Ardteist na
gCiarraíoch 
NÍ raibh aon bhreidhil ar aon
phríomhoide de mheánscoileanna
an cheantair tar éis torthaí na
hArdteistiméireachta. Iardhalta i
gColáiste Íde is ea Áine Ní Chearúil ó
Chill Mhoile i gCiarraí Thuaidh, atá
ina príomhoide anois i gColáiste Íde
agus is í a bhí lán d’áthas agus
bródúil as a scoláirí. Ghnóthaigh 88%
A, 66% A1, sa Ghaolainn. Fuair 42%
ós cionn 500 pointe agus bhí 80% ós
cionn 400 pointe. Orthu siúd gur
éirigh go seoigh leo bhí Máire Ní

Bhóirne ó Bhaile Chaisleáin Bhéara,
Contae Chorcaí, a ghnóthaigh 580
pointe agus atá meáite dul le leigheas
agus Elma Ní Lochlainn ó Charraigh
an Chabhaltaigh, Contae an Chláir a
fuair 570 pointe agus atá meáite
bheith ina tréidlia. “Tá an-mholadh
ag dul don bpríomhoide, dá foireann
dhúthrachtach agus gan dabht dos
na scoláirí,” arsa Siobhán Ní Chathal-
láin, Leas-Bhainisteoir Choláiste Íde. 

“Táim ar mo shuaimhneas,” arsa
Pádraig Feirtéar, príomhoide
Phobalscoil Chorca Dhuibhne, agus
ba léir go raibh sé rí-shásta le torthaí
na hArd-Teistiméireachta. Dhein 74
scoláire an scrúdú agus fuair 19% ós
cionn 500 pointe, duine amháin 590

pointe, is é sin Tomás de Paor ó Lios
Póil. Cúigear a bhí fé bhun D1. Ochtar
a dhein an Ardteist Fheidhmeanach
agus fuair ceathrar Gradam agus an
ceathrar eile Fiúntas.

“Cé go mbeifeá ag súil go mbeadh
torthaí maithe againn sa Ghaolainn,
rud go raibh,” arsa Pádraig,
“dheineadar go maith san eolaíocht
agus i ndáiríre i ngach ábhar. Ní hion-
adh Pádraig bheith ar a shuaimh-
neas.

I gcás Gaelcholaiste Chiarraí bhí an
príomhoide, Pádraig Ó Dálaigh a
bheidh ag scor ón gcéad lá don mí
seo chugainn, agus an príomhoide
tofa, Aibhistín Ó Seachnasaigh, a bhí
ina leas-phríomhoide, an-sásta leis
na torthaí. Dúirt Aibhistín go raibh
ardú croí air as a fheabhas a
chruthaigh na scoláirí. “Fuair 28%
acu ós cionn 500 pointe agus 60%
breis agus 400 pointe.” Is 585 agus
580 an dá mharc ba airde a bron-
nadh. D’éirigh go maith leis na
scoláirí ar an mean i ngach abhar ach
bheadh an marc sa Ghaeilge agus sa
Bhéarla pas beag níos airde ar an
mean," ar sé

Maratón an
Daingin 
MEASAANN an lucht eagair go mbei-
dh méadú  arís i mbliana ar an líon
iomaitheoirí a bheidh ag glacadh
páirte i Maratón an Daingin ar an
tSathairn 3Meán Fómhair. Beidh
rogha ag iomaitheoirí leathmharatón
a rith go Dún Chaoin, nó ceann iom-
lán, a chríochnóidh ar ais sa Daingean. 

Patrún na
Minairde
DÉ Luain seo chugainn, 29 Lúnasa,
beidh Patrún na Minairde á
chomóradh ag pobal an cheantair.
Ceiliúrfar Aifreann in aice Chaisléan
na Minairde mar a bhfuil an cosán go
dtí Tobar Eoin Bhaiste. Is féidir an
turas a dhéanamh oíche Eoin Bhaiste,
nó ar an Luan. Dúirt Cathaoirleach
Fhéile Lios Póil, Máire Uí Shúilleab-
háin go raibh an- mholadh ag dul
dóibh siúd a réitigh an bealach go dtí
an tobar agus don bpobal áitiúil a
leanann le traidisiún na muintire. “Tá
súil againn go mbeidh aimsir mhaith
ann don turas agus don Aifreann,”
arsa Máire.

Tá sé ráite go bhfuil leigheas ar thin-
neas cinn agus galair chraicinn luaite
le Tobar Eoin Bhaiste. 

An leanann
ádh ar ádh?
NÍL fhios agam an comhartha áidh é
d’fhoireann sinsear caide Chiarraí sa
chraobhchluiche? Bhuaigh Marc Ó Sé
na Gaeltachta, lántaca fhoireann sin-
sear an chontae €390 i dtarrac lotto
fhoireann caide na Gaeltachta an
tseachtain seo. An leanann ádh ar
ádh? 

Tionscadal seachbhóithre Bhaile
Bhúirne-Mhaigh Chromtha fós ar siúl
Seán Ó Loingsigh

TÁ Comhairle Contae Chorcaí chun Ordú Cean-
naigh Éigeantaigh a chur i bhfeidhm maidir le
seilbh d’fháil ar thailte le haghaidh fhorbairt
bhóthar nua N22 Bhaile Bhúirne-Mhaigh
Chromtha.

Is céim chun tosaigh í don fhorbairt go bhfuil
brú-ghrúpaí i gCorcaigh agus i gCiarraí á
héileamh le fada an lá, ainneoin go bhfuil treoir
tugtha ag an Aire Iompair Leo Varadkar go gcuir-
fí tionscadail bhóithre ar fionraí nuair a bheadh
an próiseas pleanála curtha i gcrích.

Mar chuid den chinneadh a dhein an Bord
Pleanála ar an 7 Aibreán seo caite, cead a thab-
hairt le haghaidh fhorbairt an bhóthair 22 cil-
iméadar ar a bhfuil seachbhóithre i gceist tim-
peall ar Bhaile Bhúirne agus ar Mhaigh
Chromtha, d'fhoilsigh Comhairle Contae Chor-
caí dearbhú den Ordú Ceannaigh Éigeantaigh
(CPO) ar an 18 Meitheamh.

Bhí ocht seachtaine ón ndáta foilsithe ag
úinéirí talún chun iarratas ar athbhreithniú brei-
thiúnach maidir leis an ordú a chur faoi bhráid
na hArdchúirte. Tá an tréimhse sin caite agus
dar le hoifig na hardchúirte agus páirtithe

leasmhara sa chás so níl aon iarratas dá leithéid
déanta.

Nuair a bhíonn an tréimhse le haghaidh
athbhreithnithe a lorg san Ardchúirt caite, bíonn
18 mí ó dháta foilsithe an dearbhaithe CPO ag an
údarás áitiúil fógra a thabhairt dos na húinéirí
talún go bhfuil sé i gceist ag an údarás seilbh
d’fháil ar a gcuid tailte.

Thug urlabhraí ó Chomhairle Contae Chorcaí
le fios go bhfuil an Chomhairle chun dul i mbun
idirghabhála leis na húinéirí talún chun teacht ar
réiteach faoi chúiteamh dos na tailte atá i gceist
sa CPO.

Tá tús curtha le beart dlí san Ardchúirt maidir
le hathbhreithniú breithiúnach eile atá á lorg ag
beirt áitritheoirí ó Charraig an Phúca i leith chin-
neadh an Bhoird Phleanála cead a thabhairt don
fhorbairt bhóthair ar an gcéad dul síos. Cuireadh
siar an cás faoi dhó le déanaí agus tá sé le bheith
luaite arís san Ardchúirt i mBaile Átha Cliath i mí
Dheireadh Fómhair.

Dúirt urlabhraí na Comhairle Contae go dtab-
harfaí breis ama dóibh an fógra maidir le seilbh
d’fháil ar na tailte a chur i bhfeidhm, dá gcuir-
feadh an cás athbhreithnithe atá ar lean san Ard-
chúirt isteach ar an dtréimhse 18 mí atá acu do

sheirbheáil fhógra an ‘Notice to Treat’ mar a
thugtar ar an mbeart sin.

Thug an t-urlabhraí le fios nach bhfuil aon
chosc ar an gComhairle dul i mbun idirghabhála
leis an húinéirí talún chun seilbh d’fháil ar an
dtalamh.

Cuireadh ceist eile ar an gComhairle Contae
faoin méid airgid a mheastar a bheadh ag teast-
áil chun cúiteamh a íoc le haghaidh na dtailte
atá luaite sa CPO. Dúirt an t-urlabhraí go raibh
an t-eolas sin leochailleach ó thaobh tráchtála
de.

Tá sé tugtha le fios i ráiteas atá fachta ón
Roinn Iompair gur thug an tAire Leo Varadkar
treoir don Údarás um Bóithre Náisiúnta (NRA)
go luath tar éis dó teacht in oifig go gcuirfí tion-
scadail bhóithre atá sa phróiseas pleanála faoi
láthair ar fionraí nuair a bheadh an próiseas sin
curtha i gcrích de bharr easpa airgid, agus go
bhféadfaí iad a chur ar siúl arís “sa todhchaí”
nuair a bheadh an t-airgead ar fáil.

Dúirt urlabhraí  Chomhairle Contae Chorcaí
nach bhfuil aon “chumarsáid” fachta ag an
gComhairle ó oifig an Aire Iompair ná ón NRA
chun stad a chur le tionscadal an N22 atá fós ar
siúl.

Feirmeoir agus a Limousine - Tony Ó Céileachair, Baile Bhúirne, a bhain duais i rannóg na ngamhna Limousine ag an
seó bliantúil i mBaile Bhúirne. PIC: SEÁN Ó LOINGSIGH



Agóid 
Íobartaigh
dírithe ar
Dhún na
nGall
Danny Brown

BEIDH agóid ag eagraíocht d’ío-
bartaigh mí-úsáid páistí ag cléirigh
i mBaile Átha Cliath ag deireadh na
seachtaine agus é dírithe den
chéad uair ar Dheoise Ráth Bhoth.

Roghnaigh an eagraíocht ACCAI
(Abused Catholic Children Associa-
tion of Ireland) an deireadh seach-
taine seo don agóid de thairbhe go
mbeidh scaifte as Dún na nGall sa
phríomhchathair don chluiche
leathcheannais peile idir Dún na
nGall agus Baile Áthá Cliath Dé
Domhnaigh agus go mbeidh
tuarascáil ar mhí-úsáid páistí ag
cléirigh sa deoise ag teacht amach i
gcionn coicíse nó mar sin.

Dúirt John Deegan, fear as Dún
na nGall atá ar choiste stiúrtha na
heagraíochta, go mbeidh an agóid
ag toiseacht ag a 10rn taobh
amuigh d’Ardeaglais Chaitliceach
Bhaile Átha Cliath Dé Domhnaigh
agus go bhfuil sé ag súil go mbeidh
scaifte níos mó i láthair an tseach-
tain seo de thairbhe go mbeidh an
cluiche mór ar siúl agus go mbeidh
léar mór daoine as an chontae sa
phríomhchathair don lá.

Bíonn agóid ar siúl taobh
amuigh den Ardeaglais gach
Domhnach.

Meastar go n-admhóidh an
tuarascáil is déanaí seo go raibh
deich sagart as an deoise ag mí-
úsáid páistí ach deir eagraíochtaí
íobartach sa deoise go dtiocfadh
leis go mbeadh oiread agus fiche
sagart i gceist agus go mbeadh na
céadta íobartach ann fosta.

Eiseoidh an tEaspag Philip
Boyce an tuarascáil a scríobh Ian
Elliot, an fear céanna a scríobh
tuarascáil Chluana a eisíodh ar na
mallaibh.

Tuigtear go mbeidh íobartaigh sa
deoise ag glaoch ar na húdaráis

fiosrúchán iomlán a dhéanamh ar
mhí-iompar gnéasúil sagart sa
deoise i ndiaidh don tuarascáil
theacht amach.

Béal Feirste

Deis do
Ghaeilgeoirí
atá ag iarraidh
Raidió pobail
lán-Ghaeilge
sna Sé 
Chontae
TÁ Raidió Fáilte an stáisiún raidió
lán-Ghaeilge i mBéal Feirste ag tab-
hairt cuireadh do ghrúpaí Gaeilge sa
Tuaisceart  freastal ar chruinniú i
gCultúrlann McAdam Ó Fiaich i
mBéal Feirste ar 22 Meán Fómhair
2011 ar 2in le ceist raidió pobail lán-
Ghaeilge a phlé. 

Tá OFCOM, údarás craolacháin i
Londain ag iarraidh deise a thabhairt
do dhaoine sna sé chontae raidió
pobail a chur ar siúl. Bheadh ar aon
duine atá suim acu iontu iarratais a
ullmhú agus beidh Raidió Fáilte
sásta cabhair a thabhairt dóibh.

Beidh tréimhse trí mhí i gceist leis
go luath i 2012 agus beidh limistéir
chraolacháin cúig chiliméadar ag na
stáisiúin. 

Beidh saineolaithe ag an chruin-
niú ó Raidió Fáilte agus ó OFCOM le
heolas a scaipeadh agus le ceistean-
na a fhreagairt faoin phróiseas. 

Má tá suim agat déan teagmháil le
Fergus ag oifig@raidiofailte.com

Dún na nGall

Dúnmharfóir
Mhánuis
‘Manny’
O’Donnell go
fóill ciontach
Anton Mac Cába

SHEAS an Chúirt Achomharc i
nGlaschú le ciontú mná i ndún-
mharú drongadóra ó Ghaeltacht
Dhún na nGall. 

Maraíodh Manus ‘Manny’ O’Don-
nell as Leitir Mhic an Bhaird i mí na
Samhna 1998. Fuarthas a chorp ar
thaobh an bhóthair taobh amuigh de
Ghlaschú. 

Sádh agus scaoileadh é.
Ciontaíodh Mary Ryan sa dún-

mharú. Bhí sí ag obair aige. Go
hoifigiúil, bhí sí ag forbairt pubanna
agus clubanna. Chreid na péas go
raibh sí ina bainisteoir ar na gnónna

striapachais s’aige.
Bhí gnó tógála ag O’Donnell, gnó

nach bhfeidhmíodh go hiomlán
dleathúil. Ina ainneoin sin, bhíodh a
chuid comhlachtaí ag obair sna
hOileáin Fháclainne, agus ar
bhunáiteanna de chuid an Chabh-
laigh Ríoga. Bhí sé sáite sa chaim-
iléireacht agus sa striapachas. Bhí sé
ag briseadh isteach i ngnó na ndru-
gaí. Thug sé le fios gur poblachtach é
a bhí ag saothrú airgid don IRA agus
bhí sé mór le Tam ‘The Licensee’
McGraw, dlúthchara le Johnny Adair
ón UDA. 

Bhí ráflaí ann gur brathadóir é.
Bhí an IRA in amhras faoi. Bhí sé 53
bliain d’aois nuair a maraíodh é.
Cuireadh sa reilig i Leitir Mhic an
Bhaird é.

Mheall Mary Ryan O’Donnell
chuig lána taobh amuigh de
Ghlaschú. Gearradh príosún saoil
uirthi agus rialaigh an breitheamh go
raibh ar a laghad 15 bliana le cur
isteach aici.

Pic Mary Ryan @
http://www.bbc.co.uk/news/uk-
scotland-glasgow-west-14575247

ULAIDH
NUACHT

Seoltar scéalta chuig:
nuacht@gaelsceal.ie

Earrach na nGael in Ard Mhacha 
Anton Mac Cába

CHUIR thart ar 200 Gaeilgeoir
picéad ar chruinniú de Chomhairle
Cathrach Ard Mhacha Dé Luain seo
caite, an 22ú. Bhí sé ar cheann de na
himeachtaí Gaeilge ba mhó dá raibh
riamh sa chathair.

Is ráiteas a rinne an Comhairleoir
Jim Speers ó Pháirtí Aontachtach
Uladh a spreag an picéad. Dúirt sé,
“The only place the Irish language
will take you is back to the bog” le
linn díospóireachta sa Chomhairle
ar chomharthaí Gaeilge ag Eamhain
Macha. Ní Gaeilgeoirí Ard Mhacha
amháin a bhí ar an agóid. Bhí neart
páistí Gaelscoile ar an slua. Tháinig
daoine as Béal Feirste, an Lorgain,
Muineachán, an tIúr agus Crois
Mhic Lionnáin. 

Thug POBAL ó Bhéal Feirste ach
go háirithe tacaíocht. Mar a bheadh
gnáth-agóid, bhí neart placard ann.
Bhí tréan ceoil ann chomh maith,

rud a d’fhág go raibh sé iontach
bríomhar.

Ní raibh Gaeilgeoirí Ard Mhacha
ag súil lena leithéidí de thacaíocht.
“Tógáil croí a bhí ann dúinn,” arsa
Seán Ó Maoilsté. “Bhí sé iontach an
tacaíocht a fheiceáil.” Ní Éirean-
naigh amháin a tháinig. “Bhí mé i
mo sheasamh le beirt ó Nua-
Eabhrac, agus bhí cailín ón Spáinn
ar an taobh eile díom,” arsa Ó Maoil-
sté. Bhí roinnt comhairleoirí ar an
agóid. “Tháinig cuid amach (ón
chruinniú) le rá gur thacaigh siad
linn,” arsa Ó Maoilsté. Bhronn Ó
Maoilsté litir ghearáin ón scáth-
ghrúpa Pobal ar John Briggs,
príomhfheidhmeannach na
Comhairle. 

Dúirt Briggs go scaipfeadh sé an
litir ar na comhairleoirí. Sa litir,
cáineann POBAL an Chomhairle go
géar. “Léirigh Daonáireamh 2011 go
raibh eolas ar an Ghaeilge ag níos
mó ná 14% de dhaonra mhórchean-

tar Ard Mhacha, ach go fóill níl sé
soiléir dúinn go bhfuil an
Chomhairle ag spreagadh nó ag
éascú úsáid na Gaeilge i ngnó na
Comhairle. … Cuireann sé iontas
orainn a fheiceáil ar shuíomh na
Comhairle, cé go bhfuil eolas ann i
bPolainnis agus i dteangacha eile na
mionlach eitneach, nach bhfuil lea-
gan Gaeilge ar fáil. 

Fáiltíonn POBAL roimh
éagsúlacht na sochaí seo ach teanga
dhúchais atá sa Ghaeilge, agus mar
sin, tá sí faoi chosaint ar leith na
reachtaíochta, agus caithfear
caitheamh léi ní amháin de réir litir
na reachtaíochta, ach chomh maith
de réir spiorad na reachtaíochta
seo.”

Tá fístéip den agóid ar Youtube,
fístéip a rinne an Gaeilgeoir
aitheanta Ard Mhachach John
Nixon. Tá sin le feiceáil ag
http://www.youtube.com/watch?v
=qqJjT8335gg 

Máirtín Ó Cathasaigh ó Chraobh an Ághasaigh i gCorca Dhuibhne a bhuaigh
an comórtas Amhráin Ghaeilge do bhuachaillí faoi 12 ag Fleadh Cheoil na
hÉireann sa Chabhán an deireadh seachtaine seo caite. PIC: SEÁN Ó LOINGSIGH

[PIC : JOHN NIXON]

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Colm Ó Meachair ó Chúil Aodha a bhain dhá bhonn i
gcomórtais amhránaíochta Gaeilge agus na feadóige
móire faoi 12 ag Fleadh Cheoil na hÉireann. PIC: Ó LOINGSIGH

Seo pictiúr den dream a d’fhreastail ar Champa Samhraidh Mhúscraí i bPáirc Uí Chuana, Cill na Martra, an tseachtain seo caite.  Tá na cin-
nirí Séamus Ó Mathúna, Muireann Ní Dhuinnín, Caitríona Ní Luasa, Pauline Dodds, Gearóid Ó hÉalaithe agus Tadhg Mac Suibhne ar cúl. 

Grúpa ceoltóirí ag bailiú airgid ag Fleadh Cheoil an hÉireann sa Chabhán an deireadh seachtain seo caite. Bhí siad
ag bailiú an airgid do cheathrar cailíní as Ospidéal Príobháideach an Mater a bheidh ag dreapadh Kilmanjaro go
gairid ar son an charthanais Children’s Trust. PIC: MÁIRTÍN DAVY

Oilithrigh ag dul amach go hOilean an Marbh, cóngarach go Carraig Fhinn i
nDún na nGall ar an Domhnach chun cuimhne a dhéanamh ar breis is 500
leanbh agus mairnéalach atá curtha faoin talamh ansin. PIC: EOIN MC GARVEY 

Máiréad Uí Dhilliúra,
Cúil Aodha, a bhuaigh
gradam na mná ab fhearr
gléasta ag Taispeántas
Talmhaíochta Bhaile
Bhúirne-Chúil Aodha Dé
Domhnaigh seo caite,
agus Síle Uí Bhriain,
Baile Bhúirne, a bhain an
dara duais. PIC: Ó LOINGSIGH



•25GAELSCÉAL 
Dé hAoine, 26 Lúnasa, 2011

Úrscéal nua
do dhéagóirí
ó scríbhneoir
ón Rinn
Seoladh ‘Cúpla’, leabhar nua do dhéagóirí
le hÓgie Ó Céilleachair atá foilsithe ag Cló
Iar-Chonnacht, ag Daonscoil na Mumhan
Dé Domhnaigh seo caite.  Is as Gaeltacht na
Rinne i bPort Láirge é an t-údar. Tá sé ag
obair mar mhúinteoir agus is é ‘Cúpla’ an
chéad úrscéal óna pheann. Labhair sé le
Meadhbh Ní Eadhra faoina chuid 
scríbhneoireachta.

Ceist agam ort: cén aois thú?
Dúirt scríbhneoir eile liom tráth
gur tugadh ‘scríbhneoir óg’ air
mar lipéad fiú agus é 30 bliain
d’aois agus níos sine. Cén
bharúil atá agatsa air sin? Agus
an dtaitníonn sé leat nuair a
thugtar ‘scríbhneoir óg’ ort?
Taitníonn sé go mór liom nuair a
thugtar scríbhneoir óg orm agus
ba bhreá liom dá mbeinn ábalta
bheith go síoróg! Táim ocht
mbliana is fiche fé láthair agus
nílim ag súil le héirí níos sine in
aon chor. Is dócha ós rud é go
gcaithim an méid sin ama i
gcomhluadar daoine óga gur
dóigh liom go bhfuil me níos
óige ná mar atáim. Uaireanta tar-
laíonn sé go mbím ag gáire ar na
rudaí céanna a mbeadh na
déagóirí ag gáire orthu agus
ansan d’fhéachfainn timpeall
agus ní bheadh aon “duine
fásta” sa seomra ag gáire in aon
chor! Beagáinín mí-aibíochta i
gceist ansan b’fhéidir!

Bhfuil an leabhar scríofa go
caighdeánach nó i nGaeilge na
Rinne?
Tá sé scríofa sa chaighdéan ach
tá blaiseadh de Ghaoluinn na
Rinne fite fuaite ann. Dhein mé
an cinneadh chun go dtuigfeadh
an méid daoine agus is féidir an
scéal agus chun go ndíolfaí an
oiread cóipeanna is gur féidir ar
ndóigh!

Cén bharúil atá agat féin ar an
gconspóid faoin gcaighdeán
oifigiúil? An bhfuil tú ar a shon

nó ina choinne nó an cuma leat?
Is dóigh liom gur thosnaigh an
coincheap den gcaighdeán
oifigiúil sa Ghearmáin nuair a
thosnaigh an tionscal cló nach
ea? De réir mar a thuigim tá ana-
dhifríochtaí canúna sa Ghear-
máin agus más féidir leosan
difríochtaí dá leithéid a shárú,
cad é an chúis ná féidir linne? Is
dóigh liom gur féidir an dá thrá a
fhreastal ach bheinn go mór ar
son úsáid na canúna an oiread
agus is féidir, go háirithe canúint
na nDéise, canúint atá ag fáil
bháis go mear fé láthair i measc
mhuintir óga na Rinne agus an
tSeanphobail.

An gceapann tú go bhfuil
déagóirí drogallach i dtaobh na
léitheoireachta Gaeilge de nó an
bhfuil feabhas ag teacht air sin?
Níl aon rud níos cinnte ach go
bhfuil siad. Tá sé deacair ar
mhuintir na Gaeltachta blúirí
móra Gaeilge a léamh fiú mar go
bhfuil an méid sin téacs Béarla
timpeall orthu ina saol laethúil.
Ón mbosca cornflakes a chíonn
siad ar maidin go dtí an fón póca
go dtí an scríobh ar an bpaicéad
crisps agus na fógraí bóthair. (Is
dóigh liom gur ghoid mé an
teoiric sin ón Ollamh Denvir. Go
raibh maith agat a Ghearóid!)
Gan dabht tá feabhas ag teacht
air ach tá bóthar fada le siúl
againn fós.

Go n-éirí go geal leis an leabhar
a Ógie agus go raibh míle maith
agat as labhairt liom.

Foilsíodh an chéad chuid den agallamh seo
an tseachtain seo caite  

‘An Gael – Irisleabhar
idirnáisiúnta na Gaeilge’
Léirmheas le Seosamh Ó Riain
TÁ scríbhneoireacht sa Ghaeilge faoi
bhláth ar na saolta seo. Ní hamháin go
bhfuil dhá nuachtán againn sa tír seo,
roinnt irisí agus nuachtlitreacha, i gcló
agus ar líne araon, tá irisleabhar
idirnáisiúnta clóite ar an bhfód le cúpla
bliain anuas. 

‘An Gael – Irisleabhar idirnáisiúnta na
Gaeilge’ a thugtar ar an bhfoilseachán
Gael-Mheiriceánach breá suimiúil ilgh-
néitheach seo. 32 leathanach lándaite
tiubh deas a bhíonn idir clúdaigh ann,
agus é lán de tharluithe spéisiúla ó dhá
thaobh an Atlantaigh.

Bíonn meascán mearaí de scríbh-
neoireacht de gach saghas ann, go
háirithe scéalta a bhaineann le ficsean
agus prós, seanchas (le Gearóid Ó Ceal-
laigh),  cuimhní cinn  (Muiris Ó Bric, údar
‘Spotsolas na nDaoine’), ceol (le Lugh de
Paor), agus stair. Bíonn dáileadh maith
de dhánta  ann chomh maith agus is breá
dearfach an rud go bhfuil idir óg agus
aosta ag scríobh don irisleabhar. 

Mar a scríobhadh in eagarfhocal
amháin (Fómhar 2010), “Gach uair a
scríobhann duine óg.., is léir go bhfuil
todhchaí ann, pé rud a dhéanann an roth
seo agus an roth sin. Gach uair a léann
tusa an t-irisleabhar seo, tá súil agam go
rothlaíonn na rothaí beaga i d’intinn,
freisin. Cá bhfios cad a tharlóidh mar
gheall air sin?!”

Foilsítear “An Gael” go ráithiúil, agus is
é Séamas Ó Neachtain atá i mbun
eagarthóireachta air i Nua-Eabhrac.
Cumann Carad na Gaeilge sna Stáit Aon-
taithe a fhoilsíonn agus is féidir síntiús a
ghlacadh ag na suíomhanna idirlín a
leanas: www.litriocht.com (do dhaoine
in Éirinn agus gach éinne taobh amuigh
di) agus http://angael.magcloud.com (do
dhaoine sna Stáit Aontaithe, i gCeanada
agus sa Ríocht Aontaithe).  Is é
www.angaelmagazine.com suíomh
idirlín an irisleabhair, áit ar féidir, i measc

rudaí eile,  breathnú siar ar chartlann na
seaneagrán ar fad.

Cé nach bhfuil An Gael ann ach le
cúpla bliain anuas, tá stair fhada shuim-
iúil ag roinnt leis. Bunaíodh Cumann
Carad na Gaeilge siar sa bhliain 1872. Sao-
laíodh an iris An Gaodhal i mBrúiclinn in
1891 mar iris dhátheangach mhíosúil
agus foilsíodh go rialta í go dtí 1904.
Chuaigh sí as cló, faraor, an bhliain sin,
ach lean Cumann Carad na Gaeilge, ar
leis an iris, ar aghaidh. Rinneadh cúpla
iarracht an iris a athbheochan as Béarla
agus mar nuachtlitir dhátheangach in
imeacht na mblianta. Is sa samhradh
2009 a cuireadh tús le leagan Gaeilge
amháin den iris, agus tá sí ag dul ó neart
go neart ó shin. Le blaiseadh a thabhairt
ar a raibh san iris bhunaidh, An Gaodhal,
cuirtear ailt shuimiúla uaithi sa leagan
comhaimseartha nua seo faoin teideal
‘Ón Anallód’. Is maith is fiú súil a
chaitheamh ar na leathanaigh siúd agus
is breá an rud é an seanchló Gaelach a
fheiceáil iontu – tá boladh na staire, na
ndeor agus an tsonais le mothú ina
measc.

Go maire an úrbhreith san irisleabhar
seo ar feadh i bhfad, agus tá an fhoireann
ar fad ann le moladh as a sáriarrachtaí
uile chun spreagadh fuinniúil nua a thab-
hairt don fhoilseachán seo. Ta saol na
Gaeilge níos saibhre dá thoradh.

‘Nasc na Fola – Eachtraí na nDálach i bPórtó Ríce’
Tomás Mac Siomóin
An Gúm
Léirmheas le hAlex Hijmans

EACHTRAÍ beirt dhearthár a
d’fhág Éire in aimsir na nGéan-
na Fiáine, san ochtú haois
déag, atá in Nasc na Fola.
Leanaimid Tomás agus Séa-
mas Ó Dálaigh óna mbaile
dúchais i dtuaisceart Chontae
na Gaillimhe go dtí an taobh
eile den Atlantach, go hoileán
Pórtó Ríce, cóilíneacht de
chuid na Spáinne ag an am. Go
deimhin, tá an dlúthcheangal a
bhí idir Gaeil ar nós Thomáis
agus Shéamais Uí Dhálaigh –
scéal fírinneach atá sa leabhar –
agus córas cóilíneach na
Spáinne ar cheann de na
gnéithe is suimiúla den scéal.
Mar ailtire in arm na Spáinne,
thóg Tomás ceann de dhúnta

ba mhó na linne; tháinig Séa-
mas i dtír mar thrádálaí agus
mar bhainisteoir ar phlandáil.

Saothar do dhéagóirí atá in
Nasc na Fola, ach níl sé
baileach soiléir cén cineál é:
úrscéal nó leabhar staire. I ran-
nóg na litríochta do dhéagóirí
atá an leabhar curtha ag na

díoltóirí leabhar Gaeilge ar an
idirlíon, ach tá cuma an leab-
hair scoile ar an leagan amach
agus blas láidir oideachasúil ar
an téacs. 

Is baolach go dteipeann ar an
leabhar mar úrscéal, toisc go
mbristear príomhriail an fhic-
sin – taispeáin, ná hinis – go
leanúnach. Ríomhtar an plota;
ní thaispeántar é trí mheán
radharcanna. 

Dá dheasca sin, ní chuireann
an léitheoir aithne cheart,
phearsanta ar na
príomhcharachtair, rud a fhá-
gann gur cuma leis fúthu.
Anuas air sin, tá an téacs lán
athrá agus abairtí nach bhfuil
gá leo toisc go míníonn siad
nithe atá soiléir cheana féin.
Maraíonn réamh-
chomharthaíocht pé teannas a
bheadh ann.

Éiríonn níos fearr leis an

saothar má bhreathnaítear air
mar théacs oideachasúil. Go
deimhin, tá Nasc na Fola breac
le léaráidí spreagúla agus
cuireann mapaí agus gri-
anghrafanna de Phórtó Ríce
leis an tuiscint a bheadh ag
léitheoir óg ar an scéal. 

Is trua áfach go bhfuil blas na
seanmóireachta ar an téacs.
Sampla: “Bhí an dúshaothrú
míthrócaireach mídhaonna ar
chiníocha laga ar cheann de na
gnéithe ba mheasa
d’oidhreacht an
chóilíneachais.” Dúshaothrú,
míthrócaireach, mídhaonna,
ba mheasa... nach ndéanfadh
ceann amháin acu cúis?

Is baolach go dtiteann Nasc
na Fola idir dhá stól, agus is
trua sin – tá scéal iontach i
bhfolach ann a dhéanfadh
úrscéal eachtraíochta den
scoth.

TEILIFÍS agus RAIDIÓ
Le Katie McGreal

‘An Cuimhin
Leat?’
Dráma nua ar Raidió na Life
BEIDH dráma raidió leathuair
an chloig, ‘An Cuimhin Leat?’,
ar siúl ar Raidió na Life ar an
Aoine seo chugainn ag 6.30in.  

Is dráma é faoi fhear a d’fhu-
laing bulaíocht ar scoil. Téann
an fear ar thóir an duine a
rinne an bhulaíocht air 25 bli-
ain níos déanaí ag iarraidh lei-
thscéal a fháil nó díoltas a
imirt. 

Dúirt scríbhneoir agus
stiúrthóir an dráma, Brian Ó
Tiomáin, go raibh suim aige sa
bhulaíocht agus an bealach a
théann daoine i ngleic léi. 

“Téamaí an dráma ná
bulaíocht agus díoltas,” a dúirt
Brian.

Chaith sé thart ar bhliain ag
scríobh na scripte.

Tá roinnt drámaí eile scríofa
aige agus bhuaigh sé roinnt

duaiseanna éagsúla do na drá-
maí seo. D’éirigh leis maoiniú a
fháil do thrí dhráma ar Raidió
na Life agus ceann amháin ar
RTÉ Raidió a hAon. 

Chaith Brian roinnt mhaith
ama ag lorg na n-aisteoirí cear-
ta don dráma seo. D’éirigh leis
na trí aisteoirí is fearr, dar leis,
a aimsiú. Beidh Seán McDon-
agh agus Norette Leahy ó Ros
na Rún ann chomh maith le
Seamus Moran ó Fair City.
Rinne Seán Ó Cearúil
eagarthóireacht ar an dráma.
Rinneadar an taifead ar fad i
stiúideo Raidió na Life agus
níor thóg sé ach thart ar leath-
lá. 

Coimisiúnaíodh an drama
faoi scéim Fuaim agus Fís
Údarás Craolacháin na hÉire-
ann.

‘For One Night Only...’
Léirmheas le Katie McGreal

THÁINIG Gay Byrne ar ais ar an scáileán
teilifíse an mhí seo caite leis an tsraith
‘For One Night Only...’. Sraith de 6 chlár a
bhí ann inar labhair Gay le seisear
ceoltóirí Éireannacha: Imelda May, Paul
Brady, Mary Black, Daniel O’Donnell,
Christy Moore agus Bob Geldof. Bhí an-
chuid ceoil sna cláir agus bhí sé deas an
bealach a chruthaíodh nasc idir sin agus
an chaint.   

Rinneadh na cláir a réamhthaifead i
stiúideo os comhair lucht féachana de
thart ar 200 duine. Chruthaigh RTÉ
atmaisféar deas, compordach don chlár.  

Bhí tús iontach maith ag an tsraith
nuair a labhair Gay le Imelda May. Is
ceoltóir ó Bhaile Átha Cliath í Imelda a
rugadh agus a tógadh sna Saoirsí. 

Bhí splanc iontach eatarthu agus chuir
siad clár greannmhar agus agallamh
suimiúil ar fáil. Tá sé soiléir gur siamsóir
iontach í Imelda, ag caint agus ag
canadh. 

Bhí clár maith ag Gay le Christy Moore
freisin. Cuireadh an ceol sa chlár áirithe
seo i láthair ar bhealach níos nádúrtha
toisc go raibh Christy in ann an chuid is
mó de na hamhráin a chanadh agus é ina
shuí in aice le Gay. Chruthaigh sé atmais-
féar níos pearsanta agus dlúithe. 

Thit an tsraith as a chéile píosa nuair a
bhí Mary Black air. Ní raibh aon splanc
idir í féin agus Gay agus ní raibh mórán
ceisteanna suimiúla ag Gay. Bhí an

chuma air nach raibh mórán suime aige
sna ceisteanna ná sna freagraí. Bhí an
ceol ceart go leor ach ní raibh mórán
siamsaíochta sa chlár.

Tháinig feabhas ar an gclár an tseach-
tain seo caite le Paul Brady agus bhí ceol
iontach sa chlár le Daniel O’Donnell cé
nach raibh mórán suime agam sa mhéid
a bhí le rá aige. 

Sraith le cláir iontacha agus dona araon
a bhí ann. Bhí sé suimiúil a fháil amach

gach seachtain cén bealach ina rachadh
sé. Tús iontach maith a bhí ann le Imelda
May ach chuaigh sé chun donais ina dhi-
aidh sin. 

Bhí sé deas tuairimí an lucht féachana
a fháil ag tús an chláir agus lena linn.
Chuir sé in iúl dúinne sa bhaile na
smaointe atá ag lucht éisteachta na gce-
oltóirí seo agus fuaireamar amach na
fáthanna go dtaitníonn an ceol seo leo
agus chuir sé go mór leis an gclár.  

Éist le:
Raidió na Gaeltachta:
Scéalta san Aer
Sa chlár seo cloisfimid beirt
údar aitheanta ag léamh
gearrscéalta dá gcuid:
Biddy Jenkinson agus í ag
léamh ‘Lúidín an
Phíobaire’ agus Séamas
Mac Annaidh lena scéal ‘Ar
an Algarve’. Déardaoin @
1.30in

RTÉ Raidió a hAon: Docu-
mentary on One: Search-
ing for Answers
Is clár faisnéise é seo faoi

bhás amhrasach roinnt fear
cóngarach do Reachlainn
Uí Bhirn i nDún na nGall.
Fiosraíonn Helena Gal-
lagher iníon duine de na fir
30 bliain i ndiaidh na
mbásanna. Amárach @
6in.

RedFM: Cork Talks Back
Is clár cainte é seo le Victor
Barry. Pléann sé gach rud
atá i mbéal an phobail agus
is breá leis tuairimí an
lucht éisteachta a chluin-
stin. Luan go hAoine @ 9in

Féach ar:
RTÉ 1: A Little Bit Eurovi-
sion
Sa chlár deireanach seo,
labhróidh Eimear Quinn
faoin chomórtas Eoraifíse
1996 in Osló nuair a
bhuaigh sí le ‘The Voice’ le
Brendan Graham. Dé Máirt
@ 8.30in. 

TG4: Seomra a Sé
Ba é seo an chéad chrao-
ladh beo a rinneadh ar
dhráma ar an teilifís in
Éirinn. Baineann an chéad
mhír sa tsraith, an dráma
“Fear ar an Stáitse” le Cecil-

lia McAllister, le
dúshaothrú a dhéantar ar
eachtrannaigh in Éirinn an
lae inniu ach tá casadh sa
scéal. Amárach @ 11.15

3e: Wild at Heart
Sraith theilifíse faoi
thréidlia Sasanach a bhog a
chlann go dtí an Afraic
nuair a chaill sé a bhean
chéile. Tá dul in aois ag
déanamh imní do Danny
agus tá Caroline sásta faoin
jab a rinne DuPlessis ag
eagrú a saoire meala. Dé
Domhnaigh @ 8in.   

TAISTEAL

Turas ar an Bhreatain Bheag le Niamh Ní Chróinín

‘Trasna na dtonnta’
TÉIMID uile, ó chian agus ó chon-
gar, ar thóraíocht áilleacht nua agus
éagsúlacht úr. Téimid ag taisteal fud
fad na cruinne, ó Mheiriceá go dtí an
Astráil, agus íocaimid na mílte euro
ar eitiltí go tíortha i bhfad i gcéin. 

An tseachtain seo caite, áfach,
chaith mé ceithre lá sa Bhreatain
Bheag, tír a dtugann muintir na
hÉireann neamhaird uirthi, ó
thaobh taistil de ar aon nós. Sa
tréimhse a chaith mé ann, ní raibh le
feiceáil ach trí charr Éireannacha,
mo cheann féin ina measc. Ní
smaoiníonn muintir na hÉireann ar
dhul go dtí an Bhreatain Bheag.
B’fhéidir go mbímid ag lorg aimsire
atá níos teo ná an leathsféar
thuaidh, nó b’fhéidir nach bhfuil a
fhios ag daoine faoi dhraíocht na
háilleachta atá sa tír bheag atá taobh
linn. Bíonn na gleannta glasa ag rith
taobh leis na galinnill agus bíonn
scáth na sléibhte frithchaite sna
locha séimhe ina mbíonn na báid
iascaireachta ar snámh. 

Bíonn an teanga Bhreatnaise le
cloisteáil sa tuaisceart go háirithe,
teanga nach bhfuil éagsúil lenár
gceann féin. Tá ceangal soiléir idir
an dá theanga, leis an fhocal ‘siop’
sa Bhreatnais an-chosúil leis an fho-
cal ‘siopa’ sa Ghaeilge, agus an chiall
chéanna leis an dá fhocal. Tá fin-
scéal taobh thiar d’ainm an tsráidb-
haile ‘Beddgelert’, i gceantar Snow-

donia. Ciallaíonn ‘Beddgelert’ leaba
an ghadhair Gelert, nó áit a bháis,
agus bíonn cuid mhór gadhar atá le
feiceáil sa bhaile áirithe seo.
Mharaigh an prionsa an gadhar Gel-
ert, toisc gur shíl sé gur mharaigh an
gadhar a mhac féin, ach bhí dul amú
air. Léiríonn an scéal seo an táb-

hacht a bhaineann leis an
seanchultúr i saol na ndaoine, rud a
chuir ár gcultúr féin i gcuimhne
dom.

Cén fáth nach bhfuil an Bhreatain
Bheag mar mhol turasóireachta ag
muintir na hÉireann? Cén fáth go
bhfuil móréilimh ar an Spáinn agus

ar an Fhrainc? Tá an oiread sin
cosúlachtaí idir an tír seo agus an tír
anonn.  Ag an am céanna, áfach, is
domhan nua é trasna na dtonnta, le
teanga dhúchais, le cultúr láidir
agus ó thaobh radharcanna de, is í
an Bhreatain Bheag macasamhail
Cill Airne. Tuigim go bhfuil ceangal

idir lucht na Gaeilge agus lucht na
Breatnaise. Cé nach bhfuil Breatnais
líofa ag tromlach na ndaoine,
labhraítear í go beomhar agus go
bríomhar, agus tá an teanga mar
chuid lárnach de chultúr na háite,
de na bailte agus de ghnáthshaol
mhuintir na Breataine Bige. 

Le Caoimhe Ní Chathail

IS fuath liom na daoine seo a bhí tanaí
ar feadh a saoil agus nach dtuigeann a
dheacra is atá sé meachán a chail-
leadh.   Ar mo dhul go teach mo charad
i dtacsaí dom, dúirt an tiománaí ina
chanúint láidir Bhéal Feirste, “D’iarr
mo bhean chéile orm an raibh sí ró-
throm, agus dúirt mé go raibh, agus go
raibh thart ar ceithre chloch le cail-
leadh aici, dúirt mé gur muc ramhar a
bhí inti, cén fáth a gcuireann mná ceis-
teanna mar sin mura bhfuil siad sásta
glacadh le freagra?” 

Is ar éigean go dtiocfadh liom é a
chreidbheáil, agus ní raibh iontas ar
bith orm nuair a chuala mé nár labhair
sí leis ar feadh seachtaine ina dhiaidh
sin.

Is dócha gur cheist reitriciúil a bhí
ann ina cloigeann agus an freagra a bhí
uaithi ná, “Tá tú galánta mar atá a
chroí, is cuma beag nó mór thú.”   

An fear céanna, chomh caol le
cuiseag agus gan fios ar bith aige a
dheacra is atá sé méid meacháin mar
sin a chailleadh, agus é den bharúil go
gcuirfeadh a thuairimí féin fuadrán
fúithi rud inteacht a dhéanamh faoi.  

Mar a tharlaíonn sé, chuir, óir chaill

sí ceithre chloch agus d’ísligh sí ó
mhéid 20 go méid 10.

D’inis mé dó ansin go raibh mé féin
ar aiste bia agus gur chaill mé ceithre
chloch ó bhí Mí na Nollag ann agus
d’amharc sé orm agus dúirt, “Bhóóóó,
bhí tusa trom!”  Admhaím féin go
raibh agus go bhfuil mé ró-throm go
fóill ach táim ar an bhóthar cheart
agus ag déanamh go maith, dar liom
féin.   

Chuir sé isteach orm, áfach, go raibh
an fear seo chomh lom, neamhchroíúil
sa dóigh ar chaith sé lena bhean.   

Thuig a bhean (agus mé féin) go
raibh muid ró-throm, gur orainn féin a
bhí an locht, gur muidne a bhí ag ithe
barraíochta agus muid inár luí ar an
tolg in áit bheith amuigh ag traenáil,
ach an rud nár thuig séisean ná, cé go
mbíonn a fhios agat sin, agus cé go
mbíonn tú ag magadh faoin mheáchan
agus ag cur in iúl gur cuma leat, is iad
na daoine ramhra cuid de na daoine is
leochailí sa tsaol seo, agus ní focail
chrua atá uathu, ach cineáltas agus
tuigbheáil.

“Do bharúil an bhfuil sí níos tar-
raingtí anois?” a d’fhiafraigh mé de sa
deireadh.   “I ndiaidh 35 bliain pósta,
ní dhéanann sé difear,” arsa seisean.

Ar an Tanaíocht

OIDEACHAS

NODANNA
TRASNA
1 Post a thabhairt do dhuine (5)
4 Imeacht, coinne, seal (5)
7 Gan chlúdach, maol (3)
8 Boilgeacha a éiríonn as gallúnach (5)
9 An taobh amach uait (5)
11 Ainmhí cosúil le capall á bheadh ag daoine tráth chun carr

a tharraingt (4)
14 Dhá phíosa miotal greamaithe le chéile le teas (5)
15 Meancóg (5)
19 Ar an lámh eile, áfach .... (3)
20 Duine atá dílis duit, agus tú dílis dó nó dí (4)
24 Coinníonn an gléas seo líne iascaireacht ar bharr an uisce 

(4)
25 Daoine ina suí le chéile ag plé ábhar (8)
28 An cheangail idir dhá phíosa éadaí atá fite le chéile (4)
29 Aisling, dóchas (3)
30 Sraith ainmneacha, nó nithe, breactha síos in ord (6)
31 Cumhacht na gaoithe (7)

SÍOS
1 Go fóill (3)
2 Ábhar atá déanta as toradh, siúcra agus uisce fiúchtha le 

chéile (4)
3 Toradh a fuarthas ar chrann i lár an Ghairdín Pharthás (3)
4 Ardmheas, moladh (4)
5 In ann, in inmhe, cumasach (6)
6 Dualgas, an pháirt go gcaithfidh tú a imirt (3)
10 Comhfhreagras ar pháipéar (5)
12 Seasann tú uirthi seo (3)
13 Alt deimhneach (2)
16 Feidhm (5)
17 Babhla nó dabhach mór as a mbeadh ainmhithe ag ithe 

(4)
21 Ceann amháin nó cárta tábhachtach i gcluiche (3)
22 Go deo! Focal molta don chontae: Doire ---!
23 Le, mise (4)
24 Lón, dinnéar, bricfeasta (5)
25 Éisteann tú agus cloiseann tú leis seo (5)
26 Páistí agat, cailín atá inti (5)
27 Buailtear iad seo le chéile le comhghairdeas a thabhairt 

do dhuine (3)

Crosfhocal  26.08.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
31.08.2011 chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
19.08.2011
Buaiteoir na Seachtaine seo: 
Clíodhna Ní Mhathúna, 
Baile Átha Cliath

Indreabhán, Conamara, Co. na Gaillimhe. Tel. +353-91-593307
www.cic.ie

Bíodh Eolas agat ar do Chearta :
Gealltanais bhriste agus bronntanais
Ceist: Má chuireann leannáin a bhí geallta le pósadh deireadh leis an
ngealltanas, céard a tharlaíonn d’aon bhronntanas a fuair siad?
Freagra : 
CLÚDAÍONN an tAcht um Dlí Teaghlaigh
1981 an mhéid gur cóir a tharla do bhron-
ntanais phósta má thagann deireadh le
gealltanas. Soláthraíonn sé do chaingean
dlí tar éis gealltanais pósta sa chás ina
bhfuil díospóid maidir le maoin nó le
hairgead idir an gcúpla nó a bhaineann le
tríú páirtí.

Má tá tú geallta agus má thugann tú
bronntanais (lena n-áirítear fáinne geall-
tanais) dá chéile, glactar leis go bhfuil siad
tugtha ar an gcoinníoll go dtabharfar na
bronntanais ar ais (má iarrann an deon-
tóir) má thagann deireadh leis an ngeall-
tanas. Má fhaigheann duine agaibh bás,
áfach, glactar leis go raibh na bronntanais
a thug an té a bhfuair bás gan choinníoll,
mar sin is féidir leis an té atá fós beo na
bronntanais a choinneáil.

Sa chás ina dtugann duine éigin bron-
ntanas pósta do leannáin atá geallta nó do
dhuine agaibh, glactar leis (mura bhfuil

aon fhianaise ina aghaidh ), go bhfuil sé
tugtha don  bheirt  agaibh mar
chomhúinéirí. Glactar leis freisin go dtab-
harfar an bronntanas ar ais (má iarrann an
deontóir) má thagann deireadh leis an
ngealltanas agus mura dtarlaíonn an
pósadh ar fáth ar bith. Cuimsíonn sé seo sa
chás go bhfaigheann duine agaibh bás.

Sa chás ina bhfuil deireadh tagtha le do
ghealltanas agus go bhfuil tú tar éis costais
shubstaintiúla a thabhú agus tú ag ullmhú
don phósadh, is féidir leat iarratas a
dhéanamh chun na gcúirteanna ar
chúiteamh ó d’iar-leannán chomh fada
agus nach bhfuil tú tar éis aon tairbhe a
bhaint as an gcostas. 

D’fhéadfadh na costais seo a chuimsiú
costais tabhaithe chun an bhainis nó
saoire mhí na meala a chur in áireamh,
mar shampla. 

Is féidir le tríú páirtí (cosúil le ball teagh-
laigh nó cara), atá tar éis costais shub-
staintiúla a thabhú agus é/í ag ullmhú don
phósadh ar son duine agaibh, agus nach

bhfuil tar éis aon tairbhe a bhaint as, iar-
ratas a dhéanamh chun na gcúirteanna ar
chúiteamh.

Faoi Alt 44 den Acht um Dlí Teaghlaigh
(Colscaradh) 1996, pléitear le díospóidí
maidir le maoin idir leannáin, a tháinig
deireadh lena bpósadh, ar an mbealach
céanna le díospóidí idir leannáin phósta
atá ag scaradh nó ag colscaradh. 

Tá sé seo i gceist le maoin ina raibh spéis
thairbheach ag duine nó ag an mbeirt
agaibh fad agus a bhí sibh geallta. Ní
bhaineann sé le maoin faighte tar éis
dheireadh an ghealltanais.

Tá tuilleadh eolais ar fáil ón Ionad Fais-
néise do Shaoránaigh thíos.

Chuir Ionad Faisnéise do Shaoránaigh
‘Bíodh Eolas agat ar do Chearta’ le chéile.
Cuireann an tIonad seo seirbhís shaor in
aisce agus faoi rún ar fáil don phobal.

Tá faisnéis le fáil freisin ar líne ag citi-
zensinformation.ie agus ón tSeirbhís
Teileafóin um Fhaisnéis do Shaoránaigh,
Íosghlao 1890 777 121.

Ag Déileáil le Tairiscintí
agus Deontais anois 
Patricia Uí Fhaithearta,
Comhairleoir Gairmthreorach

DE na scoláirí a fuair
tairiscint Dé Lúain seo caite,
fuair 17,415 iarratasóir ar
chúrsa Leibhéal 8, céim
onóracha, tairiscint don an
chéad rogha a bhí acu ar an
bhfoirm CAO. 

Fuair 27,562 iarratasóir
ceann amháin dá gcéad 3
rogha de chúrsaí Leibhéal 8. 

Ag leibhéal 7/6 fuair 27,971
iarratasóir an chéad rogha a
bhí curtha síos acu, agus fuair
33,735 iarratasóir ceann den
chéad trí rogha acu. 

Taispeánann sé seo an táb-
hacht a bhaineann le ham
agus taighde a chur isteach
nuair a bhítear ag roghnú cúr-
saí tríú leibhéal. Iad siúd a
fuair tairiscint dá gcéad rogha
ní bheidh siad ag fáil aon
tairiscint eile. Caithfidh siad
glacadh leis an gcúrsa nó iar-

racht a dhéanamh é a chur
siar ar feadh bliana muna
bhfuil siad sásta é a
dhéanamh anois, is é sin má
thugann an coláiste cead
dóibh. 

Tá go dtí 5.15in Dé Lúain
seo chugainn, 29ú Lúnasa,
glacadh leis an gcúrsa seo. Ná
glac le haon chúrsa gan a
bheith cinnte go bhfuil tú
sásta an fód a sheasamh agus
an cúrsa a chríochnú.
D’fhéadfadh costas an-ard a
bheith ar aon bhotún a
dhéantar ag an bpointe seo. 

Má tharlaíonn sé amach
anseo nach mbíonn tú sásta
leis an gcúrsa agus má
éiríonn tú as agus cúrsa eile a
roghnú an bhliain seo
chugainn, i mí Mhéan
Fómhair 2012, beidh ort go
leor airgid a íoc. 

Tá an chuid eile den phíosa
seo le léamh ar
www.gaelsceal.ie

Seán Ó Curraighín, iar-mhac léinn Fiontar ag fáil deontais ó
Fhóras na Gaeilge de bharr torthaí maithe. 

Lúthchleasaithe Éireannacha ar a mbealach go Cóiré
BEIDH 17 luthchleasaí ar fhoireann na hÉireann a
bheidh ag glacadh páirte i gcraobhacha an
domhain sa lúthchleasaíocht in Daegu, an Chóiré
Theas ó 27ú Lúnasa go dtí 4ú Meán Fómhair. Tá
Daegu suite 260km ón phríomhchathair Seoul
agus is é Daegu an ceathrú cathair is mó le daonra
de 2.5 milliún duine.  

Beidh Derval O’Rourke ag glacadh páirte sa
chliathrás 100m, an cúigiú huair go mbeidh sí ag
comórtas craoibhe an domhain.  Chríochnaigh sí
sa cheathrú háit i mbabhta ceananis an chomór-
tais 100m dhá bhliain ó shin i mBeirlín agus anu-
raidh, bhuaigh sí bonn airgid ag Comórtas na hEo-
rpa sa lúthchleasaíocht ag críochnú in 12.65
soicind. 

Beidh Ciarán Ó Lionaird sa rás 1500m agus seo
an chéad uair don fhear seo ó Chorcaigh páirt a
ghlacadh i gCraobh an Domhain. Ina theannta sin,
feicfimid Jason Smyth, an para-oilimpeach, ag rith
sa rás 100m agus beidh Paul Hession ag glacadh
páirte sa rás 200m. Chríochnaigh fear na Gail-
limhe sa deichiú háit i mBeirlín dhá bhliain ó shin
agus ba bhreá leis dul chun cinn a dhéanamh air
sin. Ainmníodh Olive Loughnane sa rás siúil 20km
agus beidh súile an domhain ag breathnú arís ar
Usain Bolt, an seaimpín Oilimpeach sa rás 100m
agus 200m agus a bhfuil curiarracht dhomhanda
aige chomh maith.

Na Ruagairí  v Partizan,  sárchúl
Gary ‘Messi’ McCabe agus na coirn 
Daithí Mac Thighearnáin 

AGUS mé ag scríobh, n’fheadar an
oíche go maidin nó oíche dhíomách
a bhí ag lucht Ruagairí na Seamróige
aréir sa dara cluiche dá sraith i
staidiam mór maorga Partizan
(staidiam 32,000 suíochán) i mBéal-
grád. Cibé a tharla, d’fhág foireann
Éireannach a lorg ar chomórtas Eor-
pach ní den chéad uair i mbliana, sa
chéad chluiche idir na foirne sin i
dTamhlacht ar 18 Lúnasa. 

Tar éis drochthúis, thug ár bpáir-
taimsearthaigh scoththaibhiú sa
dara leath sa mhéid is go raibh

greim an duine bháite ag Partizan
(na fathaigh shaibhre lánaimseartha
ón tSeirbia) ar 1-1 sa deireadh os
comhair 4500 duine. Sa mhullach
air sin, cad é mar chúl a d’aimsigh
Gary McCabe tar éis 82 nóiméad, cúl
a chuirfeadh an “draoi as Áth
Cliath” (mar a thug SBB ar Damien
Duff tráth) ar aon dul le Messi ón
Airgintín – le hoíche amháin ar aon
nós.

Sa nóiméad sin, fuair sé an
liathróid i lár na páirce agus chuaigh
sé thar chéile comhraic léi. Rinne sé
go diongbháilte ar chúl na Seirbiach
. Ag tarraingt ar an limistéar éirice,

d’imir sé aon-dó le Garry Twigg.
Agus an liathróid ar ais ag a chosa,
sháraigh sé an cosantóir deireanach
lena cos chlé go cleasach agus rogh-
naigh sé ceann scríbe na liathróide i
gcúl na heangaí lena chos dheas.
Cúl na gcúl!  Féach ar U-tube! 

Sa chluiche féin, bhí na Ruagairí
ina gcíor thuathail ar feadh na
chéad leathuaire  agus bhí an dearg-
ádh leo nach raibh a bport seinnte i
ndiaidh na tréimhse sin dá bharr.
Shábháil Ryan Thompson, ar chaoi
éigin, buille fíochmhar ó Tomic
agus an liathróid ag déanamh ar an
mbarrchúinne. Scóráil an t-imreoir

céanna tar éis 14 nóiméad agus is
beag nach raibh ceann eile aige i
bhfaiteadh na súl. Tar éis na
leathuaire sin, áfach, thainig ord
agus eagar ar na Ruagairí de réir a
chéile agus bhí siad forlámhach as
sin go leath-am.

Bhí na Ruagairí ina máistrí sa dara
leath. Níl Gary Twigg, imreoir na
bliana agus an t-imreoir is airde
scóráil araon sa tSraith in Éirinn
anuraidh, ag scóráil sa gcomórtas
seo agus chuir sé dhá sheans éasca
amú tar éis cúl glórmhar McCabe.
Roghnaíodh Pat Sullivan mar laoch
na himeartha i sáriarracht foirne.

Bhí Conor McCormack agus McCabe
ar a sála.

Tabharfaidh Cathair Dhoire
aghaidh ar Chathair Chorcaí i
gcluiche ceannais an Choirn EA
Sports ar 24 Meán Fomhair tar éis
dóibh an ceann is fearr a fháil ar na
sealbhóirí, Ruagairí Shligigh, sa
chluiche leathcheannais Dé Máirt.
Fearfaidh na himreoirí uilig fáilte le
sos ó bhrú na sraithe agus babhta na
16 foireann sa Corn FAI buailte leo
an deireadh seachtaine seo . 

Beidh buaicphointí Shraith na
hÉireann na seachtaine ar MNS,
RTÉ 2, ar 7.00 in Dé Luain.

Aicsean Formula 1 sa Bheilg
Gráinne McElwain

TÁ dhá rás buaite ag McLaren as a chéile sa
Ghearmáín agus san Ungáir, ach tá i bhfad le
dhul fós sa chomórtas. Seo an chéad rás i
ndiaidh bhriseadh an tsamhraidh ach idir
seo agus deireadh mhí na Samhna beidh
ocht rás eile ann. An deireadh seachtaine
seo, beidh an t-aicsean uilig ag cúrsa Spa
Francorchamps sa Bheilg, ceann de na cúr-
saí is deacra sa chomórtas. 

Tá clú agus cáil ar chúinne Eau Rouge ar
an chúrsa mar gheall ar na deacrachtaí a
bhaineann leis an chasadh áirithe seo ach tá
imní ar FIFA faoin trealamh DRS a tháinig
isteach i mbliana má úsáidtear ar an
chúinne sin é.  Cuidíonn an DRS le tiomá-
naithe luas na gcarranna a mhéadú agus

bheadh sé seo an-chontúirteach ar chúinne
Eau Rouge agus dá bharr sin tá siad ag
smaoineamh ar chosc a chur ar an trealamh
seo.

Tá Sebastian Vettel ó Red Bull fós i bhfad
chun cinn ar chlár na bpointí agus tá 85
pointe le spáráil aige ar Mark Webber atá sa
dara háit. Tá Lewis Hamilton sa tríú háit ar
146 pointe do McLaren-Mercedes agus tá
Fernando Alonso sa cheathrú háit do Ferrari
agus Jenson Button ar 134 pointe do
McLaren-Mercedes taobh thiar de. 

Fiche bliain ó shin, chuir Michael Shu-
macher tús lena ghairm rásaíochta Formula
1 sa Spa agus beidh sé ar ais arís ann ag
tiomáint do Mercedes GP. Bhuaigh sé an rás
seo sé huaire ach níl éinne ag súil go mbei-
dh an lá leis arís an deireadh seachtaine seo.

Derval O'Rourke sa lár ag rásaíocht sa Chliathrás 100m ag Comórtas Lúthchleasaíocht Laistigh na hEorpa i bPáras na Fraince. 
[PIC : BRENDAN MORAN / SPORTSFILE]

Ar an gclaí Le John Allen 

An bhfuil a gceachtanna 
foghlamtha ag BÁC
Thug iománaithe faoi 21 na

Gaillimhe dóchas éigin don
chontae le hardtaispeántas i
nDúrlas Éile an Satharn seo
caite. Bhí Luimneach ag

teacht isteach sa chluiche mar rogha na
n-údar i ndiaidh an bhua iontaigh a bhí
acu i gcraobhchluiche na Mumhan i
gcoinne Chorcaí. 

Bhí Gaillimh ag teacht isteach sa
choimhlint gan aon chluiche craoibhe
imeartha acu. Ach bhí a fhios acu go
maith go rabhadar ar aon dul le Luim-
neach i ndiaidh dhá chluiche dúshláin
a imirt ina gcoinne cúpla seachtain ó
shin. Sna cluichí sin bhí bua an fhoire-
ann acu. 

Ach ní raibh aon duais dos na cluichí
sin agus cé nár bronnadh aon chorn an
Satharn seo caite bhuaigh an Ghaillimh
áit ar pháirc na himeartha nuair a bhei-
dh an craobhchluiche á imirt i gceann
coicíse.

Bhí cúpla taispeántas nótáilte acu.
Bhí Niall Burke an-fheiceálach ag
uimhir a haon déag agus é ag scóráil
seacht gcúilín. Taobh leis d’oibrigh
Barry Daly mar dynamo ar feadh an
chluiche ar fad. Bhí ardchluiche freisin
ag Rory Foy agus ag Declan Connolly sa
chúinne.

Seasann Baile Átha Cliath idir iad
agus an t-ochtú craobh acu agus bí cin-
nte de go mbeidh an-choimhlint
eatarthu.

Tá iománaíocht san ardchathair ag
dul ó neart go neart . Bhí an fhoireann
mhionúir thar barr sa chluiche
leathchraoibhe coicís ó shin. Is foireann
mhór fhisicúil, sciliúil iad. 

Tá an fhoireann faoi 21 mar an gcéan-
na agus beidh sé deacair iad a bhual-
adh, go háirithe má éiríonn leis an
fhoireann mhionúir Craobh na hÉire-
ann a thabhairt leo an Domhnach seo
chugainn. Tabharfaidh sé sin an-mhis-
neach dóibh. 

Tá an-chaint freisin faoi pheileadóirí
mionúir BÁC agus cé chomh maith is
atá siad. Tá an-mheas orthu agus go dtí
seo i mbliana ní raibh aon stró orthu ina
gcuid cluichí . Ach tá peileadóirí óga
Thiobraid Árann ag feitheamh orthu
agus cuma na maitheasa orthusan
freisin. Beidh ardchraobh againn déar-
fainn.

Ach an cheist mhór ná cé a bheidh ag
imirt i gcoinne Chiarraí ar an tráthnóna
is tábhachtaí san fhéilire peile. Thug
peileadóirí na Ríochta le fios i gcoinne
Mhaigh Eo go mbeidh sé thar a bheith
deacair iad a bhualadh sa chraobh. Ó
luath sa chluiche ní raibh mórán dabht
faoi cé a bhuafadh é. Bhí dhá sheans
iontacha ag Darren O’Sullivan cúil a
scóráil ach theip air iad a thógaint. Bhí

an t-ádh ar Mhaigh Eo nár
chríochnaigh sé na seansanna agus
chun a gceart a thabhairt dóibh,
thugadar an-chluiche do Chiarraí ar
feadh ceathrú uaire ina dhiaidh sin.
Ach roimh leath ama thosnaigh fir na
Ríochta ag fáil greama ar an gcluiche
agus chun bheith fírinneach faoi bhí an
choimhlint buaite ag Ciarraí go luath
sara scóráil an Gooch Cooper an cúl
iontach sin. 

Chun a gceart a thabhairt d’fhir
James Horan níor ligeadar síos na
rámhaí go dtí an deireadh . I ndiaidh
bliana inar thosaíodar go mall is féidir
leo bheith an-sásta leis an dul chun
cinn atá déanta acu.

Mar sin cé a thógfaidh an dara háit ar
an gclár reatha i gceann trí seachtaine?
Bhuel tá na geallghlacadóirí ag tacú le
BÁC agus dar ndóigh bhíodar thar barr
i gcoinne Thír Eoghain. Agus i mbliana
tá níos mó ná tosaí amháin acu agus a
rian sin le feiceáil sa chluiche deire-
anach nuair a bhí Diarmaid Connolly
agus Alan Brogan an-fheiceálach.

Ach caithfimid a admháil go raibh Tír
Eoghain go hainnis, go háirithe na

cúlaithe a bhí troigh taobh thiar des na
Dubs beagnach an t-am ar fad.

Ní bheidh Dún na nGall mar sin . Gan
dabht, úsáidfidh siad an córas cosanta
atá mar bhunchloch ar a gcuid taicticí ó

thosach na bliana . Ach thaispeáin Cill
Dara gur féidir an córas sin a bhriseadh
agus má dheineann BÁC cinneadh
ciceanna ar chúl a thógaint ó i bhfad
amach agus gan bheith ag iarraidh gach

liathróid a oibriú isteach, laghdóidh se
sin tionchar an chórais chosanta sin .
Ach caithfimid fanacht go dtí an Domh-
nach chun na taicticí a fheiceáil. 

Thaispeáin Dún na nGall i gcoinne
Chill Dara go bhfuil siad ábalta leanúint
ag imirt ar ardluas agus ardráta oibre go
dtí an deireadh . Tá an ráta oibre
dochreidte ag an dá fhoireann agus
tionchar mór ar an ráta sin do DnaG ag
Rory Cavanagh i lár na páirce agus
Mark McHugh ar fud na páirce . Sa
chluiche deireanach bhí na cúlaithe ar
fad thar barr, go háirithe an lánchúlaí
Neil McGee agus uimhir a sé Karl Lacey.

Gan dabht tá seoid acu i Michael
Murphy ach má éiríonn le BÁC Murphy
a smachtú beidh sé deacair ar fhir Jim
McGuinness an bua a fháil.  

Ach má bhíonn na foirne cothrom ag
teacht chuig ceann scríbe gach seans go
mbuafaidh Dún na nGall.Le bliain
anuas chonaiceamar BÁC ag teip ag an
deireadh dhá uair i gcoinne Chorcaí. Ar
fhoghlaim siad aon cheachtanna ós
na cluichí sin? Feicfimid ar an Domh-
nach.

Beir Bua.

Michael Murphy, Dún
na nGall ag preas-
ócáid an deireadh
seachtaine seo caite.
An mbeidh BÁC ábalta
dó? [PIC : OLIVER MCVEIGH /

SPORTSFILE

Iar-bhainisteoirí Bhaile Átha Cliath, Paddy Cullen agus Tommy Carr ag preasócáid ar chluiche leath cheannais na hÉireann i mBaile Átha Cliath. 
[PIC : PAT MURPHY / SPORTSFILE] 

Bua ag teastáil ach ní gortuithe!
Staid Aviva – Dé Sathairn @ 2.30  Éire v An Fhrainc  BEO ar RTÉ2/Sky Sports 2
Le Gráinne McElwain

TÁ an painéal roghnaithe, tabhar-
faidh siad aghaidh ar Shasana
amárach agus Dé Máirt beidh siad ag
dul isteach ar an eitleán a thabharfas
amach chuig Corn an Domhain iad
sa Nua-Shéalainn.  I dtús na seach-
taine bhí gach duine ag díriú ar an
phainéal sin agus an tríocha duine a
roghnaigh Declan Kidney agus is
dóigh liom go bhfuil jab maith déan-
ta aige.  

Ní raibh Tomás O’Leary ná Luke
Fitzgerald ag imirt go maith agus cé
gur roghnaíodh do na Leoin i 2009
iad, ní mar a chéile iad mar imreoirí
anois mar gheall ar ghortuithe agus
an méid atá feicthe againn ar pháirc
na himeartha uathu beirt le tamall.
Bheadh trua agat dóibh siúd nach
bhfuil roghnaithe ach sin é an saol.
Tá súil agam go n-éireoidh go maith
leo siúd a bheas ag dul agus go
léireoidh siad ar pháirc na himeartha
go raibh an ceart ag Kidney fúthu.

An chéad rud eile anois ár ndóigh
ná cén dóigh a n-éireoidh leo in
aghaidh Shasana?  Tá an bua ag
teastáil go dóite ón fhoireann agus
ón lucht bainistíochta.  Fág an
cluiche in aghaidh Chúige Chon-
nacht as an áireamh agus tá trí
chluiche as a chéile caillte ag Éirinn
agus iad ag réiteach do Chorn an
Domhain agus ní spreagann sé sin
aon mhuinín.  In aghaidh na hAlban
agus na Fraince in Bordeaux ní raibh

an toradh tábhachtach; bhí gach
duine ag cur béime ar an taispeán-
tas.  Ach in aghaidh na Fraince bhí
an bua ag teastáil, díreach mar a
bheidh sé ag teastáil amárach uainn

féin agus ó Shasana nach bhfuil ag
breathnú rómhaith faoi láthair.  Bhí
díomá an domhain ar Shasana faoin
dóigh ar chaill siad in aghaidh
fhoireann na Breataine Bige (19-9).

Ciallaíonn sé go bhfuil méid áirithe
brú ar an dá fhoireann roimh an
chluiche seo agus go mbeidh ceis-
teanna go leor faoin fhoireann a
chaillfeas: cé chomh maith atá siad

agus an bhfuil siad réitithe i gceart?  
Tá painéal mór, fisicúil roghnaithe

ag Martin Johnson do Chorn an
Domhain le 17 tosaithe agus 13
cúlaithe. Is é an t-imní is mó a
bheadh ormsa faoin chuiche seo ná
gortuithe mar ní bheidh Sasana ag
dul timpeall ar chosaint na hÉire-
ann; beidh siad ag iarraidh dul tríthi
agus ciallaíonn sé sin go bhfuil an
seans ann go ngortófar daoine.

Tá buntáiste mór ag Éirinn an bab-
hta seo i gcomparáid le 2007 agus
iad ag réiteach do Chorn an
Domhain cheana, mar go bhfuil
grúpa imreoirí againn anois a bhfuil
go leor taithí acu, imreoirí a bhfuil
Corn Heinekein buaite acu, an
Chaithréim Mhór (Grand Slam), an
Choróin Thriarach, Sraith Magners
agus cluichí leis na Leoin faighte
acu.  Ní théann taithí den chineál sin
amú agus tú ar an stáitse rugbaí is
mó ar domhan.  

Cuir san áireamh chomh maith go
bhfuil roinnt acu nach mbeidh an
deis acu imirt sa chomórtas seo arís,
imreoirí ar nós O’Driscoll, O’Connell,
O’Callaghan, O’Gara agus go leor
eile. Ní bheidh siad ag iarraidh a
theacht abhaile agus na cloigne
fúthu acu.  

Má bhuann siad ar Shasana, cial-
laíonn sé nach mothóidh siad an
turas go dtí an Nua-Shéalainn ag dul
isteach, chomh fada agus nach
mbeidh cumas na foirne á cheistiú
ach an oiread.

Súil ar Pheil na mBan

Gráinne McElwain

NÍL ach ceithre fhoireann fágtha i
gCraobh Sinsear TG4 Pheil na mBan
agus iad uilig sa tóir ar an dá áit sa
chluiche ceannais a bheidh ar siúl ar
25ú Meán Fómhair i bPáirc an Chró-
caigh. Ciarraí, Laois, Corcaigh agus
Muineachán atá i gceist agus amárach
i gCaiseal, Tiobraid Árann, feicfear
Laois agus Corcaigh ag imirt in
aghaidh a chéile sa chéad chluiche
leathcheannais.

Bhí cluiche drámatúil eipiceach
againn an deireadh seachtaine seo
caite mar go raibh Corcaigh sé chúilín
taobh thiar sa dara leath ach tháinig
siad ar ais chun an lámh in uachtar a
fháil ar sheaimpíní na hÉireann, Baile
Átha Cliath, le cúilín amháin, 2-14 le
3-10. Bhí gach rud againn sa chluiche
sin idir cártaí buí, cúig chúl agus, ar
ndóigh, cic éirice do Chorcaigh a
bhuail an posta agus nach

ndeachaigh isteach. 
Ní raibh Corcaigh tar éis imirt le sé

seachtaine roimhe sin agus bhí sé sin
le feiceáil sa chéad leath, ach sa dara
leath nuair a bhí cinnireacht de dhíth,
sheas imreoirí ar nós Juliet Murphy i
lár na páirce agus Rhona Ní Bhuachal-
la sna tosaithe suas. 

Theastaigh am breise ó mhná
Laoise chun an lámh in uachtar a fháil
ar Thír Eoghain i gcluiche ceathrú
ceannais na hÉireann coicís ó shin.
Mar a tharla i gcás Chorcaí, thóg sé
píosa ar Laois teacht isteach sa
chluiche tar éis an bhrisidh fhada a
bhí acu ó bhí chluiche ceannais
Laighean ann. Mary Kirwan agus
Tracey Lawlor na laochra a bhí acu
san am breise sin ach bhí mí-ádh ar
Thír Eoghain mar gur chuir siad cic
éirice ar foraíol. Bua le dhá chuilín
mar sin a bhí ag Laois 1-17 le 2-12.

Mar sin, cá seasann Laois agus Cor-
caigh anois? Chas an dá fhoireann seo
ar a chéile i gcluiche ceannais na
sraithe i mí na Bealtaine le Corcaigh
ag críochnú chun cinn, 4-15 le 3-9,
ach is beag a bhí eatarthu le deich
nóiméad fágtha san imirt nuair a fuair
Valarie Mulcahy ó Chorcaigh cúl agus
sin é a rinne an difear ar an lá. 

Beidh ar Laois a bheith thar barr
agus a bheith airdeallach faoin deich

nóiméad dheireanacha an uair seo. In
aghaidh Thír Eoghain, fuair Tír
Eoghain tús iontach agus má
fhaigheann Corcaigh an tús céanna,
beidh sé an-deacair ag Laois teacht
aniar sa chluiche. Tá imreoirí maithe
ar an dá fhoireann ach beidh níos mó
ag brath ar imreoirí Laoise ar nós
Tracey Lawlor. 

Má bhíonn Tracey ciúin mar a bhí sí
sa chéad leath in aghaidh Thír
Eoghain, beidh sé deacair ag Laois
scóranna a aimsiú agus an liathróid a
chur isteach chuig na tosaithe. Mar
gheall air sin, bí cinnte go mbeidh
Corcaigh ag déanamh jab crua mar-
cála ar Tracey.  

Tá Laois ar cheann de na foirne atá
san iomaíocht le Corcaigh le cúpla bli-
ain anuas agus seo deis iontach dóibh
iad féin a bhrú chun cinn ach bíonn sé
i gcónaí deacair in aghaidh Chorcaí
atá an-ghortaithe go fóill tar éis an
chaoi gur chaill siad anuraidh nuair a
bhí siad ag lorg an chúigiú craobh as a
chéile. Mothaím go mbeidh sé cón-
garach cosúil le cluiche ceannais na
sraithe ach go mbeidh an lá ag na
Reibiliúnaigh ag an deireadh. 

Ina theannta sin, beidh Liatroim
agus an Cabhán ag casadh ar a chéile
i gcluiche leathcheananis idirmheá-
nach na hÉireann ag 4.15in.

Caiseal – Peil na mBan
Sinsir:  Corcaigh v Laois
- Beo ar TG4 @ 6.00
Idirmheánach:  Liatroim
v An Cabhán – Beo ar
TG4 @ 4.15

Foireann na hÉireann réitithe do Shasana [PIC : BRENDAN MORAN / SPORTSFILE]

Tracey Lawlor,
Laois. [Pic :
Stephen McCarthy
/ SPORTSFILE]

Coimhlint an Dá Chóras 
Dún na nGall v. Baile Áth Cliath, Páirc an Chrócaigh

Gráinne McElwain

Nuair a thabharfas Dún na
nGall agus Áth Cliath
aghaidh ar a chéile i
gcluiche leathcheannais
na hÉireann ar an Domh-

nach, beidh go leor daoine i gCill Dara
ag rá gur cheart dóibh féin a bheith
ann, ina measc Aindriú Mac Lochlainn
a d’imir ar an líne lánchúil dóibh.
Chaill siad in aghaidh na Dubs i
gCraobh Laighean agus in aghaidh
Dhún na nGall sa chluiche ceathrú
ceannais agus an rud is mó a tharraing
cainte faoin dá chluiche sin ná na cin-
ntí a rinne na réiteoirí.  

Bhí an seachtó nóiméad caite i
gcluiche leathcheannais Laighean
agus bhí Cill Dara agus Baile Átha
Cliath ar comhscór. Chuaigh Bernard
Brogan amach i dtreo na peile ach
mhothaigh an réiteoir go ndearna Ain-
driú feall air.  Chuir Brogan an cic thar
an trasnán agus bhí an lá ag na Dubs, 1-

12 le 1-11.  “Bhí mé tinn agus trína
chéile tar éis an chinnidh sin agus táim
fós trína chéile faoi,” a deir Mac
Lochlainn. “Ach shocraigh muid ar
dhíriú isteach ar na babhtaí cáilithe
agus sin a rinne muid.”

Bhí buanna maithe ag Cill Dara in
aghaidh Laoise, na Mí agus Dhoire
sular chas siad le Dún na nGaill i
gcluiche ceathrú ceananis na hÉire-
ann. Ba chluiche crua, fisiciúil é gan
mórán idir na foirne am ar bith sa
chluiche ach chaill Cill Dara arís le
cúilín, 1-12 le 0-14. Theastaigh am
breise an lá sin agus is sna soicindí
deireanacha arís a tháinig an scór cin-
niúnach chun Cill Dara a dhíbirt as an
chomórtas.  Bhain an cinneadh con-
spóideach an lá sin le cúl Tomás
O’Connor tar éis 41 nóiméad a
cuireadh ar ceal mar gur ceapadh go
raibh sé sa chearnóg. Ní raibh sé sa
chearnóg agus caithfidh go bhfuil
muintir Chill Dara den tuairim go
bhfuil ní ósnádúrtha ina n-aghaidh, ag

teacht salach orthu ar na laethanta
móra arís i mbliana. Tá bliain eile
tagtha chun críche dóibh ach tá an dá
fhoireann ar chaill siad ina n-aghaidh
le haon chúilín amháin ag imirt in
aghaidh a chéile i gcluiche leathchean-
nais na hÉireann Dé Domhnaigh.

“Bhí sé an-deacair déileáil leis an
toradh ag an am sin agus tá sé fós dea-
cair. Dhá bhotún chinniúnacha a rinne
na réiteoirí sa dá chluiche sin agus
táim tinn ag smaoineamh air nach
bhfuil muid féin ann ag imirt an
deireadh seachtaine seo,” a deir Ain-
driú.

“Tá foireann an-mhaith ag Baile
Átha Cliath idir luas, láidreacht agus tá
cuma difriúil orthu i mbliana agus iad
ag imirt dá chéile. Is léir chomh maith
nach bhfuil siad sásta níos mó le
Craobhacha Laighean a bhuachan. Tá
siad ag iarraidh Craobh na hÉireann a
bhaint agus a bheith i bPáirc an Chró-
caigh ar an triú Domhnach i mí Mheán
Fómhair.”

“I mo bharúil is é Michael Dara
McAuley i lár na páirce an t-imreoir is
tábhachtaí dóibh mar gurb é an nasc
idir na tosaithe agus na cosantóirí.
Nuair nár imir sé in aghaidh Loch Gar-
man i gcluiche ceannais Laighean, bhí
Áth Cliath i dtrioblóid ach tá córas
maith acu i mbliana agus oibríonn siad
an-chrua.”

“Ní dóigh liom go bhfuil Dún na
nGall níos fisiciúla ná aon fhoireann
eile ach tá an córas s’acu bunaithe ar
chosaint mhaith agus imreoirí a thar-
raingt siar ag cosaint. Creideann gach
imreoir sa chóras nua seo agus cosúil
le Baile Átha Cliath, oibríonn siad go
fíor-chrua ar fud na páirce. Ach cé go
bhfuil an córas seo ag obair dóibh go
dtí seo, bheinn buartha faoi má
thiteann siad taobh thiar le ceithre
chúilín nó mar sin. Ciallaíonn sin go
gcaithfidh siad dul ar an ionsaí agus
dearmad a dhéanamh ar an chóras
cosanta sin agus níl sé sin déanta acu
go fóill. Seans maith go mbeidh siad i

dtrioblóid ansin.”
“Bheinn ag súil go mbeidh Dún na

nGall ag iarraidh Áth Cliath a stopadh i
dtús na himeartha, gan tús maith a
thabhairt dóibh. Beidh Baile Átha
Cliath ag iarraidh cúl a aimsiú go luath
sa chluiche chun Cnoc 16 agus na him-
reoirí a ardú ach caithfidh Dún na
nGall sin a stopadh. Ní dóigh liom go
mbeidh cluiche oscailte againn agus ní
bheidh an lucht tacaíochta sásta ach
sílim go mbeidh cluiche an-chosan-
tach againn dá bharr.

“Seo an chéad uair ag Dún na nGall
a bheith i gcluiche leathcheananis na
hÉireann ó bhí 2003 ann ach ceapaim
go mbeidh an bua ag Baile Átha Cliath
mar go bhfuil níos mó taithí acu agus
tá dúil mhillteanach acu i mbliana dul
chomh fada le cluiche ceannais na
hÉireann.” 

Aon seans go mbeidh Aindriú ag
féachaint ar an chluiche? “Níl seans ar
bith ann. Tar éis gach rud a tharla, ní
bheidh mé in ann breathnú air.”

